
 

 

 

 

 

 

 

Раздзел 13 

ЗАКОН I КАНФЛІКТ 

Так званыя расавыя хваляванні ўжо больш за стагоддзе з'яўляюцца 

прыкметаю амерыканскага грамадства. Адным з іх было "Паўстанне 
зутавых касцюмаў" (Zoot Suit Riot), названае так таму, што тады, у 
1940-х гадах, былі папулярнымі піжонскія касцюмы з шырокімі 
штрыфелямі, пукатымі плячыма і з вузкімі адваротамі на штанах. 
Гэты бунт меў месца ў Лос-Анжэлесе на пачатку чэрвеня 1943 г. 

Па цэнтральных вуліцах Лос-Анжэлеса рухаўся тысячны натоўп 
салдат, маракоў і простых грамадзян. Яны хапалі і білі кожнага, хто ім 
трапляўся ў зутавым касцюме. Яны спынялі аўтамабілі, выцягвалі з іх 
мексіканцаў, часам філіпінцаў і неграў і збівалі іх з садысцкай 
лютасцю. Са сваіх ахвяр яны зрывалі вопратку, пакідаючы іх, пабітых 
і скрываўленых, распранутымі на вуліцах... Згодна з пісьмовымі 
паказаннямі, якія я ў той час дапамагаў апрацоўваць, выходзіла, што на 
самай справе не больш за палову ахвяр насілі зутавыя касцюмы. 
Аднаго негра, работніка абароннага прадпрыемства з адпаведнаю 
эмблемаю на спецадзенні, выцягнулі з машыны і паранілі яму нажом 
вока. Ва ўсіх газетах Лос-Анжэлеса з'явіліся вялізныя, на паўпаласы 
фотаздымкі мексіканскіх падлеткаў, распранутых, скурчаных на 
тратуары, скрываўленых, з якіх здзекаваўся натоўп мужчын і жанчын 
[МсWilliams, 1961, с.249-250]. Падобнае парушэнне грамадскага 
парадку — надзвычайная з'ява, і калі такое ўсё ж адбываецца, у 
людзей узнікае патрэба растлумачыць гэта. "Паўстанню зутавых 
касцюмаў" знаходзілі розныя тлумачэнні. Паліцыя Лос-Анжэлеса, 
напрыклад, упэўнена, што хваляванні ўзніклі з-за таго, што маракі 
чапляліся да мексіканскіх дзяўчат, сябровак "зутавых касцюмаў". 
Сенатар штата Каліфорнія Джэк Тэні і члены яго камітэта па 
антыамерыканскай дзейнасці ў Каліфорніі абвінавацілі камуністаў, 
звязаўшы бунт з "лініяй камуністычнай партыі на распальванне 
незадаволенасці сярод нацыянальных меншасцяў ва ўласных 
інтарэсах" [Теnnеу, 1943, с.215]. 

Антраполагі і іншыя грамадазнаўцы не прымаюць такіх 
спрошчаных версій. 3 улікам усёй складанасці паводзін чалавека яны 
вылучаюць некалькі ўплывовых фактараў. "Зутавыя касцюмы" ў 
вялікай ступені былі прадуктам другой сусветнай вайны: яна 
парушыла 

традыцыйныя сямейныя асновы, і з падлеткаў і юнакоў дапрызыўнога 
ўзросту ўтварыліся банды. Вайна ўзмацніла таксама расавую 
напружанасць: амерыканцаў азіяцкага паходжання падазравалі ў 
лаяльнасці да Японіі, а негры і амерыканцы мексіканскага паходжання 
пераехалі ў гарады, каб заняць працоўныя месцы, якія дагэтуль 
трымалі для белых. Нязвыклы выгляд і развязныя паводзіны юнакоў у 
зутавых касцюмах прыцягвалі да сябе ўвагу. Такі стыль паводзін 
супярэчыў патрыятычнаму духу і цяжкай працы дзеля падтрымання 
вайсковых дзеянняў. У горадзе "зутавыя касцюмы" сталі галоўнай 
прычынай канкурэнцыі і канфліктаў, і напружанасць дасягнула 
вышэйшай кропкі падчас вайны. Варта было паўстанню пачацца, як у 
хуткім часе яно ператварылася ва ўсеагульную расавую бойку. 

Хаця такое парушэнне грамадскага парадку мае свае прычыны, як 
правіла, яно ўспрымаецца як штось экстрэмальнае, таму ва ўсіх 
грамадствах маюцца механізмы папярэджання такіх збояў нармальнага 
жыцця. У гэтым раздзеле мы разгледзім, як людзі ставяцца да 
грамадскага парадку, як ён захоўваецца і якім чынам парушаецца. 

НОРМЫ 

Большасць з нас мае ўстойлівыя паняцці адносна таго, як людзі 
павінны сябе паводзіць. Дзеці павінны слухацца сваіх бацькоў, 
бацькі — падтрымліваць дзяцей, вадзіцелі — спыняцца на чырвонае 
святло, дактары — клапаціцца аб сваіх пацыентах, а афіцыйныя 
асобы — не браць хабар. Уяўленні аб правільных або чаканых 
паводзінах называюцца нормамі. Відавочна, што тут прыведзены 
адвольны набор уяўленняў. Мы можам разглядаць нормы як частку 
сістэмы, дапускаючы, што ў жыцці існуе толькі адносны парадак. 
Нашы паняцці наконт таго, што павінен рабіць чалавек, цесна 
ўзаемазвязаны; аднак часта людзі прытрымліваюцца перакананняў, 
якія супярэчлівыя па сваёй сутнасці. Нормы могуць быць рознымі — ад 
такіх бясспрэчных парад, як "шануй бацькоў сваіх", да такіх 
спецыфічных указанняў, як "не жадай жонкі свайго суседа". 

Нормы дзеляцца на тры катэгорыі: нормы дазволенасці, рангавыя 
нормы і нормы членства [Cancian, 1975, с.2-4]. Нормы дазволенасці — 
гэта агульнапрынятыя перакананні наконт таго, якія дзеянні 
мэтазгодныя або магчымыя ў канкрэтным кантэксце. Напрыклад,  
калі б служачы банка ўзяў ваш чэк і з'еў яго перад тым, як выдаць  
вам грошы, то гэта было б парушэннем нормаў дазволенасці і 
разглядалася б як вар'яцтва. Рангавыя нормы дазваляюць ацэньваць 
людзей і іх дзеянні на падставе таго, як апошнія суадносяцца з тым 

ці іншым стандартам. Такімі нормамі карыстаюцца, каб вызначыць 
пэўны ранг або статус. Ранг студэнта вызначаецца на падставе 
пэўных крытэрыяў — напрыклад, сярэдніх адзнак у атэстаце. Нормы 
членства — гэта стандарты для прыняцця чалавека ў канкрэтную 
групу або грамадскі слой. Каб быць каралём, прэзідэнтам банка або 
ўдзельнікам ку-клукс-клана, трэба адпавядаць пэўным 
патрабаванням; гэта могуць быць адпаведныя дзеянні, спецыфічны 
лад паводзінаў і нават адметны стыль адзення. 

Людзі карыстаюцца нормамі ў адпаведнасці з канкрэтнымі 
мэтамі. Іх выкарыстанне цесна звязана з нашым успрыняццем 
грамадскіх роляў — якім павінен быць  банкаўскі клерк, што трэба 
рабіць, каб быць добрым служачым. Захаванне нормаў людзьмі 
звязана не з тым, што яны самі лічаць нормаю, а з тым, наколькі іх 
паводзіны адпавядаюць уяўленням іншых людзей. Добрыя 
банкаўскія служачыя "надзяваюць" на сябе ўсмешку і жадаюць  
кліентам прыемнага дня. Такія паводзіны не абавязкова азначаюць, 
што яны клапоцяцца пра сваіх кліентаў ці што яны шчаслівыя і  
радасныя; гэта сведчыць аб тым, што яны стараюцца 
прытрымлівацца вобраза, якога ад іх чакаюць іншыя. 

Нормы мусяць мяняцца, каб не адстаць ад новай грамадскай 
сітуацыі. Паводзіны герояў у кінафільмах 20-х, 30-х гг. 
падкрэсліваюць тыповыя ўяўленні белых амерыканцаў таго часу 
наконт узаемаадносін паміж чорнымі і белымі. Сёння ў амерыканскіх 
кінастужках такога няма, у іх адлюстраваны змены ў адносінах 
паміж прадстаўнікамі адпаведных этнічных груп, а таксама і ў іх 
паводзінах. Нормы невялікіх грамадстваў значна перамяніліся пасля 
каланізацыі і інтэграцыі апошніх у сучасныя нацыянальныя 
дзяржавы. Скажам, у многіх рэгіёнах Афрыкі, напрыклад, вернасць 
галоўнай сваяцкай групе ўступіла ў канфлікт з новымі ідэямі, якія 
заахвочваюць моцную сям'ю і сацыяльна-эканамічную 
незалежнасць асобы. Гэты канфлікт часта прыводзіў да расколу ў 
сваяцкіх групах і да парушэння звыклага парадку вакол іх. 

ЗАКОНЫ 

Грамадствы звычайна сістэматызуюць нормы і ўзводзяць іх у 
ранг закона. Закон — абавязковае правіла, звычаёвае або 
ўсталяванае свядома, якое вызначае правільныя і разумныя 
паводзіны. Звычайна за выкананнем законаў сочаць суды або такія 
параўнаўча легітымныя групы, як, напрыклад, старэйшыны ў 
абарыгенаў. Прававыя сістэмы стала мяняюцца па меры таго, як 
мяняюцца і самі грамадствы. Яны з'яўляюцца часткай усеагульнай 
грамадскай адаптацыі. 

Важным аспектам любой прававой сістэмы з'яўляецца адкрытая ці 
прыхаваная пагроза выкарыстання сілы з боку ўлады для  
забеспячэння парадку або для пакарання парушальнікаў. 

Законы не з'яўляюцца выключнаю рысаю толькі сучасных 
развітых грамадстваў, хаця ў іх ёсць спецыяльныя формы захавання 
законаў і іх сістэматызацыі. У аўстралійскіх абарыгенаў была 
традыцыйная сістэма законаў, паводле якой усталёўваліся 
ўзаемаадносіны са звышнатуральным, з фізічным светам, з іншымі  
асобамі. Закон абарыгенаў прадугледжваў адказнасць за выкананне 
рытуалаў, звязаных з міфічнымі падзеямі, і вызначаў правілы 
паводзінаў сярод сваякоў. Гэта былі няпісаныя законы, але настолькі 
ж важныя і сістэматызаваныя, як і нашы пісаныя. 

Легітымнасць 

Закон — гэта норма, у якой з адноснай дакладнасцю сцвярджаецца 
чаканая або апраўданая форма паводзінаў у спецыфічнай сітуацыі. 
Усе прававыя сістэмы ў рэшце рэшт абапіраюцца на больш агульныя  
нарматыўныя паняцці, такія, як богам дадзенае права караля 
ўладарыць  або права дзяржавы ахоўваць парадак. Якраз гэтыя 
агульнейшыя нормы і надаюць законам легітымнасць. Легітымнасць  
грунтуецца на традыцыйнай маральнай сістэме грамадства. 
Абгрунтаванасць, напрыклад, закону аўстралійскіх абарыгенаў вынікае 
з міфалогіі, у якой даводзіцца, што законы былі дадзены звыш — 
міфічнымі істотамі з Мройнага Часу. Зварот да звышнатуральнага ў 
падтрымцы прававой сістэмы — звычайны факт, ён характэрны для  
многіх прававых сістэм сучасных заходніх нацый ("народ, адзіны 
перад Богам" — "one nation under God"). 

Прававая сістэма знаходзіць апору і ў спасылцы на больш свецкія  
ідэі маральнасці або дабрабыту. Напрыклад, многія прававыя сістэмы 
ўключаюць у сябе паняцце "разумны чалавек" (reasonable man) — 
агульнапрынятыя погляды наконт таго, што ўяўляюць сабой разумныя 
паводзіны ў дадзенай сітуацыі [Saltman,1991]. Як зазначае Макс 
Глюкман, "разумны чалавек прызнаецца цэнтральнай фігурай ва ўсіх 
развітых заканадаўчых сістэмах", даводзячы, што гэта не менш 
важна і для  незаходніх сістэм, такіх, як у племені бароцэ з Замбіі, 
якое ён даследаваў [Gluckman, 1973, с.83]. Ён таксама зазначае, што 
адсутнасць паняцця "разумная жанчына" ў многіх грамадствах 
адлюстроўвае ніжэйшы прававы статус жанчыны. У апошнія гады ў 
многіх заходніх краінах пытанне аб падобнай няроўнасці полаў у 
прававой сістэме набыло значную вагу, пра што гаварыў на 
канфірмацыйных слуханнях суддзя Вярхоўнага Суда Злучаных Штатаў 
Амерыкі Кларэнс Томас у 1991 г. 

Эвалюцыя законаў 

Законы і прававыя сістэмы паступова мяняюцца ў адказ на  
змяненні сацыяльных і навакольных умоў. Напрыклад, законы аб 
ахове навакольнага асяроддзя былі ўведзены ў апошнія 
дзесяцігоддзі як вынік усведамлення грамадствам праблем экалогіі і 
свядомага жадання зрабіць нешта карыснае ў плане захавання 
прыроды. Але такія змены адбываюцца на падставе 
агульнапрызнаных прынцыпаў у рамках усеагульнай прававой 
структуры, якая мяняецца мала. Для зменаў ў прававой структуры 
патрабуюцца фундаментальныя пераўтварэнні ў адаптацыйнай 
стратэгіі грамадства, што адбываюцца пры пераходзе грамадства на 
новы ўзровень або пры змяненні яго дзяржаўнага ладу (калі,  
напрыклад, манархію змяняе рэспубліка). Але нават у такіх 
выпадках прававыя сістэмы не заўсёды мяняюцца радыкальна, і, як 
правіла, застаецца сувязь новай сістэмы са старой. 

Перакрыццё прававых сістэм 

Існаванне дзвюх і больш прававых традыцый у рамках адзінай 
дзяржавы — звычайная з'ява. У многіх сваіх калоніях Брытанія 
праводзіла палітыку "ўскоснага кіравання", што дазваляла народам 
захаваць многія рысы сваіх уласных прававых сістэм. Брытанскі 
закон, калі ўзнікаў канфлікт, заўсёды меў прыярытэт над 
"карэнным" законам, а "карэнны" закон хоць і змяніўся ў выніку 
свайго развіцця, але захаваў пэўную сувязь з даўнейшым. Такая 
дваістасць прысутнічае ў розных ступенях у многіх заходніх 
заканадаўствах, дзе карэнныя народы захоўваюць пэўную частку 
сваіх традыцыйных прававых нормаў. Напрыклад, навахі, якія 
жывуць у рэзервацыі на паўднёвым захадзе Амерыкі, маюць сваю 
ўласную паліцэйскую і судовую сістэму, якая забяспечвае 
выкананне навахскага і амерыканскага законаў у іх спалучэнні. 

Многія дзяржавы сёння стаяць перад праблемай супрацьлеглых 
поглядаў на тое, што павінна стаць прававой асновай грамадства. У 
наш час шарыят, або ісламскі закон, дзейнічае толькі ў Саудаўскай 
Аравіі, шахствах Персідскага заліва і ў рэвалюцыйным Іране. Але 
іншыя дзяржавы з вялікаю доляю мусульманскага насельніцтва 
неахвотна падпарадкоўваюць свае законы ісламскім канонам ці 
інтэрпрэтуюць іх па-свойму. Канстытуцыя Пакістана не 
прытрымліваецца духу іслама, і ў юрыдычнай практыцы там часцей 
выкарыстоўваюць афіцыйныя нормы, а не шарыят. Пад уціскам 
ісламскіх фундаменталістаў урад Пакістана быў вымушаны ў 1991 
г. увесці закон аб шарыяце, паводле якога ісламскі рэлігійны кодэкс 
набыў прававы статус. Артыкулы гэтага закону агульныя, яны 
заклікаюць 

да развіцця ісламскіх каштоўнасцяў і да ісламізацыі адукацыі; але 
атэісты занепакоены тым, што гэта стварае падмурак для 
адмаўлення дзяржавы ад сваёй канстытуцыйнай улады на карысць 
фундаменталістаў. У апазіцыі да ісламізацыі законаў краіны 
знаходзяцца людзі, якія атрымалі адукацыю на Захадзе, абаронцы 
правоў жанчын, і нават некаторыя ісламскія групы занепакоены 
тым, якія тлумачэнні можа займець шарыят [Weiss, 1988]. 

ВЫКАНАННЕ ЗАКОНАЎ 

I ЎРЭГУЛЯВАННЕ СПРЭЧАК 

Ажыццяўляць законы заўсёды цяжка. У кожным грамадстве можна 
знайсці людзей, чые дзеянні выходзяць за ўсталяваныя прававыя  
рамкі. Акрамя таго, законы могуць па-рознаму трактавацца і ўвогуле 
не прымацца пэўнымі асобамі. Таму грамадствы ствараюць 
фармальныя і нефармальныя механізмы ажыццяўлення сваіх 
законаў і ўрэгулявання спрэчак. 

Стаўленне да законаў 

Хаця ўсе грамадствы валодаюць паняццямі наконт таго, якія 
паводзіны лічацца правільнымі, а якія — не, і сродкамі забеспячэння 
пэўнай ступені канфармізму, але менавіта стаўленне да спосабаў 
захавання парадку можа быць розным. Па-першае, у грамадствах 
існуюць значныя адрозненні па ступені трансфармацыі маральных 
уяўленняў у збор законаў. Напрыклад, каманчы традыцыйна не мелі 
абстрактных правілаў наконт адпаведнасці паводзінаў ідэалу [Ноеbel, 
1940J. У іх не было недахопу нормаў, але тыя не былі сфармуляваны і 
ўведзены ў рэестр агульных законаў. Грамадствы адрозніваюцца 
таксама па ступені згоды грамадзян з законамі або нормамі. Адны з 
іх патрабуюць абсалютнага паслушэнства, яно там уяўляецца 
неабходным для выжывання або для дасягнення пэўнай мэты 
(напрыклад, каб супрацьстаяць знешняй пагрозе або каб стварыць 
імперыю). Другія грамадствы больш талерантныя, схільныя да 
гандлю і прадпрымальніцтва. Ёсць адрозненні і ў відах талерантных 
паводзінаў. Інуіты, напрыклад, у спробе пазбегнуць сварак і насілля, 
у імкненні да міру і гармоніі даходзяць да крайнасці. Другой 
крайнасцю з'яўляюцца сварлівасць і агрэсіўнасць — звычайная з'ява 
ў грамадствах з ухілам да індывідуалізму. Усё гэта асаблівасці розных 
спосабаў адаптацыі. 

Законы захоўваюцца больш строга, калі яны абапіраюцца на 
агульнапрынятыя нормы. Большасць людзей на Захадзе  

пагаджаецца з артыкуламі закона супраць забойства дарослага або 
дзіцяці, тым часам як законы, звязаныя з абортам, успрымаюцца 
неадназначна. Так адбываецца таму, што ў грамадстве не існуе 
маральных нормаў у дачыненні да правоў зародка на жыццё. 
Падобным чынам і сухі закон не меў поспеху ў Злучаных Штатах, бо 
там не было агульнапрызнаных правілаў адносна ўжывання  
алкагольных напояў. У абодвух гэтых прыкладах законы па-рознаму 
ўздзейнічаюць на розныя грамадскія слаі. Гэта датычыцца найперш 
грамадстваў з вялікай сацыяльнай і культурнай шматстайнасцю. 
Законы аб абортах больш датычацца жанчын, і стаўленне да іх часта 
звязана з рэлігійнымі поглядамі. Сухі закон больш хвалюе людзей, 
якія стаяць перад выбарам: ужываць або не ўжываць алкаголь, і не 
кранае тых, хто па рэлігійных меркаваннях не п'е ніколі і ні ў якіх  
выпадках. 

Урэгуляванне спрэчак 

у паляўнічых і збіральнікаў 

Паколькі законы не выконваюцца аўтаматычна, кожнае грамадства 
мае механізмы ўздзеяння на тых, хто парушае законы або не 
згаджаецца з імі. Вялікая патрэба ў такіх механізмах адчуваецца 
найперш у буйных грамадствах, але нават малыя, адносна аднародныя 
грамадствы маюць свае сродкі ўрэгулявання антыграмадскіх 
паводзінаў і канфліктаў. 

Два галоўныя моманты напружанасці ў паляўнічых і збіральнікаў 
— гэта полавыя адносіны і харчаванне. Усе качавыя супольнасці 
маюць пэўныя правілы размеркавання ежы, але рэальны працэс 
раздзялення на долі звычайна праходзіць у атмасферы падазронасці і 
заклапочанасці, бо кожны баіцца не атрымаць належнага. Спрэчкі з-за 
нявернасці і рэўнасць паміж мужчынамі і жанчынамі ў некаторых 
грамадствах зведзены да мінімуму за кошт лібералізацыі полавых 
адносін, але шмат дзе яны з'яўляюцца галоўнай крыніцай 
напружанасці і сутычак. У большасці качавых народаў націск робіцца 
на захаванне грамадскай раўнавагі. Паколькі такія грамадствы 
невялікія і кампактныя, то многія канфлікты там уладжваюцца на 
міжасабовым узроўні шляхам сварак ці боек. Іншыя суграмадзяне 
спрычыняюцца да іх нефармальна — праз асуджэнне і кпіны. 

Аднак спрэчкі не заўсёды лёгка ўладжваюцца, і часам, каб зняць 
напружанасць, даводзіцца ўжываць спецыяльныя сродкі. Звычайны 
шлях да памяншэння напружанасці сярод качэўнікаў — разгрупоўка: 
раскол групы з мэтай пазбегнуць далейшых спрэчак. Поспех гэтай 
меры залежыць у многім ад навакольных умоў. Дзе небагатыя 

прыродныя рэсурсы і ваяўнічыя суседзі  ўскла дняюць  
магчымасць разгрупоўкі , там звычайна выганяюць галоўнага 
завадатара. У некаторых качавых  народаў выкарыстоўваюцца і 
больш складаныя метады ўрэгулявання спрэчак. Сярод 
аўстралійскіх абарыгенаў асобы, якіх абвінавачваюць у 
парушэнні законаў, мелі права быць выслуханымі   перад 
цырыманіяльным сходам,  і ім  маглі  дараваць.   Гэта  
суправаджалася рытуалам трымання за пеніс у  выпадку  з  
мужчынамі, жанчыны ж мусілі  аддавацца мужчынам — 
удзельнікам сходу [Berndt, 1965, с.187-190]. Узаемная згода — 
вось аснова такіх дзеянняў. Гэтай думкай прасякнуты ці не ўсе 
прававыя ўяўленні качавых  грамадстваў. Кампенсацыя за 
парушэнні вызначаецца шляхам  перамоў. Сярод груп могуць ісці 
перамовы наконт канкрэтных  тавараў і  паслуг у якасці  
кампенсацыі.   Там,  дзе  патрабуецца  вышэйшая мера — смерць, 
перамовы ідуць аб  тым, колькі і якіх  іменна людзей неабходна 
забіць. 

Зніжэнне напружанасці сярод 
дробных земляробаў 

Пераход ад качавога ладу  жыцця да земляробства вядзе да 
новых  прыярытэтаў і  да новых прававых патрабаванняў. 
Большасць земляробаў жыве ў рамках пэўнай абмежаванай 
тэрыторыі. Іх жыхарства носіць больш стабільны характар , 
яны валодаюць большымі матэрыяльнымі здабыткамі. Карацей 
кажучы,  ім  ёсць за што  змагацца,  і маецца большая 
верагоднасць таго, што  яны будуць змагацца. Галоўныя 
прававыя праблемы дробных сялян тычацца размеркавання 
лішку , атрыманага ў працэсе вытворчасці , атрымання ў 
спадчыну  ўласнасці,  права на зямлю і сферы полу . Спрэчкі 
звычайна ўзнікаюць,  калі адчуваецца востры недахоп у такіх 
важных рэсурсах, як зямля. 
Земляробы ўладжваюць многія са сваіх прававых праблем 

гэтак жа,  як і качэўнікі,  але з некаторымі важнымі адрозненнямі. 
Многія канфлікты, напрыклад, уладжваюцца сваякамі,  
адказнасць за паводзіны чалавека нясуць старэйшыя браты або  
іншыя родзічы. Ганьбаванне і кпіны таксама адыгрываюць 
пэўную ролю.  Сярод меланезійцаў з вострава Гудынаф 
практыкуецца метад ганьбавання з дапамогаю ежы  [Young,   
1971].  Чалавек, які адчувае,  што  яго пакрыўдзілі , прапануе 
крыўдзіцелю самы лепшы і самы вялікі кавалак мяса або чаго 
іншага з намерам засароміць:  маўляў, яму даюць нешта значна 
лепшае,  чым  ён  заслугоўвае.  У многіх  невялікіх  сельскіх  
абшчынах у пытаннях,  звязаных з бытавой напружанасцю і 
спрэчкамі,  людзі  практыкуюць таксама варажбу і  чарадзейства і 
абвінавачваюць у такой практыцы адзін аднаго. 

Р азгрупоўка і выгнанне сустракаюцца таксама і сярод сялян. 
Аднак сялянам разгрупавацца значна цяжэй — і з-за прывязанасці 
да сваіх  надзелаў, і з прычыны большай шчыльнасці насельніцтва. 
На поўдні  Бгліза, дзе да апошняга часу была невысокая 
шчыльнасць насельніцтва, паселішчы майя з-за спрэчак паміж 
групамі праз колькі гадоў звычайна распадаюцца. Прадстаўнікі 
розных  груп пераязджаюць у  іншыя вёскі або ствараюць новыя 
паселішчы ў незанятых  месцах. Астракізм — звычайная з'ява сярод 
сялянскіх  абшчын. У паўднёвым  Белізе старэйшына можа прыняць 
рашэнне аб выгнанні пэўнай асобы,  калі ён бачыць,  што ўсе іншыя 
сродкі  ўздзеяння сябе не апраўдалі. У такім  выпадку гэта асоба 
павінна прасіць дазволу  на пераезд у  другую вёску  або ўвогуле 
пакінуць гэты раён.  

Кантроль за выкананнем законаў у 
дзяржавах 

У вялікіх грамадствах прававыя патрабаванні і прававыя сістэмы 
маюць сваю адметнасць.  Маёмасная і сацыяльная няроўнасць, 
большая культурная размаітасць ускладняюць працэс захавання 
грамадскага парадку . Больш высокі ўзровень і складаная будова 
такіх  дзяржаў робяць нефармальныя і  міжасабовыя сродкі 
ўрэгулявання спрэчак амаль немагчымымі. Хаця розгалас, 
ганьбаванне і павага да ролевых абавязкаў застаюцца важным 
сродкам забеспячэння парадку,  дзяржаўны апарат для стварэння і 
выканання законаў карыстаецца такімі спецыялізаванымі  
ўстановамі, як, напрыклад, суд і  па ліцыя.  I ў дробных грамадствах 
ёсць людзі,  якія выконваюць абавязкі суддзі  або паліцэйскага,  але 
такая спецыялізацыя ўсё ж больш характэрна для вялікіх дзяржаў. 
Яшчэ адно  адрозненне ў тым,  што  астракізм у форме турэмнага 
зняволення, што практыкуецца для падтрымання грамадскага 
парадку, рэдка сустракаецца ў дробных  грамадствах . 

Toe, як у дзяржавах  ажыццяўляюцца законы, залежыць галоўным 
чынам ад размеркавання ўлады і  багацця і ад барацьбы за іх.  Калі 
пэўная частка грамадства атрымлівае права кантраляваць дзяржаўны 
апарат, яна, як правіла, будзе старацца выкарыстоўваць законы і 
прававыя ўстановы ў сваіх уласных інтарэсах. Напрыклад, Гватэмалу 
сёння кантралюе невялікая ўплывовая група замежных 
землеўладальнікаў і капіталістаў, якія выдаюць неспрыяльныя для 
большасці  насельніцтва законы; калі ўзнікае пагроза іх  праўленню, 
яны могуць выкарыстаць войска, паліцыю і суд.  Там,  дзе палітычная 
ўлада больш разгалінаваная, як у  Канадзе і ў Злучаных Штатах, існуе 
канкурэнцыя за права выдаваць законы і, як правіла, схільнасць да 
юрыдычнага прызнання правоў большай часткі насельніцтва.  

Захаванне сусветнага парадку 
Сучасныя нацыянальныя дзяржавы не адгароджаны ад свету. 

Яны мяжуюць з многімі іншымі дзяржавамі, узаемадзейнічаюць 
праз гандаль, культурныя сувязі і палітыку. У рамках сусветнай 
супольнасці патрабуецца мысліць маштабна — як у галіне палітыкі, 
так і ў галіне эканомікі. Пры ўзаемадзеянні на міжнародным узроўні 
супярэчнасці ўзнікаюць паміж тымі народамі або дзяржавамі, якія 
значна адрозніваюцца ўзроўнем жыцця і культурамі. Гэта асабліва 
відавочна ў выпадку з міжнароднай здабычай нафты і ў канфліктах 
на Блізкім Усходзе. 
У нашым стагоддзі спосабам прадухіліць міжнародны хаос сталі 

спробы ўстанавіць агульныя правілы, якія б прызнаваліся, прынамсі, 
большасцю краін свету. Заключаны шэраг дагавораў, якія тычацца 
аўтарскага права і пошты. Для падтрымання парадку прымаліся і 
больш агульныя захады: створаны міжнародныя арганізацыі, якія 
выходзяць за  нацыянальныя  межы, напрыклад, Арганізацыя 
Аб'яднаных Нацый і Міжнародны Суд. Аднак эфектыўнасць такіх 
устаноў абмежаваная, бо яны не валодаюць прымусовым механізмам. 
У некаторых выпадках Арганізацыя Аб'яднаных Нацый мела поспех 
у вырашэнні спрэчак шляхам выкарыстання вайсковай сілы або 
эканамічных санкцый, але пераважным чынам яна служыць толькі ў 
якасці арэнь; для  дыспутаў і для  мірнага ўрэгулявання канфліктаў. 
Такім  чынам,  хаця  палітыка  і  эканоміка  выйшлі  на  сусветную 
арэну, закон пакуль што за імі не паспявае. 

ПАРУШЭННІ ПАРАДКУ 

Міжасабовая і сацыяльная напружанасць прысутнічаюць у любым 
грамадстве, і кожнае з іх стварае механізмы для зняцця гэтай 
напружанасці і пагрозы парадку, якую яна нясе. Калі ўзнікаюць 
дробныя ўскладненні, іх звычайна вырашаюць без асаблівых праблем. 
Аднак сітуацыя можа выйсці з-пад кантролю, і тады нават паліцыя 
няздольная папярэдзіць выбух. Сур'ёзныя парушэнні парадку часта 
з'яўляюцца вынікам абвастрэння грамадскіх канфліктаў, у 
прыватнасці, тых, што звязаны з размеркаваннем багацця і ўлады. 

Палітычнае насілле 

Спакойны негвалтоўны пераход улады ~ не частая з'ява, тым больш 
калі гэта пераход не ў межах адной групы. Той, хто мае ўладу, хоча яшчэ 
большай і таму, як правіла, неахвотна адмаўляецца ад яе. 

у сваю чаргу той, хто ўлады не  мае, часта бачыць у насіллі адзіны 
сродак павышэння свайго грамадскага статуса. 

ПАЎСТАННІ. Эрык Вульф і Эдвард Гансэн пісалі, што 
"гісторыя Лацінскай Амерыкі ад незалежнасці да цяперашняга часу 
— гэта гісторыя вострай барацьбы "тутэйшых" і "нетутэйшых" 
[Wolf and Hansen, 1972, с.235]. Уільям Стокс вызначыў асноўныя 
формы паўстанняў, характэрныя для Лацінскай Амерыкі: мачэтызм 
(machetismo), куартэляса (cuartelazo), гольпэ дэ эстада (golpe de 
estado) i рэвалюцыя [Stokes, 1952]. Мачэтызм  (паводле назвы доўгага 
нажа, мачэтэ, які насілі з сабой лацінаамерыканскія сяляне) — 
гвалтоўны захоп улады, у якім лідэр карыстаецца падтрымкай 
узброеных сіл. Гэты метад дасягнення ўлады разбурае 
адміністрацыйную сістэму і эканоміку і можа прывесці да вялікіх 
чалавечых страт. Так было ў Калумбіі, дзе  мачэтызм быў шырока  
распаўсюджаны на працягу XIX і ў пачатку XX ст. Толькі паміж 
1899 і 1903 гг. там было забіта звыш 100 тысяч чалавек. 

Куартэляса ўяўляе сабой дэталёва спланаваны невялікай групай 
вайскоўцаў хуткі захоп улады шляхам заняцця асноўных 
стратэгічных пунктаў. Такі пераход улады бывае амаль бяскроўным, 
і асноўная маса насельніцтва можа даведацца пра яго, калі ўсё 
скончыцца. Самае цяжкае пры куартэляса — утрыманне улады.  
Каб застацца пры ўладзе, трэба дамагчыся падтрымкі іншых 
уплывовых колаў грамадства, асабліва вайсковых падраздзяленняў. 

Гольпэ дэ эстада, або дзяржаўны пераварот, у параўнанні з 
куартэляса — больш распаўсюджаны спосаб гвалтоўнага звяржэння 
ўлады. Хаця ў ім заўсёды ўдзельнічае войска, аднак многае 
залежыць і  ад удзелу цывільных. Па сутнасці гольпэ — гэта 
раптоўны напад на тых, хто пры ўладзе, які звычайна прадугледжвае 
забойства або арышт галавы выканаўчай улады і мабілізацыю 
вялікай колькасці палітычных саюзнікаў. 

Акрамя Лацінскай Амерыкі, гвалтоўныя захопы ўлады мелі месца 
ў многіх іншых рэгіёнах свету. У паўднёвай частцы Ціхага акіяна, 
напрыклад, першы вайсковы пераварот прывёў да таго, што пасля 
семнаццаці гадоў парламенцкага кіравання ў маі 1987 г. быў 
звергнуты законна абраны ўрад Фіджы [Howard, 1991]. Гэты 
пераварот быў арганізаваны членамі былой кіруючай алігархіі (на 
чале з фіджыйскімі  лідэрамі), якія разам са сваімі цывільнымі  і  
вайсковымі саюзнікамі страцілі ўладу ў выніку апошніх выбараў. Сам 
пераварот быў праведзены невялікай групай салдат, якія занялі  
парламент і ўзялі на два тыдні ў палон прэм'ер-міністра і членаў яго 
партыі, пакуль новы ваенна-грамадзянскі рэжым не адчуў сябе ў 
дастатковай бяспецы, каб выпусціць іх на волю. 

Такія формы палітычнага насілля не абавязкова прыводзяць да  
структурных зменаў у грамадстве ці, прынамсі, не маюць такога 
намеру.  Пераварот на Фіджы, напрыклад,  меў на мэце вярнуць 
палітычную ўладу партыі, якая пацярпела паражэнне на выбарах. 
Пры вывучэнні шматлікіх паўстанняў у Афрыцы Макс Глюкман  
заўважыў, што для большасці з іх характэрны працэс "вонкавых 
зменаў", бо яны не прыводзілі да "змянення органаў кіравання і 
асоб, якія там працуюць" [Gluckman, 1965, с.165]. Такія паўстанні 
часта служылі ў якасці клапана, праз які спускалася назапашаная ў 
грамадстве напружанасць. Аднак многія паўстанні ўсё ж спрыялі  
важным пераменам. Зноў вяртаючыся да падзей на Фіджы, можна  
сказаць, што хаця там першапачатковым намерам было аднавіць  
уладу традыцыйнай алігархіі, але па сутнасці важакі перавароту былі 
вымушаны падзяліцца ўладаю з вайскоўцамі, што істотным чынам 
змяніла ўладныя адносіны ў фіджыйскім грамадстве. 

РЭВАЛЮЦЫІ: АНТРАПАЛАГІЧНАЕ РАЗУМЕННЕ. Палітычнае 
насілле ў грамадстве — звычайная з'ява, чаго не скажаш пра 
рэвалюцыю. Паводле Вульфа і Гансена, рэвалюцыя азначае 
"фундаментальныя перамены сутнасці дзяржавы, функцыі ўрада, 
прынцыпаў эканамічнай вытворчасці і размеркавання, 
узаемаадносінаў грамадскіх класаў, у прыватнасці, у плане 
дзяржаўнага кантролю — адным словам, істотны разрыў з 
мінулым" [Wolf and Hansen, 1972, с.235]. Тэрмін  "рэвалюцыя" 
няправільна прымяняўся да шэрагу праяў палітычнага насілля, што 
прыводзілі да адносна нязначных перамен у жыцці народа. 
Кардынальны разрыў сувязяў з мінулым, які адпавядаў бы 
вызначэнню рэвалюцыі, па сутнасці здараецца вельмі рэдка. 

Рэвалюцыі адбываюцца не часта, і вось чаму. Недахоп улады, 
няздольнасць арганізавацца або недастатковае жаданне — гэта 
адносна простыя прычыны. Пры вывучэнні афрыканскіх паўстанняў 
Глюкман  адзначае яшчэ  адзін  важны  фактар:   шматстайнасць  і 
раздробненасць грамадства, што ўскладняе працэс карэннага 
пераўтварэння [Gluckman, 1965]. Людзі  знаходзяцца ў путах 
усемагчымых сувязяў — сваяцкіх,  вытворчых і  г.д.,  што звязваюць  
іх ва ўчынках і думках і зніжаюць рэвалюцыйны патэнцыял. 
Імкненне да бяспекі і страх перад невядомым характэрны для  
пераважнай большасці звычайных людзей. Яны рэдка ахвяруюць 
нават самым малым, калі гаворка ідзе аб сям'і, ежы і жытле, у надзеі  
атрымаць нешта лепшае пры новым парадку. У стрымліванні 
рэвалюцыйных тэндэнцый вялікую ролю іграюць рэформы (часам іх 
дастаткова, каб паслабіць напружанасць) і здольнасць улад мяняць  
кіраўніцтва 

апазіцыі. Нават калі людзі  паўстануць з-за беднасці або 
несправядлівасці, часта іх мэта — не рэвалюцыйнае пераўтварэнне 
грамадства а простае паляпшэнне жыцця. 

Рэвалюцыі — гэта вынік выключнага збегу абставін. Сам факт 
паўстання яшчэ не азначае рэвалюцыі; людзі павінны стварыць  
новы грамадскі парадак, які б карэнным чынам адрозніваўся ад 
ранейшага. Менавіта гэты стваральны працэс больш чым што 
адрознівае рэвалюцыю ад іншых формаў палітычнага насілля. 

Комплексны характар рэвалюцыі пажадана разглядаць з пункту 
гледжання розных навук. Эканамісты зрабілі ўклад у наша разуменне 
рэвалюцыі праз аналіз такіх фактараў, як інфляцыя і дэфляцыя. 
Сацыяпсіхолагі праніклі ў сутнасць такіх важных з'яў, як рэакцыя 
на ўладу і на страту яе. He менш важны ўклад зрабілі гісторыкі, 
сацыёлагі, палітолагі і многія іншыя спецыялісты. Антраполагі 
таксама паспрыялі нашаму разуменню рэвалюцыі. Адным з галоўных 
укладаў антрапалогіі ў навуку з'яўляецца дэталёвае вывучэнне 
сялянства ў працэсе этнаграфічных назіранняў. Нягледзячы на тое 
што большасць рэвалюцыйных лідэраў і рэвалюцыйных ідэолагаў 
сфарміраваліся ў горадзе, вырашальную ролю ў многіх рэвалюцыях 
адыгралі менавіта сяляне. 

У многіх слова "сялянства"  выклікае вобраз кансерватыўнай 
аморфнай масы. Гэта памылковае ўяўленне. Каб зразумець 
дынаміку рэвалюцыйнага працэсу сярод сялян, мы павінны 
ўлічваць розныя аспекты сялянскага жыцця, бо кожны з іх уплывае 
на гэты працэс па-рознаму. Напрыклад, у расійскай рэвалюцыі адна 
частка сялянства адыграла асабліва важную ролю: тая, што была 
адносна заможнай і мела цесныя сувязі з горадам. Менавіта гэты 
верхні слой сялянства быў больш за ўсё расчараваны 
немагчымасцю дасягнуць сваіх сацыяльных і эканамічных мэтаў у 
існуючых умовах.  Каб зразумець, як выспявае рэвалюцыя, 
недастаткова асэнсаваць агульныя сацыяльна-эканамічныя ўмовы 
або настроі. Мы павінны даследаваць спецыфічны сацыяльны  
кантэкст,  у якім  групы  людзей прымаюць пэўныя рашэнні; 
асаблівую ўвагу пры гэтым трэба звярнуць на ролю пасрэднікаў. 
Ідэалагічным мозгам рэвалюцыі могуць быць інтэлектуалы, але 
сяляне і рабочыя рэдка прызнаюць такіх лідэраў. Разуменне таго, як 
сапраўды развіваліся адносіны паміж рознымі групамі насельніцтва 
і як ідэалогія перадаецца на міжасабовым узроўні — неабходная 
ўмова вывучэння любой рэвалюцыі. Для даследавання такіх 
дынамічных працэсаў найлепшым чынам падыходзяць менавіта 
антраполагі. 

Войны паміж грамадствамі 
Усе грамадствы, як правіла, спрабуюць вырашаць канфлікты 

мірна і арганізавана, хаця гэта ім не заўсёды ўдаецца. У той час як у 
большасці з іх існуюць шматлікія фактары стрымлівання ўнутранай 
агрэсіі, у знешніх стасунках значна менш такіх фактараў для мірнага 
вырашэння магчымых супярэчнасцяў. Асабліва гэта адносіцца да 
чужынцаў, якіх падчас не ўспрымаюць як прадстаўнікоў аднаго 
біялагічнага віду. Разам з тым, чужынцы могуць быць настолькі 
адрознымі ў эканамічных і сацыяльных адносінах, што няма сэнсу з 
імі змагацца. 
Вайна паміж палітычна аўтаномнымі супольнасцямі ў большасці 

выпадкаў успыхвае тады, калі разрываюцца адносіны паміж імі, або 
калі грамадствы, якія не мелі судакранання, аказваюцца ў кантакце і 
канкурэнцыі паміж сабой. Нельга сказаць, што вайсковыя сутычкі 
з'яўляюцца натуральным следствам чалавечай агрэсіўнасці: яны 
вынікаюць са спецыфікі сацыяльных і навакольных умоў. 

Антраполагі вылучаюць тры асноўныя катэгорыі міжгрупавой 
агрэсіі: помста, набег і вайна. Прычыны і прыклады кожнай могуць 
быць рознымі ў залежнасці ад знешніх умоў. Яны могуць таксама 
залежаць ад велічыні грамадстваў і адлюстроўваюць іх дэмаграфічныя, 
эканамічныя і тэхналагічныя адрозненні. Перадусім сучасныя народы 
стараюцца дасягаць сваіх мэтаў адносна цывілізаваным шляхам, 
спрабуючы абгрунтаваць свае дзеянні праз ідэалогію. 

КРЭЎНАЯ ВАРАЖНЕЧА. Працяглы стан варожасці паміж 
рознымі сем'ямі або родамі называецца крэўнаю варажнечай. Яна 
можа мець месца ў межах аднаго грамадства або паміж прадстаўнікамі 
розных грамадстваў. Гэта самая распаўсюджаная праява міжгрупавой 
агрэсіі, бо для яе не трэба шмат прычын: дастаткова толькі зачэпкі, з-
за якой і пачынаецца супрацьстаянне. 

Вось як даследчыкі апісваюць выпадкі крэўнай варажнечы сярод 
аўстралійскіх абарыгенаў з гледзішча мсціўцаў [Spencer and Gillen, 
1899, с.489-496]. Канфлікт звычайна пачынаецца, калі мужчына 
крадзе жонку з іншай групы або калі прычынай чыёй-небудзь смерці 
лічыцца чараўніцтва ці ўрок. Пакрыўджаны бок у такім выпадку 
аб'ядноўваецца, каб напасці на крыўдзіцеляў. Хаця пакрыўджаныя 
ўваходзяць у варожы лагер цалкам узброеныя, з коп'ямі, бумерангамі і 
шчытамі, спрэчка звычайна абмяжоўваецца гучнай лаянкай, якая 
доўжыцца гадзіну або дзве. Аднак пазбегнуць фізічнага насілля ўдаецца 
не заўсёды. Часам людзі з пакрыўджанага лагера завабліваюць у пастку 
некалькіх ворагаў і без усялякай рызыкі для сябе забіваюць іх. 
Асаблівасць такога віду варожасці ў тым, што 

акты насілля могуць быць накіраваны не супраць канкрэтных асоб, 
а супраць любога прадстаўніка варожай групы, у чым праяўляецца 
прынцып калектыўнай адказнасці. Пры такой варожасці першы акт 
помсты не заўсёды бывае апошнім; могуць быць контратакі, і 
спрэчка можа разрасціся ў сур'ёзную канфрантацыю паміж 
большымі групамі. Помста мае месца і ў такіх вялікіх утварэннях, як, 
напрыклад, банды ў амерыканскіх гарадах. Канфлікты набываюць 
асаблівую вастрыню там, дзе сваяцтва і палітыка цесна звязаны, 
што асабліва відавочна пры спадкаемстве ўлады, як бывае ў 
манархіях. Гатовы прыклад — канкурэнцыя паміж Ёркамі і 
Ланкастэрамі, якая прывяла да войнаў Пунсовай і Белай Ружы у 
Англіі. 

НАБЕГІ. Сярод качэўнікаў і земляробаў раптоўныя драпежніцкія 
напады часта звязаны з перанаселенасцю і спаборніцтвам за мізэрныя 
рэсурсы. Набегі  шырока распаўсюджаны сярод земляробаў у больш 
населеных раёнах Новай Гвінеі і ў басейне Амазонкі. Спрыяльныя  
ўмовы для набегаў узнікаюць там, дзе ў суседніх народаў розныя  
ўзроўні ўлады, як у выпадку з качэўнікамі племені  . сан у Паўднёвай  
Афрыцы і іх больш магутнымі суседзямі, якія займаюцца 
земляробствам і пастухоўствам. У рэшце рэшт некаторыя супольнасці 
вымушаны спецыялізавацца ў набегах проста таму, што ў іх няма 
іншага выйсця, або таму, што такі спосаб адаптацыі рашуча пераважае 
над іншымі даступнымі спосабамі. Амазонскае племя мураў, 
напрыклад, у XIX ст. у адказ на новыя ўмовы, створаныя партугальскім 
уварваннем і акупацыяй, пераўтварылася з земляробаў у сталых 
захопнікаў. Муры рабілі набегі не толькі на еўрапейцаў, але на 
індзейцаў па  усёй Амазонцы, доўгі час жывучы ў сваіх каноэ ў 
цяжкадаступных раёнах. Амаль не займаючыся земляробствам, яны 
харчаваліся ці рыбаю, якую лавілі ў рэках, ці тым, што маглі забраць у 
іншых. Групы індзейцаў паўночнаамерыканскіх раўнін выпрацавалі 
аналагічны спосаб адаптацыі, прыстасоўваючы формы грамадскай 
арганізацыі да сваіх патрэб, звязаных з мабільнасцю і частымі  
бойкамі. 

ВОЙНЫ. Акты помсты сярод аўстралійскіх абарыгенаў і набегі 
мураў прадугледжвалі ўдзел невялікай колькасці людзей, як і ў 
большасці выпадкаў міжгрупавой агрэсіі дробных супольнасцяў. 
Часам барацьба паміж імі абвастраецца, але з прычыны нязначнай 
шчыльнасці насельніцтва і з-за немагчымасці качэўнікаў і земляробаў 
дазволіць сабе раскошу весці працяглыя вайсковыя дзеянні 
канфрантацыя звычайна бывае непрацяглай. 

Сялянскія супольнасці здольны ўдзельнічаць у больш працяглых 
вайсковых дзеяннях. Як толькі перанаселенасць становіцца  

заўважнай, людзі пачынаюць шукаць прычыны для боек. Для 
качэўнікаў і сялян, якія жывуць у малазаселеных раёнах, вайсковыя 
дзеянні рэдка пачынаюцца з мэтаю захопу тэрыторыі (хаця 
тэрыторыя можа стаць ускосным вынікам барацьбы). Часцей за ўсё 
войны сярод такіх народаў пачынаюцца з-за міжасабовых сутычак, 
у тым ліку і праз жанчын. Па меры росту насельніцтва павялічваецца 
і верагоднасць узнікнення боек за тэрыторыю. 
Войны — неад'емная частка жыцця ў густанаселеных далінах 

Новай   Гвінеі.  Напрыклад, для  племені дані да нядаўняга часу 
пагроза вайны была пастаяннай. Як зазначае Шанкман, "галоўная 
дзейнасць племені дані так ці інакш звязана са свіннямі, агародамі і 
вайной, і ўсё штодзённае жыццё круціцца вакол гэтых цэнтральных 
кропак" [Shankman, 1991, с.611]. Мэрвін Мэджыт у сваім 
даследаванні вайсковых дзеянняў племені маэ-энга ва ўсходніх 
узгор'ях Новай Гвінеі адзначае, што "ў цяперашні час і ў мінулым  
імкненне мясцовых карэнных груп авалодаць і ўтрымаць ворныя 
землі заўсёды заставалася галоўным  матывам, які падахвочваў іх да  
вядзення войнаў" [Meggitt, 1977, с. 182]. Вайсковыя дзеянні племені 
маэ-энга звычайна доўжацца ўсяго некалькі дзён, таму што больш 
працяглыя бойкі сур'ёзна адбіваюцца на іх матэрыяльным  
становішчы. 

Сярэдняя лічба ўдзельнікаў войнаў племені энга складае  
прыблізна 360 чалавек. 3 1961 па 1973 год у 46 інцыдэнтах лічба 
смяротнасці складала ў сярэднім 1,6 на адзін інцыдэнт. Гэта лічба 
можа падацца нязначнай, але ў параўнанні з памерамі грамады энгаў 
яна зусім не малая. 
Колькасць загінуўшых і параненых на вайне паміж дробнымі 

грамадствамі можа быць у працэнтных адносінах ад агульнай 
колькасці насельніцтва фактычна большай, чым пры вайсковых 
дзеяннях паміж грамадствамі буйнымі. Доля смяротнасці сярод 
мужчын у вайсковых дзеяннях паміж такімі плямёнамі, як маэ-энга і 
дані, аказваецца значна большай, чым у краінах, якія прымалі ўдзел 
у другой сусветнай вайне (у тым ліку ў Германіі і Савецкім Саюзе). 
Акрамя таго, ступень мабілізацыі дарослых мужчын для вядзення 
вайсковых дзеянняў у малых грамадствах нашмат вышэй. У народа 
маэ-энга фактычна ўсё дарослае мужчынскае насельніцтва можа 
пайсці на вайну, прынамсі, кароткачасовую, між тым як узровень 
мабілізацыі ў краінах — удзельніцах другой сусветнай вайны не 
перавышаў 15 %. 

Вайсковыя дзеянні і развіццё дзяржавы цесна ўзаемазвязаны. 
Буйныя палітычныя ўтварэнні ўзнікалі ў выніку войнаў, і многія 
вялікія  дзяржавы трымаліся  за кошт збору даніны з заваяваных 
народаў. Каб апраўдаць вайсковыя дзеянні, заўсёды патрабавалася 

пэўнае абгрунтаванне, а не проста спасылка на неабходнасць 
захапіць уладу і багацце. Як зазначыў Фрэдэрык Хікс, "кожная 
імперыя для апраўдання сваіх дзеянняў стварала пэўны высокі 
маральны прынцып, за які людзі маглі з большай ахвотаю 
рызыкаваць сваім жыццём, чым у выпадку, калі б яны ведалі, што 
такая рызыка толькі ўзбагаціць і ўзмоцніць улады" [Hicks, 1979, с.90]. 
Прынамсі, ацтэкі знайшлі абгрунтаванне сваёй агрэсіі ў рэлігіі, якой 
"патрабаваліся" людскія ахвяры. 

Ацтэкі з цэнтральнай Мексікі надавалі вялікае значэнне вайсковай 
падрыхтоўцы, як гэта было ў многіх ранніх імперыях. I 
прасталюдзіны, і знаць у юнацтве праходзілі спецыяльную вайсковую 
падрыхтоўку, і самых адважных воінаў прызначалі на адказныя 
адміністрацыйныя пасады. Каб увесь час падтрымліваць стан 
баявой гатоўнасці, ацтэкі ўцягвалі суседнія народы ў xochiyaoyotl, ці 
кветкавыя войны, пры якіх сутычкі былі абмежаванымі, а 
прадстаўнікі знаці стараліся не забіваць адзін  аднаго (сярод забітых 
былі толькі прасталюдзіны). 

У ацтэкаў ужо з'яўляецца адзінка вайсковага спецыяліста, што не 
характэрна для малых супольнасцяў. Такая спецыялізацыя  
азначала, што большая частка мужчынскага насельніцтва магла не 
прымаць непасрэднага ўдзелу ў вайсковых дзеяннях. Іх праводзілі 
арміі, што складаліся са спецыялістаў і менш падрыхтаваных салдат, 
якіх набіралі галоўным чынам для масавасці. 

Разам з кадравай спецыялізацыяй яшчэ адной важнай рысай 
войнаў адносна ўзроўню развіцця грамадства з'яўляецца 
тэхналагічны прагрэс. Важным дасягненнем стала стварэнне 
агнястрэльнай зброі. У сувязі з гэтым Пэтэнжыл вызначыў 
баяздольнасць прафесійных салдат (рыцараў) у параўнанні з 
сялянствам феадальнай  Еўропы наступным чынам: "Да ўзнікнення 
агнястрэльнай зброі прафесійны салдат не меў значнай перавагі ва 
ўзбраенні над сялянамі, калі даходзіла да сутычак. /.../ Прафесійная 
перавага вынікала з большай арганізаванасці і дысцыплінаванасці на 
полі бою. /.../ Гэта адносная раўнавага была парушана з'яўленнем 
агнястрэльнай зброі. Той, хто ёю авалодваў, меў вялізную перавагу 
над астатнімі" [Pettengill, 1981, с.4-5]. Агнястрэльную зброю вынайшлі 
ў Еўропе ў XIV ст., але толькі ў перыяд з сярэдзіны XVI да сярэдзіны 
XVII ст. пасля важных тэхнічных удасканаленняў яна ўвайшла як у 
вайсковае, так і ў цывільнае жыццё. Яна адыграла найважнейшую 
ролю не толькі ў вайсковых дзеяннях у Еўропе, але таксама і ў 
каланіяльнай экспансіі ў тых частках свету, дзе такой зброі яшчэ не 
было. 

Пашырэнне еўрапейскіх каланіяльных імперый і  
распаўсюджванне агнястрэльнай зброі мела важныя наступствы для 
спосабаў вядзення вайсковых дзеянняў у малых народаў. У басейне 

Амазонкі не вельмі ваяўнічыя плямёны былі вымушаны 
супрацьстаяць партугальскім захопнікам і адначасова спаборнічаць 
адно з адным за авалоданне прыроднымі рэсурсамі, якія няўхільна 
змяншаліся. На прыклад, янамамі з поўдня Венесуэлы [Chagnon, 
1983] сталі ваяўнічымі ў значнай ступені з-за таго, што іх выцеснілі 
на неспрыяльныя для жыцця тэрыторыі. На спосаб адаптацыі 
янамамі паўплывала набыццё зброі суседнім племенем макірытары, 
якое ў выніку атрымала над імі перавагу. У многіх частках свету 
даступнасць еўрапейскай вайсковай тэхнікі дазволіла некаторым 
народам займець верх над сваімі суседзямі. Дзяржавы Афрыкі, якія 
гандлявалі рабамі, здолелі стварыць цэлыя імперыі з дапамогай 
такой зброі. Дробныя плямёны Палінезіі перамаглі канкурэнтаў і 
стварылі невялікія астраўныя каралеўствы. У большасці такіх 
выпадкаў поспех заваёўнікаў быў недаўгавечным, бо еўрапейцы, якія 
спрычыніліся да гэтага поспеху, устанавілі там свой кантроль. 
Стварэнне сучаснай сусветнай сістэмы суправаджалася 

вайсковымі дзеяннямі небывалага маштабу. 3 XVI да пачатку XX 
ст. шматлікія войны былі часткай усеагульнага спаборніцтва 
еўрапейскіх дзяржаў за калоніі. Гэтае міждзяржаўнае суперніцтва 
дасягнула зеніту ў XX ст. у так званых сусветных войнах. Новыя 
войны сведчылі аб значным удасканаленні вайсковай тэхналогіі, 
якая дае сёння магчымасць распачаць вайну за лічаныя секунды ў 
любой кропцы зямнога шара, весці вайну ў космасе і нават знішчыць 
само чалавецтва. 

Каб не завяршаць гэты раздзел такой песімістычнай нотай, 
давайце ўспомнім, што, нягледзячы на частыя вайсковыя сутычкі, 
людзі звычайна стараліся жыць у міры. Магчыма, адно з найбольш 
важных адкрыццяў антраполагаў заключаецца ў тым, што войны — 
гэта "культурныя артыфакты" [Mead, 1967, с.219]; яны вынікаюць 
не з біялагічнай прыроды чалавека, а з умоў жыцця грамадства. 
Змяненне гэтых умоў дало б магчымасць пакласці канец войнам. 
Каб дасягнуць гэтага, мы павінны дасканала ўсвядоміць прычыны 
войнаў, і менавіта такія грамадскія навуковыя дысцыпліны, як 
антрапалогія, могуць адыграць у тым істотную ролю. 

КАРОТКІ ЗМЕСТ 

Хаця палітычнае насілле з'яўляецца непазбежнаю часткаю 
нашага жыцця, яно абмежавана нормамі, законамі і формамі 
вырашэння спрэчак. У нормах адлюстравана паняцце пра тое, як 
людзі павінны паводзіць сябе ў грамадстве. Часта нормам надаецца 
статус заканадаўчых актаў, якія замацоўваюць правілы паводзінаў у 
грамадстве. Законы абапіраюцца на агульначалавечыя маральныя 
правілы і на 

ўяўленні адносна таго, як "станоўчы чалавек" павінен паводзіць сябе 
ў кожнай дадзенай сітуацыі. I нормы, і законы мяняюцца па меры 
развіцця грамадства. 

Адносіны да законаў у розных грамадствах — розныя. Законы, 
заснаваныя на агульнапрызнаных уяўленнях, звычайна сустракаюць 
падтрымку большасці. У кожным  грамадстве, аднак, ёсць людзі, якія  
парушаюць законы і распальваюць канфлікты, што патрабуе 
ўмяшання законных улад. Шляхі выйсця з такіх сітуацый звязаны з 
адаптацыйнай стратэгіяй грамадства. Качавыя плямёны часцей 
уладжваюць спрэчкі нефармальнымі, міжасабовымі метадамі. У іх 
практыкуюцца як перамовы, так і разгрупоўка (знікненне групы як 
адзінкі). У дробных земляробаў больш падстаў для  спрэчак вакол 
размеркавання лішкаў вытворчасці, спадкаемства маёмасці і правоў на 
зямлю;  для іх вырашэння выкарыстоўваюцца і нефармальныя  
міжасабовыя метады, і астракізм — выгнанне завадатараў. У вялікіх 
грамадствах людзі маюць столькі ўсяго, за што можна змагацца, што 
назіранне за выкананнем законаў і ўмяшанне ў спрэчкі там мусяць 
ажыццяўляць спецыяльныя ўстановы. 

Нягледзячы на імкненне падтрымліваць грамадскі парадак, 
напружанасць часам прыводзіць да вострай  палітычнай  барацьбы. 
Перавароты, што могуць паўтарацца, мяняюць кіраўнічы апарат, але 
пакідаюць некранутай грамадскую структуру. Часам выбухаюць і 
рэвалюцыі, якія радыкальна мяняюць  грамадскі парадак, але гэта 
здараецца даволі рэдка. Вайсковыя дзеянні паміж палітычна 
аўтаномнымі супольнасцямі бываюць рознага ўзроўню: ад 
міжсямейнай варожасці да сусветнай вайны. Від вайсковых дзеянняў 
звязаны са спецыфічнымі спосабамі адаптацыі і навакольнымі ўмовамі. 
Станаўленне сучаснай сусветнай сістэмы і ўзнікненне еўрапейскіх 
імперый паслужыла штуршком для вайсковых дзеянняў сярод 
некаторых малых народаў. Антрапалагічная навука можа дапамагчы 
нам лепш зразумець прычыны войнаў і тым садзейнічаць 
абмежаванню праяў гвалту. 

Раздзел 14 

РЭЛІГІЯ: ВЕРА, ПАВОДЗІНЫ, 
СІМВОЛІКА 

Папярэдніх раздзелах мы ўвесь час сутыкаліся з пошукамі 
ладу ў ідэалогіях і чалавечых паводзінах. Тая ўпарадкаванасць, 
якую мы знаходзім у грамадстве і ў псіхіцы людзей, — гэта не 

столькі прыродная ўласцівасць віду Homo sapiens, колькі 
адлюстраванне нашага страху перад анархіяй, перад светам без ладу 
і сэнсу. Але нашых сацыяльных высноў, нормаў і досведу часам 
бывае замала, каб захаваць далікатную раўнавагу паміж 
упарадкаванасцю і анархіяй. Усе нашы спробы знайсці ў жыцці лад 
і сэнс пасуюць перад фундаментальнымі экзістэнцыяльнымі 
пытаннямі: адкуль я? чаму я такі, а не інакшы? чаму я мушу памерці? 
Шукаючы адказу на гэтыя пытанні, людзі часта звяртаюцца да рэлігіі 
— сістэмы вераванняў у звышнатуральныя сілы або істоты, якія 
надаюць сусвету сэнс 
і форму. 

Тэрмін "звышнатуральны", які ўваходзіць у наша вызначэнне 
рэлігіі, азначае пераход ад звычайнага, зямнога парадку рэчаў у 
сферу сакральнага — сферу сімвалічных сэнсаў і дзеянняў, з 
дапамогай якіх людзі інтэрпрэтуюць тыя сілы, што фармуюць 
аблічча свету і пануюць у ім. Само існаванне рэлігіі абумоўлена 
выкарыстаннем сакральных сімвалаў у вераваннях і рытуалах. 
Даследуючы рэлігійныя вераванні, антраполагі вывучаюць, як 
складваецца рэлігійны светапогляд — рэлігійная касмалогія, або 
філасофія фундаментальных праблем быцця і паходжання сусвету. 

Як суадносяцца рэлігійныя вераванні з адаптацыйнымі 
стратэгіямі грамадства? Па сутнасці вераванні адлюстроўваюць 
светапогляд грамадства ў кантэксце яго адаптацыйнай стратэгіі. Так, 
у міфах аўстралійскіх абарыгенаў аб Мройным Часе 
фундаментальныя пытанні нашага існавання залежаць ад волі 
міфічных творцаў, але ў самой пастаноўцы гэтых пытанняў і ў 
адказах на іх выяўляецца збіральніцкая адаптацыя; яна адлюстравана 
ў поглядах на расліны, жывёлу і ландшафт як аб'екты збіральніцка-
паляўнічай дзейнасці. У асноўных сучасных рэлігіях свету можна 
заўважыць элементы ранейшых уяўленняў, абумоўленых 
тагачасным ладам жыцця. 

У 

ШТО ТАКОЕ РЭЛІГІЙНАЯ ВЕРА 

Антраполагі маюць справу не са зместам таго, чаму вучыць 
рэлігія, а з пытаннем, чаму людзі прытрымліваюцца той ці іншай  
веры. Чаму, напрыклад, з цэлага шэрагу магчымых спосабаў стаўлення 
да смерці некаторыя спыніліся на ідэі рэінкарнацыі? Зразумець гэта 
няпроста. Нам трэба разгледзець паасобныя рэлігійныя вераванні і 
іх суаднесенасць з грамадскімі працэсамі, а таксама з гістарычнымі 
і экалагічнымі фактарамі. 

Сістэмы вераванняў у сацыяльным кантэксце 
Асноўны змест рэлігійных вераванняў — сістэма пададзеных у 

сімвалічнай форме павучанняў аб прыродзе рэчаў. Гэты змест кіруе 
вераваннямі і фарміруе іх, што можна прасачыць на прыкладзе 
растафарыйцаў — прыхільнікаў рэлігійнага культу, заснаванага на 
Ямайцы. 

Растафарыйцы вераць ва ўласнае бясконцае жыццё, г. зн. у 
неўміручасць. Яны абвяшчаюць: "Мы, растафарыйцы, — вучні, якія 
крочаць поруч з Богам ад пачатку тварэння праз 71 цела, каб аглядаць 
72-гі дом сілы, які панаваць будзе вечна" [Barrett, 1977, с. 112]. Згодна 
з Барэтам, у растафарыйскай рэлігіі абагаўляецца эфіопскі 
імператар-нябожчык Хайле Селасіе; лічыцца, што цемнаскурыя — 
гэта рэінкарнацыя старажытнага Ізраіля, які жыве на чужыне пад 
уладай "Белага Чалавека"; Ямайка называецца сучасным Вавілонам у 
адрозненне ад Эфіопіі, якая ёсць рай; белыя людзі ставяцца ніжэй за 
цемнаскурых. 

Паходжанне растафарыйскіх вераванняў прасочваецца з такіх 
крыніц, як хрысціянства і вучэнне Маркуса Гарві (пачатак XX ст.), які 
развіваў сувязі паміж Новым Светам і афрыканскімі неграмі. 
Растафарыйцы па-свойму інтэрпрэтуюць Біблію і даводзяць. што Белы 
Чалавек яе сказіў і толькі яны адны здольныя разумець яе правільна. 

Растафарыйцы інтэрпрэтуюць Біблію з пункту гледжання 
абставін свайго жыцця. Так, веру ў сваю несмяротнасць і 
пераўвасабленне яны грунтуюць на радках з "Паслання да 
рымлянаў" [6, 23]: "Бо плата за грэх — смерць, а дар Божы — 
жыццё вечнае". Гэты фрагмент, які абяцае вечнае жыццё, усе 
хрысціянскія канфесіі трактуюць па-свойму. Версія растафарыйцаў 
вынікае з асаблівасцяў іх жыцця на Ямайцы — галечы, голаду, 
дыскрымінацыі, з якой яны сутыкаюцца на кожным кроку, і амаль 
поўнай няздатнасці змяніць сацыяльныя абставіны рацыянальнымі 
сродкамі. 

Растафарыйскі варыянт хрысціянства — прыклад так званай 
"рэлігіі прыгнечаных" [Lanternari, 1963]. Прыгнечаныя народы  

спрабуюць палепшыць сваё становішча з дапамогай рэлігіі. Такія 
рэлігіі — гэта своеасаблівая форма пратэсту, і растафарыйскі рух 
набывае прыхільнікаў сярод найбяднейшага насельніцтва Ямайкі і 
іншых астравоў Карыбскага мора. Можна сказаць, што 
растафарыйцы імкнуцца ўцячы ад сваёй нядолі  ў веру, якая абяцае 
перавярнуць сусвет з дапамогай звышнатуральных сіл. 

З чаго выбіраць? 
Ідучы ў растафарыйцы, чалавек звычайна робіць гэты выбар 

свядома, але на справе ён бачыць для сябе няшмат варыянтаў выбару. 
Высвятляючы, чаму чалавек далучаецца да растафарыйскай ці якой-
небудзь іншай рэлігійнай  веры,  варта прыгледзецца да псіхалагічных 
уплываў і сацыяльных варункаў яго жыцця. Патэнцыяльны 
растафарыец гадуецца сярод галечы і непісьменнасці — у асяроддзі, з 
якога мала хто здолее ўзняцца наверх, а спробы бунту заўсёды  
жорстка караюцца.  Заканамерна,  што,  жывучы  ў такіх умовах, 
людзі звяртаюцца да рэлігій накшталт растафарыйскай, бо яна 
стварае адчуванне бяспекі і дае надзею ў гэтым небяспечным і 
нікчэмным свеце. Каб вызначыць  прычыны выбару чалавекам той ці 
іншай рэлігіі, паглядзім, што прапануе людзям кожная з іх, чым 
кожная рэлігія прываблівае да сябе вернікаў. 

Кожная грамадская сітуацыя прадугледжвае варыянты выбару 
рэлігіі. У дробных грамадствах чалавеку звычайна няма чаго 
выбіраць. Так, аўстралійскія абарыгены традыцыйна ўспрымалі 
адзіны падставовы светапогляд, і малаверагодна, каб яны 
сумняваліся хоць у адным з яго фундаментальных прынцыпаў. 
Суседнія плямёны таксама спавядалі аналагічную веру. Грамадскі 
лад і спосабы адаптацыі заставаліся адносна стабільнымі, і сама 
чалавечая асоба была так пераплецена з яго вераваннямі, што для 
грунтоўных змен магчымасцяў амаль не было. Сітуацыя змянілася з 
прыходам у Аўстралію еўрапейцаў, але і сёння, ва ўмовах ізаляцыі 
сваіх суполак, у абарыгенаў, як і ў шмат якіх іншых невялікіх груп, 
рэальна амаль няма выбару рэлігіі. 

Рост грамадства патэнцыяльна пагражае той манапалізацыі 
рэлігійнай веры, якую мы знаходзім у традыцыйных дробных 
супольнасцях. Пры ўсталяванні дзяржаўных рэлігій выбар можа 
абмяжоўвацца і надалей, як, напрыклад, у Іспаніі ў часы інквізіцыі. 
Але, акрамя фармальных, існуюць і іншыя абмежавальныя  
фактары. Адзін з іх — ранняя сацыялізацыя: маладых людзей 
прымушаюць успрымаць свет з пэўнага пункту гледжання і адчуваць 
уласную рэлігійную прыналежнасць жыццёва важнай часткай сваёй 
самасвядомасці. Рэлігійная сацыялізацыя можа ўплываць на выбар 
сяброў і патэнцыяльных мужа ці жонкі,

узаемадачыненні з якімі яшчэ больш умацоўваюць адданасць сваёй 
веры. Але, як мы пабачым у апошніх параграфах гэтага раздзела, 
існуюць і фактары, якія абумоўліваюць пэўныя варыяцыі ў 
паводзінах вернікаў; сярод гэтых фактараў — культурныя кантакты, 
раптоўная змена сацыяльнага статуса і празелітызм. 

Рэлігійныя вераванні і адаптацыйная стратэгія 
Пэўныя формы рэлігійных вераванняў звычайна суадносяцца з 

пэўнымі адаптацыйнымі стратэгіямі. Напрыклад, у збіральніцкіх 
плямён (накшталт аўстралійскіх абарыгенаў) рэлігійныя вераванні 
шчыльна звязаны з найважнейшымі рэчамі ў іх жыцці: з зямлёй, па 
якой яны вандруюць, з раслінамі і жывёлай, якую яны здабываюць. 
Асаблівае значэнне ў рэлігіі аўстралійскіх плямён надаецца 
плоднасці асноўных відаў жывёлы. 
У гунабібі — рытуале ўрадлівасці, распаўсюджаным на поўначы 

Аўстраліі, шмат вобразаў звязана з нараджэннем патомства. 
Сакральнае месца, дзе адбываецца рытуал, — гэта вялікая 
напаўкруглая яміна, якая ўяўляе сабой лона (uterus) міфічнага 
скальнага пітона — цэнтральнага вобраза рытуалу. У працэсе 
рытуалу пітон сімвалічна глытае маладых хлопцаў, а пазней яны 
выходзяць з яміны народжанымі зноў. У рытуале выкарыстоўваецца 
шмат фалічных сімвалаў. На адным  з апошніх этапаў мужчыны-
гунабібі перакідваюць праз яміну дзве доўгія жэрдкі з прывязанымі 
да іх падушкамі з травы і тонкай кары. Гэты абрад прызваны 
памножыць лік жывёлы, якой яны харчуюцца. 

Пераход да земляробства выклікае змену рэлігійных акцэнтаў. 
Багі, малітвы і абрады звязваюцца цяпер у першую чаргу з тымі 
з'явамі, што ўплываюць на прадукцыйнасць сельскай гаспадаркі: 
гэта стыхійныя бедствы, дажджы і да т. п. Так, багі народа майя, 
звязаныя з надвор'ем, асабліва з дажджом, лічыліся  
найважнейшымі. Гэты народ традыцыйна надаваў вялікую ўвагу 
рэлігійным прадказанням, без якіх не абыходзілася ні сяўба, ні збор 
ураджаю. 

Энтані Уэлес [Wallace, 1966] прапанаваў крыху спрошчаную 
класіфікацыю рэлігій паводле чатырох асноўных катэгорый, якія ён 
суадносіць з пэўнымі спосабамі адаптацыі і будовы грамадства. 

1. Шаманскія рэлігіі, напрыклад, вызначаюцца 
індывідуалістычнымі шаманскімі культавымі інстытутамі. 
Культавыя абавязкі ў шамана займаюць толькі частку часу. 
Звычайна шаманскія рэлігіі сустракаюцца ў адносна 
самадастатковых збіральніцкіх групах, такіх, як інуіты (канадскія 
эскімосы) або народы Сібіры   

(больш падрабязна шаманы разглядаюцца ніжэй — у параграфе аб 
рэлігійных дзеячах). 

2. У абшчынных рэлігіях да індывідуалістычных і шаманскіх 
абрадаў дадаюцца абшчынныя рэлігійныя інстытуты. Для 
абшчынных культаў характэрны перыядычны збор членаў 
супольнасці на цырымоніі, звязаныя з парою года, ураджаямі, 
ініцыяцыямі і інш. Гэты тып рэлігіі звязаны з адносна моцна 
кансалідаванымі збіральніцкімі групамі (напрыклад, у аўстралійскіх 
абарыгенаў) і з дробнымі земляробчымі супольнасцямі. 

3. Алімпійскія рэлігіі дадаюць да абшчыннай сістэмы прафесійнае 
святарства з яго іерархічнай і бюракратычнай арганізацыяй, якое 
адказвае за рытуалы і вераванні. Для рэлігій гэтага тыпу характэрна 
наяўнасць іерархіі бостваў, на вяршыні якой стаяць магутныя 
вышэйшыя багі. Такія рэлігіі сустракаюцца ў грамадствах з уладай 
правадыроў (chiefdoms) i ў тых, што знаходзяцца на 
перадіндустрыяльнай ступені развіцця — напрыклад, у ацтэкаў ці 
інкаў. 

4. Монатэістычныя рэлігіі ўключаюць у сябе разнастайныя 
формы культу. Унікальнасць іх у тым, што яны прызнаюць адзіную 
вышэйшую істоту, якой могуць падпарадкоўвацца іншыя 
звышнатуральныя істоты або сілы. Гэты тып рэлігіі абумоўлены 
пашырэннем дзяржавы і канцэнтраваннем улады ў ёй. 

СІМВОЛІКА 

Племя гуйчоль на паўночным захадзе Мексікі першапачаткова 
было збіральніцкім. Некалькі стагоддзяў таму назад пад іспанскім 
уплывам яно перайшло да земляробства. У грамадстве і культуры 
гэтага племені ад тых часоў захавалася шмат элементаў, якія і цяпер 
можна знайсці ў рэлігіі. Аснову гэтай рэлігіі складае комплекс, 
азначаны Барбарай Маергоф як "алень — маіс — пейётль" [Муеrhoff, 
1970]. Уплыў збіральніцкага мінулага бачны ў сімвале аленя, a 
земляробства звязана з сімвалам маісу (кукурузы). Абодва элементы 
аб'ядноўваюцца ў рэлігійных абрадах, напрыклад, у цырыманіяльным 
акрапленні маісу крывёй аленя. 

У сімвалах аленя і маісу ў племені гуйчоль, як у фокусе, 
канцэнтруюцца найважнейшыя элементы жыцця народа і штодзённае 
злучаецца са звышнатуральным. У іх увасоблены адвечны досвед і 
вера, што не можа не хваляваць людзей. Сімвалы ў рэлігіі набываюць 
такое важнае значэнне дзякуючы якраз таму, што яны спалучаюць у 
сабе і адлюстроўваюць асноўныя рэаліі нашага жыцця. 

Спецыфічныя сімвалы паасобных культур 

Пэўныя рэлігійныя сімвалы могуць быць універсальнымі, але 
большасць з іх спецыфічная для паасобных культур. Каб разумець іх 
каштоўнасць, чалавек мусіць быць адпаведным чынам падрыхтаваны. 
Падрыхтоўка адбываецца і нефармальна, і праз спецыяльнае 
навучанне — калі, напрыклад, аўстралійскія абарыгены тлумачаць 
юнакам значэнне знакаў на сакральных дошках, дзе паказаны ўчынкі 
герояў Мройнага Часу. Такое навучанне падмацоўваецца пэўнымі 
дэталямі асяроддзя, якія абуджаюць эмоцыі людзей у адносінах да 
сімвалу. Гэта можа быць архітэктура, што пакідае моцныя ўражанні, 
хвалюючы абрад або рытуальны сход ці іх спалучэнне. Так, пасля 
ізалявання і абрадавых дзеянняў моладзь пінтубі (племя абарыгенаў 
цэнтральнай Аўстраліі) уваходзіць у транс ужо тады, калі старэйшыя 
прыносяць сакральныя рэчы і кажуць юнакам: Гэта трымалі 
нябожчыкі" [Myers, 1982]. 

Уздзеянне рэлігійнай сімволікі, спецыфічнай для пэўнай 
культуры, выяўляецца на прыкладзе найбольш вядомага 
растафарыйскага сімвалу — доўгіх нечасаных валасоў на галаве 
("страшнага валосся"). Носячы такія валасы, растафарыйцы 
спасылаюцца на Біблію: "Яны не павінны галіць галавы сваёй і 
падстрыгаць краі барады сваёй, і рабіць надрэзы на целе сваім" 
[Левіт, 21:5]. Валасы выступаюць магутным візуальным сімвалам 
растафарыйскай веры. Растафарыец вылучаецца сярод іншых людзей 
як "чалавек прыроды, знешні выгляд якога ўвасабляе ўнутраную 
свабоду" [Barrett, 1977, с. 137]. Але гэтая прыкмета азначае таксама і 
супраціўленне таму ладу жыцця, які  нясе "Белы Чалавек", і 
адмаўленне яго. 

Як адзначае Барэт, шмат для каго на Ямайцы валасы служаць 
паказчыкам сацыяльнага становішча. Растафарыец з доўгімі 
неахайнымі валасамі ўспрымаецца як жанчынападобны, небяспечны 
дзікун. Растафарыец супрацьпастаўляе сябе большасці і тым 
пагражае грамадскаму спакою: "Валасы растаў служаць сімвалам 
таго, што яны знаходзяцца па-за ямайскім грамадствам і не жадаюць  
у яго ўваходзіць ні пры якіх умовах, хіба што яно радыкальна зменіць 
сваё стаўленне да бедных" [Barrett, 1977, с.138]. У адказ на гэта 
ўлады і ўсе, хто імкнецца да захавання статус-кво, прымусова 
абстрыгаюць абарыгенаў. 

Практычна ва ўсіх грамадствах прычосцы надаецца пэўнае 
сімвалічнае значэнне, але яе спецыфічныя прыкметы. могуць істотна 
вар'іравацца. На Захадзе многія збянтэжыліся б, пабачыўшы з доўгімі 
неахайнымі валасамі папу рымскага або свайго мясцовага святара, а 
шмат у якіх іншых грамадствах доўгія валасы асацыіруюцца са 
святасцю; дзе-нідзе гэта адзнака пэўнага статуса. Да прыходу  

іспанцаў далінныя майя, асабліва іх знаць, звычайна насілі доўгія 
валасы. Затым пад іспанскім уплывам яны паабрэзвалі іх і зараз у 
большасці сваёй непрыхільна ставяцца да доўгавалосых. Толькі 
нехрысціяне-лакандоны захавалі доўгія валасы, і гэта яшчэ больш 
узмацніла антыпатыю астатніх майя да названага сімвала, які стаў 
асацыіравацца з паганствам. 

Сімволіка ежы 
Звычаі, якія датычацца ежы, даволі часта абумоўлены рэлігійнымі 

вераваннямі. У многіх рэлігійных традыцыях асобнай жывёле або 
раслінам надаецца сімвалічны статус. У некаторых рэлігіях людзям 
забаронена есці пэўную ежу, хіба што ў асобных сакральных 
выпадках. Растафарыйцы даволі строга рэгламентуюць сваё 
харчаванне, што выклікана іх рэлігійнымі абмежаваннямі. Яны ў 
асноўным вегетарыянцы, хоць ім і дазваляецца есці дробную рыбу. 
Свініна і ялавічына лічацца брудам. Растафарыйцы ўвогуле схільныя 
да харчавання зямнымі пладамі. 
Шмат у якіх грамадствах асаблівы сімвалічны сэнс надаецца  

карове. У Паўночнай Амерыцы гэта сімвал багацця і заможнасці, 
які, аднак, не мае непасрэднага рэлігійнага значэння. Пастухоўскія 
плямёны паўднёвага Судана і заходняй Эфіопіі, такія, як нуэры і 
дзінка, традыцыйна разглядаюць сваё жыццё ў непарыўным  
адзінстве з жыццём сваёй жывёлы. Дзінка ўспрымаюць колер, 
святло і форму ў кантэксце афарбоўкі свойскай жывёлы.  
Цэнтральнае становішча каровы ў культуры дзінка адлюстроўваецца 
і ў іх рэлігіі: карова — найважнейшы элемент рэлігійных 
вераванняў і абрадаў гэтых плямён. Ахвяраванне жывёлы — 
цэнтральны акт рэлігіі дзінка, і ахвярная жывёліна, мяса якой 
дзеліцца згодна з грамадскімі адносінамі — паводле полу, узросту і 
кланавай прыналежнасці, — сімвалізуе ўсё грамадства дзінка 
[Lienhardt, 1961]. Існаванне большасці індусаў у Паўднёвай Азіі не 
так моцна залежыць ад пагалоўя жывёлы, як у племені дзінка, але і ў 
іх рэлігіі карова таксама займае значнае месца. Індусы "абагаўляюць 
карову як сімвал цеплыні і вільгаці, як маці-зямлю, бо яна дае ім 
малако і ачышчанае масла "гі", неабходнае для ахвяраванняў" 
[Heston, 1971, с. 192]. У Індыі гэтая вера разам з індускай традыцыяй 
ненасілля абумовіла канстытуцыйную забарону забойства жывёлы, і  
сёння выпадкі такога злачынства, а таксама спажывання ялавічыны 
застаюцца ў Індыі крыніцай напружанасці і нават мяцяжоў. 

Татэмы 

Аўстралійскія абарыгены, як і шмат якія іншыя народы, "маюць 
канцэпцыю адзінага, уніфікаванага сусветнага парадку, у якім 
чалавек, жывёла і расліны, продкі, духі і іншыя ўяўныя істоты 
існуюць на аднолькавых правах. Усё ставіцца ў генеалагічную і 
псеўдагенеалагічную залежнасць адно ад аднаго" [Tonkinson, 1974, с. 
74]. Такі погляд на свет называецца татэмічным. Сувязь людзей з 
пэўнымі раслінамі, жывёлінамі і прыроднымі з'явамі падаецца ў 
форме татэмічных эмблем, і гэтая сувязь адлюстравана ў шмат якіх 
абрадах і рытуалах. 

У аўстралійскіх абарыгенаў сустракаецца некалькі варыянтаў 
татэмізму. Асноўныя разнавіднасці татэмаў — татэмы зачацця і 
татэмы продкаў. 

Татэмы зачацця звязаны з нараджэннем чалавека. Гэта могуць 
быць расліны, жывёла, насякомыя, мінералы і іншыя прадметы з 
таго месца, дзе адбылося зачацце. Шмат у якіх плямёнах існуе 
моцная эмацыянальная сувязь з такімі татэмамі. Паколькі чалавек і 
яго татэм атаясамліваюцца, то людзі не павінны есці мяса сваіх 
татэмных жывёлін і не шкодзіць ім як-небудзь інакш. Але гэтыя 
ахоўныя правілы не з'яўляюцца універсальнымі. Племя мардуджара 
з Джыгалонгу (Заходняя Аўстралія) не адчувае нейкай асаблівай 
сувязі са сваімі татэмамі зачацця і не звязвае з імі абмежаванняў у 
ежы. Акрамя таго, нават у падобным асяроддзі звычаі могуць 
адрознівацца. Племя аранда з цэнтральнай Аўстраліі забараняе есці 
сваіх татэмаў зачацця; у суседняга ж племені варамунга іх можна 
есці, калі яны забіты кім-небудзь іншым. А яшчэ адны іх суседзі, 
уальбіры, мяркуюць, што "трэба быць дурнем, каб не есці таго, што 
ёсць" [Meggitt, 1962, с. 208]. 

Татэмы продкаў злучаюць чалавека з гістарычнай або 
міфалагічнай мінуўшчынай. Для аўстралійскіх абарыгенаў татэмы 
продкаў атаясамліваюцца з істотамі Мройнага Часу. У сваіх 
падарожжах, як апавядае міф, істоты Мройнага Часу гублялі па 
дарозе розныя рэчы. У тыя рэчы ўсялілася жыццёвая сіла, і так 
узніклі душы дзяцей, што ў абліччы звяроў або раслін чакаюць 
свайго нараджэння людзьмі. Гэтыя татэмы вызначаюць месца 
чалавека на зямлі і яго духоўны арэал. Часта з дапамогай гэтых 
істот чалавек набывае тэрыторыю для палявання і, удзячны ім за 
гэта, выконвае затым пэўныя цырымоніі ў мясцінах, якія 
асацыіруюцца з татэмамі яго продкаў. Гэтыя цырымоніі, вядомыя як 
рытуалы размнажэння, павінны спрыяць росту пагалоўя жывёлы. 

Адносіны абарыгенаў да раслін і жывёлін, прызнаных татэмамі 
продкаў, гэткія ж, як і да татэмаў зачацця. У племені уальбіры не 

забаронена есці татэмаў продкаў, хоць Мэгіт і адзначае, што "часамі 
чалавек можа як бы жартам пашкадаваць, з'еўшы птушку або 
жывёліну, якую ён называе "бацькам". /.../ Звычайна ён кажа, 
падміргваючы і ўсміхаючыся: "Які жаль — я ем майго беднага 
бацьку! Як мне яго шкада!" [Meggitt, 1962, с. 209]. Некаторыя 
антраполагі лічаць, што забарона есці татэмных жывёлін спрыяе іх 
захаванню ў дадзеным арэале, але доказы на карысць гэтай думкі не 
вельмі пераканаўчыя. 

Міф 

Ужо ў XIX ст. слова "міф" азначала нешта несапраўднае — "міф 
аб роўнасці", "міф аб дэмакратыі" і г.д. Такое ўжыванне гэтага 
слова адлюстроўвае секулярызацыю нашых вераванняў, бо ў сваім 
першапачатковым сэнсе — сакральнага аповяду — міф не 
атаясамліваўся з выдумкай. Для прыхільнікаў пэўнай рэлігійнай 
традыцыі міфы — гэта атрыманая імі ў спадчыну праўда. 
Фальшывымі могуць быць міфы іншых народаў, але не свайго. У 
тым значэнні, у якім гэтае слова ўжываюць антраполагі — як пэўны 
тып сакральнага аповяду, міф — гэта больш, чым проста казка. 
Міфы выяўляюць нябачныя рэальнасці рэлігійнай веры праз 
паняцці матэрыяльнага жыцця. Як і іншыя  формы сімвалічнага 
выказвання, міфы суадносяць звышнатуральнае і сакральнае з 
канкрэтным і зямным. 

Міфы выконваюць шэраг функцый. Яны могуць служыць 
гісторыяй культуры, нагадваючы аб сучасных і даўнейшых падзеях 
і звычаях — міграцыях, формах сацыяльнай арганізацыі, прыродных 
з'явах (накшталт метэарытных дажджоў або паводак). Але міф можа 
апісваць і неверагодныя падзеі. Пры ўсёй гістарычнай каштоўнасці 
міф не проста ілюстрацыя да мінулага. Гісторыя ў ім 
падпарадкуецца сацыяльным і рэлігійным мэтам. 

Міфы сакральнай гісторыі могуць абгрунтоўваць прывілеі пэўных 
груп і апраўдваць існаванне асобных сацыяльных інстытутаў. 
Параўноўваючы сучасны грамадскі лад з мінулым, міфы вымагаюць 
ад людзей паводзінаў, пажаданых для пэўнай сацыяльнай групы. 
Абарыгены перадаюць моладзі міфалагічную традыцыю не толькі 
дзеля забавы. Яны фарміруюць належныя погляды на свет, на 
існуючае грамадства і на тых, хто адказвае за захаванне гэтага 
грамадства. Міфы часта "выконваюць кансерватыўную сацыяльную 
функцыю — асвячаюць існуючыя інстытуты ўлады і замацоўваюць 
пэўныя сацыяльныя каштоўнасці" [Hiatt, 1975, с. 5]. 

Падзеі, апісаныя ў міфах, адлюстроўваюць фундаментальныя 
пытанні чалавечага існавання ва ўмовах пэўнага грамадскага ладу, 
тлумачаць навакольны свет і дапамагаюць вырашаць яго  
12—148 

супярэчнасці. Сюжэты, якія зноў і зноў паўстаюць у міфах, звязаны 
з найважнейшымі філасофскімі пытаннямі жыцця і смерці, 
паходжання чалавека і арганізацыі грамадства, адвечнымі 
праблемамі бацькоў і дзяцей і г.д. 

Мастацтва 

Сімвалічнае адлюстраванне пэўных пастулатаў рэлігіі нярэдка 
адбываецца праз мастацтва. Тэрмін мастацтва азначае спробы 
адлюстраваць або інтэрпрэтаваць рэальнасць праз эстэтычныя 
вобразы. Мастацкае выяўленне можа ўвасабляцца ў форме 
матэрыяльных аб'ектаў — малюнкаў, разьбы, ткацтва і інш., а 
таксама праз развіццё драмы, музыкі, паэзіі, прозы. Кожны від 
мастацтва абумоўлены пэўным сацыяльным кантэкстам. Ён 
вызначае стыль, успрыманне рэальнасці і саму эстэтыку. У тым 
грамадстве, дзе свет успрымаецца пераважна цераз прызму рэлігіі, 
мастацтва набывае пераважна рэлігійныя формы. У больш 
секулярным грамадстве, такім, як наша, уплыў рэлігіі на мастацтва 
не такі ўсебаковы. 

У большасці дробных грамадстваў мастакі і іх творчасць 
традыцыйна звязаны з рэлігіяй [Layton, 1991, с. 35-40]. Мастак 
часта выступае памочнікам шамана ці святара, увасабляючы ў сваіх 
творах міфы, сакральныя істоты і рэлігійныя прынцыпы. У гэтым 
выпадку мастацтва можа існаваць у выключна рэлігійным кантэксце 
(напрыклад, падчас рытуалаў), а таксама ў больш свецкіх 
абставінах (пры аздабленні хатняга посуду рэлігійнымі сімваламі); 
яно можа нагадваць аб сакральным і ажыццяўляць сувязь з ім. 

Рэлігійнае мастацтва ў невялікіх супольнасцях выконвае 
разнастайныя функцыі і набывае рознае значэнне, у тым ліку і 
палітычнае. Так, пры цырымоніях і святах меланезійцаў Новай 
Ірландыі адбываецца дэманстрацыя заможнасці і раздаюцца розныя 
рэчы, а мастацтва павышае прэстыж патрона (бігмэна), які 
фінансуе святы [Lewis, 1969, с. 23]. 

У дробных грамадствах мастацтва знаходзіцца пад непасрэдным 
уплывам навакольнага асяроддзя і  спосабаў адаптацыі. У 
матэрыяльна бедных народаў рэлігійнае мастацтва рэдка бывае 
асабліва вытанчаным, а чалавек там практычна пазбаўлены 
магчымасці стаць прафесійным мастаком. Так, моцна адрозніваецца 
па ступені прафесійнасці мастацтва абарыгенаў з пустыняў 
цэнтральнай Аўстраліі і трапічнага поўдня, а таксама збіральніцкіх 
плямён Вялікага Басейна і паўночна-заходняга ўзбярэжжа 
Паўночнай Амерыкі. 

3 развіццём грамадства ў мастацтве адбываліся важныя змены. 
Старажытныя імперыі і гарады-дзяржавы ўжо маглі ўкладваць у яго 
такія сродкі, якія стваралі магчымасці для большай спецыялізацыі 

майстроў. У выніку фундатарства ўзнікалі больш секулярныя  
формы мастацтва, якія адлюстроўвалі пэўныя інтарэсы ўладароў і 
дзяржавы. Але да нядаўняга часу рэлігія і мастацтва найчасцей 
існавалі ў даволі цесным адзінстве. У еўрапейскім сярэднявеччы, 
напрыклад, мастацкія творы дастасоўваліся да рэлігіі, якая займала 
цэнтральнае месца ў тагачасным грамадстве, і рэлігійныя тэмы ў ім  
пераважалі. 3 усталяваннем капіталізму і ўзнікненнем сучаснай 
сусветнай сістэмы мастацтва ўсё больш і больш секулярызуецца. 
Яшчэ ў перыяд Рэнесансу, а тым больш падчас палітычных і 
эканамічных рэвалюцый у Еўропе XVII—XVIII стст. мастакі 
аб'ядноўваліся з тымі, хто прагнуў пакласці канец старому 
феадальнаму ладу і панаванню адданай яму дзяржаўнай царквы: 
"Мяняючы мастацкія тэмы і ўводзячы новыя, мастацтва выкрывала 
збуцвелы свет і ўслаўляла новы" [Vazquez, 1973, с. 164]. Тагачасныя 
буйныя грамадствы сталі больш індывідуалістычнымі, а мастакі — 
менш залежнымі ад рэлігійных інстытутаў і багатых арыстакратаў-
фундатараў, што выклікала ўсё большую індывідуалізацыю самога 
мастацтва. Але і зараз мастацтва да пэўнай ступені суадносіцца з 
падставовымі сацыяльнымі фактарамі, і таму абедзве яго 
разнавіднасці — і секулярная, і сакральная — арыентуюцца на гэты 
агульны для іх кантэкст. 

Мастацтва невялікіх супольнасцяў актывізуе працэсы іх 
далучэння да буйных грамадстваў. Мастацтва гэтых анклаваў 
Нельсан Грэбёрн падзяляе на  тое, што мае ўнутранае прызначэнне, 
г.зн. "існуе для людзей, якія цешацца і карыстаюцца ім у межах 
сваёй грамады", і тое, якое існуе для знешняга, дамінуючага свету 
[Graburn, 1976, с. 4-5]. Мастацтва ўнутранага прызначэння 
змяняецца ў адпаведнасці з трансфармацыямі свайго грамадства. 
Яго рэлігійны аспект можа захоўваць сваю значнасць, але на яго 
істотна ўплываюць традыцыі і сімвалы іншых грамадстваў. Так, калі 
племянныя групы пераходзяць у хрысціянства, у творчасці іх 
мастакоў вялікае месца звычайна займаюць хрысціянскія тэмы. 

Мастацтва знешняга прызначэння служыць і для атрымання 
прыбытку, прымаючы форму так званага турысцкага мастацтва, і 
для таго, каб народ "паказаў сябе навакольнаму свету" [Graburn, 
1976, с. 5]. Рэлігійная сімволіка можа ўжывацца ў такім мастацтве, 
але па сваёй прыродзе яно не абавязкова рэлігійнае. Мастацтва 
знешняга прызначэння значна ўплывае і на ўласнае грамадства. 
Творчасць Біла Рэйда, мастака племені хайда, можна лічыць 
прызначанай для шырокага свету, тым не менш яна адыграла 
важную ролю ў культурным адраджэнні яго народа і ў яго змаганні 
за суверэнітэт астравоў Каралевы Шарлоты (Хайда-Гуаі). У 
шматлікіх вырабах Рэйда, як і ў кедравым каноэ, якое ў 1989 г. ён 
выразаў і 

размаляваў для выставы ў Парыжы [Jennings, 1989], выкарыстана 
традыцыйная рэлігійная сімволіка, якая застаецца дамінуючай у 
культуры хайда. 

ЗВЫШНАТУРАЛЬНЫЯ СІЛЫ I ІСТОТЫ 

Наяўнасць такіх сіл або істот прызнаецца ва ўсіх рэлігійных 
вераваннях. Гэтыя істоты надзвычай разнастайныя, і нават у межах 
адной і той жа традыцыі  іх можа існаваць вялікае мноства. 
Асноўныя іх тыпы мы сцісла разгледзім паводле Анэмарыі дэ Валь 
Малефейт [Malefijt, 1968, с. 146-162]. 

Нябачная сіла 

Шмат людзей вераць у існаванне нейкай безасабовай 
звышнатуральнай сілы, нябачнай і ўсюдыіснай. P. Р. Марэт [Marett, 
1909] назваў веру ў такую сілу аніматызмам. Яна разглядаецца як 
агромністая крыніца сілы, якая можа напаўняць людзей, багоў, 
прыроду і нават прадметы; ёю можна валодаць і карыстацца. 
Аніматызм сустракаецца ў грамадствах з рознымі адаптацыйнымі 
стратэгіямі. На ціхаакіянскіх астравах, напрыклад, аніматызм 
азначаецца паняццем мана, агульным для  многіх рэлігійных 
традыцый. У Індыі -- гэта брахма, у Старажытнай Грэцыі — 
дзюнаміс, а на Захадзе, бліжэй да нас, — elan vital Анры Бергсана. 
Але людзі  ўсё ж рэдка спадзяюцца на такую няпэўную існасць, і 
ўяўленне пра нешта безасабовае амаль паўсюдна суправаджаецца 
верай у больш канкрэтныя звышнатуральныя істоты. 

Духі 
Шмат у якіх грамадствах вераць у існаванне духаў, якія жывуць у 

жывёлінах, мясцінах або проста блукаюць па зямлі. Гэтую веру мы 
называем анімізмам. 3 прычыны вялікай колькасці духаў іх звычайна 
разглядаюць як штосьці зборнае і не надаюць ім індывідуальных 
рысаў. 

Колькасць і катэгорыі духаў, у якіх вераць у пэўным грамадстве, 
могуць быць рознымі. Племя гурурумба з Папуа Новая Гвінея 
адрознівае толькі два тыпы духаў: адны жывуць на лясістых узгорках, 
другія насяляюць даліны рэк [Newman, 1965, с. 62-63]. Яванцы, 
наадварот, вылучаюць цэлы шэраг духаў: духі-страхапуды, духі 
маёмасці, духі сям'і, духі мясцін і духі-ахоўнікі. Асобныя духі могуць 
мець імёны, але і яны разглядаюцца толькі як частка больш  

шырокай катэгорыі аналагічных істот, якія яшчэ не дасягнулі той 
ступені індывідуальнасці, каб лічыць іх багамі. 

Абарыгены часам вераць у тое, быццам існуюць духі, падобныя 
да людзей. Духі дзяцей складаюць своеасаблівы фонд, з якога 
нараджаюцца новыя людзі. Гэтыя духі цесна звязаны з 
насельніцтвам. Шмат у якіх народаў існуе ўяўленне пра душы 
нябожчыкаў. Гэта звышнатуральныя істоты чалавечага паходжання. 
Некаторы час пасля смерці іх успрымаюць асобна — як зданяў, а 
пазней яны губляюцца ў безаблічнай зборнасці. Цэнтральна-
аўстралійскае племя уальбіры верыць, што пасля смерці дух чалавека 
пераўвасабляецца ў манбара-ба — "бясплотны, бляклы дух, чые 
рысы нагадваюць аблічча іх ранейшага ўладальніка" [Meggitt, 1962, 
с. 192]. Дух застаецца на дрэве, куды кладуць труп, пакуль за яго 
смерць не адпомсцяць (натуральнай смерці, на думку жыхароў 
гэтага племені, не бывае). Тады здань рассейваецца, а дух далучаецца 
да бацькоўскіх духаў, звязаных з паасобнымі сваяцкімі групамі. 

Нябожчыкі могуць захоўваць сваю індывідуальнасць і надалей 
выконваць актыўную ролю ў грамадстве. Тады іх называюць душамі 
продкаў, або духамі продкаў. Пакланенне продкам сустракаецца 
даволі часта. Нават зараз шмат у якіх кітайскіх і японскіх дамах ёсць 
алтар продкаў, дзе  ім штодня прыносяцца ахвяраванні і да іх  
звяртаюцца з малітвамі. У народа свазі з Паўднёвай Афрыкі пры 
нараджэнні чалавека, вяселлі, смерці, будаўніцтве новага дома ці 
пры якім няшчасці ў сям'і выконваюцца пэўныя абрады, каб 
улагодзіць продкаў. 

Багі 
Продкі могуць уздымацца на вышэйшую ступень рэлігійнай 

іерархіі, атрымліваючы статус бога. Тэрміны "бог", " багіня" і 
"боства" (бажышча) азначаюць звышнатуральную істоту з 
індывідуальнай адметнасцю і пазнавальнымі атрыбутамі, якой 
пакланяюцца як уладару прыроды і чалавечых лёсаў. Большасць 
багоў ва ўяўленні абарыгенаў — звышчалавечага паходжання. Аднак 
падчас і людзі абвяшчаюць сябе багамі, і мноства вернікаў 
пакланяецца ім, як багам. Так, растафарыйцы вераць, што апошні 
эфіопскі імператар Хайле Селасіе быў жывым боствам. Такія 
погляды часта абумоўліваюцца існаваннем сістэмы сацыяльнага 
расслаення, калі, напрыклад, уладар прэтэндуе на боскасць, 
спасылаючыся на сваё паходжанне ад багоў. Да 1947 г. боствам 
лічыўся японскі імператар, бо яго дынастыя быццам бы паходзіла ад 
багіні сонца Аматэрасу Амікамі. Канчаткова афіцыйны боскі статус 
імператар страціў пасля 

паражэння Японіі ў другой сусветнай вайне і ў выніку далейшых 
змен у сістэме стратыфікацыі ў краіне. 

Колькасць багоў, якім пакланяюцца ў розных рэлігійных 
сістэмах, можа шырока вар'іравацца. Некаторыя рэлігіі, як і 
хрысціянства, маюць толькі аднаго бога. Гэта рэлігіі монатэістычныя. 
У політэістычных рэлігіях (напрыклад, у індусаў) колькасць багоў 
можа быць амаль бязмежнай, а можа існаваць і адносна 
нешматлікая іерархія бостваў. Монатэізм, як правіла, абумоўлены 
развіццём сістэмы сацыяльнай стратыфікацыі і з'яўленнем 
буйнамаштабных грамадстваў; найважнейшым выключэннем тут 
з'яўляецца Індыя. Томпсан [Thompson, 1970] паказвае, напрыклад, як 
падчас класічнага перыяду вялікае значэнне набыў бог народа майя 
Ітцам Ha, a іншыя багі яму падпарадкоўваліся або пераходзілі ў адну 
з яго шматлікіх праяў. Гэты працэс суадносіўся з уздымам 
арыстакратычных кланаў народа майя. Але калі іх улада пачала 
слабець, тое ж самае адбылося і з богам Ітцам На. I тады зноў 
з'яўляецца політэізм з яго разнастайнасцю і эгалітарызмам. 

У большасці рэлігійных традыцый бог або багі выступаюць як 
творцы: яны ствараюць сусвет, жыццё і існуючы ў свеце парадак. 
Галоўным у абрадах і вераваннях аўстралійскіх абарыгенаў застаецца 
акт стварэння свету міфічнымі істотамі краіны Мройнага Часу. Але 
іншыя традыцыі могуць абмінаць момант тварэння як відавочны: 
яны падкрэсліваюць пазнейшую дзейнасць багоў. У некаторых 
рэлігіях прысутнічае таксама вера ва ўсемагутнага і ўсёведнага Бога, 
які стварыў сусвет, а пасля адышоў на другі план, пакінуўшы 
кіраваць ім меншых бостваў. Такі бог называецца otiose (бяздзейны, 
гультаяваты), і ні да якіх практычных мэтаў ён непрыдатны. 
Бяздзейныя боствы рэдка займаюць важнае месца ў пакланенні і 
рытуале. Племя ігба ў Нігерыі верыць у такога бога — Чуку, але ён не 
мае ні святароў, ні алтароў (у адрозненне ад іншых багоў племені, 
якія лічацца важнымі ўдзельнікамі ўсіх чалавечых спраў). Да Чуку 
звяртаюцца толькі пры вялікіх няшчасцях, але нават тады ад яго не 
вельмі чакаюць карысці. 

У політэістычных рэлігіях часта прысутнічаюць адносна 
спецыялізаваныя боствы, якіх часам называюць атрыбутыўнымі 
багамі. Так, у дакалумбавыя часы далінныя майя вылучалі багоў 
гандлю, багоў палявання і рыбалоўства, багоў пчаляроў, бога бальчэ 
(пераброджанага рытуальнага пітва), багоў лекарства і лекараў,  
багоў вайны, багоў паэзіі і музыкі, бога татуіроўкі, бога гульцоў у 
мяч, бога агню і бога народзін — і гэта яшчэ далёка не ўсе. Такая 
бюракратызацыя звышнатуральнага ў значнай ступені абумоўлена 
секулярнай спецыялізацыяй у грамадстве. За асабліва важныя віды 
дзейнасці 

могуць адказваць некалькі спецыялізаваных багоў: так, 
старажытныя рымляне мелі трох асобных багоў раллі, бо палеткі  
араліся тройчы. У той жа час адзін бог можа адказваць за некалькі 
менш важных відаў дзейнасці. Часам такія віды дзейнасці могуць 
увогуле належаць да кампетэнцыі пэўнага абагульненага боства або 
зусім абыходзіцца без нябеснага апекуна. 

Меншыя існасці 
Нарэшце, шмат у якіх рэлігіях існуе шэраг боскіх або 

напаўбоскіх існасцяў меншай тэалагічнай значнасці. У Заходняй 
Еўропе гэта гномы, эльфы, феі і г.д. Народнасць кекчы з поўдня  
Беліза напаўняе лясы мноствам напаўбоскіх насельнікаў. Адзін з іх 
— чыэль. Ён жыве ў пячорах і дакалумбаўскіх руінах. Лад жыцця ў 
яго амаль што чалавечы, і пры нагодзе ён наведвае людскія  
паселішчы. Ёсць яшчэ Кстабай, якая трасе грудзьмі перад хлопцамі, 
каб завабіць іх у лес і зачараваць. Гэтая істота мае і мужчынскага 
адпаведніка. 

Многім рэлігіям знаёмы такі персанаж, як трыкстэр (ашуканец). 
Гэта напаўбоская істота, якая можа выступаць заснавальнікам 
культурных звычаяў пэўнай групы, але, як правіла, не мае 
дачынення да чалавечага дабрабыту. Адзін з найбольш знаных 
ашуканцаў у абарыгенаў Паўночнай Амерыкі — кайёт: "Ён украў у 
духаў сонца, месяц і зоры, але не ведаў, што з імі рабіць, дык павесіў 
іх у небе" [Malefijt , 1968, с. 161]. 

РЭЛІГІЙНЫЯ ПАВОДЗІНЫ I 
СВЯДОМАСЦЬ 

Рэлігійныя вераванні не проста дэкларуюцца. Іх падача павінна 
ўздзейнічаць на пачуцці. Рэлігійныя дзеячы (пра іх больш 
падрабязна будзе гаварыцца ніжэй) імкнуцца да таго, каб чалавечая 
свядомасць грунтавалася на складанай, з мноствам вымярэнняў 
канцэпцыі будовы сусвету і месца чалавека ў ім. Канкрэтныя мэты і 
сродкі рэлігійных звычаяў могуць вар'іравацца ў залежнасці ад 
асяроддзя, але большасць з іх маюць агульныя рысы. 

Адасабленне сакральнага ад секулярнага 

Важным  аспектам рэлігійнага светапогляду з'яўляецца падзел 
свету на секулярны і сакральны — прызнанне дзвюх адносна 
адасобленых сфер, са сваімі асаблівасцямі і атрыбутыкай. 
Абарыгены Заходняй пустыні ў Аўстраліі вызначаюць некаторыя 
ўчынкі, 

вераванні і звязаныя з імі прадметы як "таямніча-святыя", 
дазволеныя толькі для ініцыіраваных мужчын і жанчын, бо яны цесна 
звязаны з Мройным Часам і таму вельмі небяспечныя. Пакаранне за 
непаслухмянасць традыцыйна было суровым, часам нават 
смяротным. У большасці сучасных хрысціянскіх канфесій 
ідэалагічная і эмацыйная мяжа паміж сакральным і  секулярным не 
такая выразная, але ўсё ж яна існуе. 

Адасабленне сакральнага часта суадносіцца з ідэяй выключнасці: 
увайсці ў яго сферу патрапіць не кожны. Для гэтага чалавек павінен 
мець надзвычайныя ўласцівасці. Мала каму з выбраных, напрыклад, 
дазваляецца прысутнічаць пры народзінах; магчыма патрабаванне і 
пэўнай ініцыяцыі, як у хрысціянскім абрадзе хрышчэння. 
Неабходна ведаць эзатэрычную мову, абрады і сімвалы, якім можна  
навучыцца толькі ад тых, хто ўжо прайшоў ініцыяцыю. 

Адасобленасць сакральнага падкрэсліваецца і тым, як азначаецца 
пераход з секулярнай сферы ў сакральную. Часта сустракаюцца 
пэўныя формы ачышчэння — ад мыцця і апранання святочнага 
строю да ўстрымання ад сексуальных зносін і посту. Азначаць 
пераход да сферы сакральнага могуць і іншыя абрады, такія, як 
укленчванне,. малітвы і жагнанне. 

Рытуал 

Іншая агульная рыса рэлігійных паводзін — гэта іх 
кансерватыўнасць і паўтаральнасць. У кожнай традыцыі рэлігійныя 
дзеянні звычайна бываюць стандартнымі. Хоць у каталіцкай імшы 
або аўстралійскай цырымоніі гунабібі могуць быць і варыянты, але  
штораз асноўная схема абраду застаецца той самай. Яшчэ большай 
кансерватыўнасцю вызначаюцца рытуалы — надзвычай 
стэрэатыпныя, звыклыя і  рэгулярныя дзеянні, якія адбываюцца ў 
пэўны час і ў пэўным месцы. Гэткая нязменнасць стварае пачуццё 
бяспекі і стабільнасці. Удзельнікі рытуалу ведаюць, што адбываецца 
цяпер і што адбудзецца потым. Рэлігійныя абрады пацвярджаюць 
асноўныя прынцыпы сусветнага парадку ў трактоўцы пэўнай 
рэлігійнай традыцыі. Паўтаральныя спевы, музычныя тэмы і выслоўі 
таксама спрыяюць лепшаму замацаванню рэлігійных канцэпцый ў 
свядомасці чалавека. 

Змененыя станы свядомасці 
Для некаторых рэлігій характэрна існаванне звычаяў, якія маюць 

на мэце давесці чалавека да пагранічнага псіхічнага стану, часам 
нават да трансу. У такім стане чалавек набывае надзвычайны досвед 

або бачыць прывіды, якія ўмацоўваюць яго веру ў рэальнасць 
звышнатуральнага. Дасягнуць такога стану магчыма праз пост, 
бізаванне, беспачуццёвасць, дыхальныя практыкаванні, медытацыю, 
рытуальныя танцы і г.д. У некаторыя тыбецкія практыкі ёгі 
ўваходзіць дэкламацыя мантраў — слоў або гукаў, якія выклікаюць  
амаль што гіпнатычны эфект. 3 дапамогай мантраў, звяртаючыся да 
пэўнага боства, чалавек імкнецца выйсці за межы сваёй свядомасці і 
ўвайсці з ім у кантакт. Вернікі культу вуду на Гаіці дасягаюць 
трансападобнага стану праз бой бубнаў і скокі на своеасаблівых 
сходках. Такі стан свядомасці — з'ява зусім не рэдкая; ён характэрны 
для пэўнай культуры, адпавядае яе нормам і адлюстроўвае яе 
тэндэнцыі. 

Старадаўні і шырока распаўсюджаны сродак дасягнення 
транспадобнага стану — ужыванне наркотыкаў [Furst, 1972; Harrier, 
1973; Schultes and Hoffman, 1979]. Шмат у якіх рэлігіях 
выкарыстоўваюцца адносна мяккія наркотыкі, такія, як алкаголь, 
тытунь і марыхуана. Растафарыйцы ўжываюць марыхуану для 
сімвалічных мэтаў і для таго, каб выйсці за межы свядомасці. Яе 
ўжыванне яны апраўдваюць спасылкамі на Біблію: "I будзеш жывіцца 
травою польнаю" [Быццё, 3:18]. У іншых рэлігіях чалавек набліжаецца 
да звышнатуральнага з дапамогай нашмат мацнейшых галюцынагенаў. 
Сібірскія шаманы, каб далучыцца да сакральнага, ужываюць 
галюцынагенны грыб Amanita mascaria. Так яны дасягаюць трансу, 
пры якім, паводле іх веры, душа часова пакідае цела. Некаторыя 
навукоўцы лічаць, што вера ў існаванне душы і духаў магла ўзнікнуць 
у выніку галюцынатарных "палётаў душы", выкліканых наркотыкамі. 
Згодна з Горданам Уасанам [Wasson, 1972], у рэлігійных сістэмах 
Еўразіі і Новага Свету шмат агульнага з шаманістычнай традыцыяй 
Сібіры, дзе ўжываецца грыб Amanita. У рэлігіях карэнных народаў 
паўночнай Мексікі і поўдня Злучаных Штатаў Амерыкі важнае месца 
займае яшчэ адзін галюцынаген — пейётль [Myerhoff, 1974]. 

Выкарыстанне наркотыкаў у рэлігійных рытуалах суадносіцца са 
шматлікімі фактарамі, абумоўленымі пэўнай арганізацыяй грамадства 
і асаблівасцямі навакольнага асяроддзя. Самы відавочны з іх — 
даступнасць адпаведных раслін [Schultes, 1963, с. 147]. У Новым 
Свеце шырокае ўжыванне галюцынагенных раслін распаўсюджана 
яшчэ і таму, што растуць яны там у незвычайнай колькасці. Туды, 
дзе яны не растуць, іх можна прывезці з іншых мясцін дзеля гандлю.  
Выкарыстанне наркатычных раслін абумоўлена і сацыяльнымі 
варункамі. Яно шырока распаўсюджана ў эгалітарных грамадствах з 
шаманскай традыцыяй. Пры росце сацыяльнай няроўнасці 
выкарыстанне галюцынагенаў значна абмяжоўваецца. У адрозненне ад 
гамагенных супольнасцяў мексіканскіх індзейцаў, дзе  

галюцынагены вельмі распаўсюджаны, у дыферэнцыраваных 
ацтэкаў дакалумбавай пары іх ужывала толькі нешматлікая эліта. 

Шырокае ўжыванне наркотыкаў для рэлігійных мэтаў захавалася 
толькі там, дзе не было дзяржаўных рэлігій. Яно пагражала 
дэманапалізацыяй сакральнай ісціны, а дзяржаўныя інстытуты 
якраз і грунтаваліся на яе манапалізацыі. Зараз ужыванню 
наркотыкаў для рэлігійных мэтаў актыўна перашкаджаюць свецкія  
ўлады. Так, у ЗША і Канадзе  ўзнік канфлікт паміж індзейцамі — 
вернікамі так званага культу пейётля — і ўладамі, якія абвясцілі яго 
ўжыванне незаконным [Aberle, 1966]. 

СЛУЖКІ КУЛЬТУ 

Ёсць людзі, якія лепш за іншых дасведчаныя ў пэўных 
рэлігійных рэаліях і лепш ведаюць рэлігійныя традыцыі свайго 
народа. У нешматлікіх супольнасцях з мінімальным падзелам 
працы такія людзі даволі  рэдка займаюцца толькі  рэлігіяй. Яны 
вымушаны выконваць тыя ж задачы, як і  ўсе астатнія, але гэтая 
асаблівасць — лепшая абазнанасць у рэлігіі — дазваляе ім падвысіць 
свой статус. Пры далейшым развіцці грамадства і ўскладненні 
падзелу працы з'яўляюцца прафесійныя святары, увесь час якіх 
аддадзены выключна рэлігійным справам. 

Шаманы 

У збіральніцкіх плямёнах як служка культу выступае шаман. 
Паводле Майкла Гарнера, шаман — гэта "асоба, якая ў стане трансу 
можа непасрэдна кантактаваць з духоўным светам і якой 
падпарадкоўваюцца адзін або некалькі духаў, выконваючы яго 
загады" [Harrier, 1973, с. XI]. Статус шамана залежыць не так ад 
ведання сакральнага фальклору ці рытуалаў, як ад здольнасці 
звяртацца да духаў і ўздзейнічаць на іх, а значыцца — ад 
асаблівасцяў яго асобы. Больш таго, у межах звыклых мадэляў 
культуры шаман у большасці грамадстваў адносна свабодны ў сваіх 
кантактах са звышнатуральным. 

Яскравы прыклад шаманскіх звычаяў і вераванняў даюць інуіты 
[Holtved, 1967]. Інуіцкі шаман звычайна рэгулюе адносіны са 
звышнатуральнымі істотамі, якія ўмешваюцца ў чалавечае жыццё. 
Ён прыганяе дзічыну, адганяе злых духаў, забяспечвае добрае 
надвор'е, прадказвае будучыню і лечыць хворых. Калі дзічыны 
менее, інуіты лічаць, што нехта пакрыўдзіў Гаспадара Месяца або 
Гаспадыню Мора, адказных за жывёлу (з'еў, напрыклад, 
забароненую частку жывёліны), і тыя ўгневаліся. Паводле інуітаў 
Грэнландыі і Лабрадора, гэтыя крыўды забруджваюць валасы 
Гаспадыні Мора, і шаман 

дамагаецца дазволу вычысціць і расчасаць іх, каб яна паабяцала 
вызваліць жывёлу і каб зноў можна было паляваць. Шаман 
кантактуе з такімі боствамі, уваходзячы ў транс з дапамогай бубна. 
Ён мае духаў-памагатых, якія прымаюць разнастайны выгляд, і 
размаўляе з імі на асаблівай мове. 

Інуіт наважваецца стаць шаманам пасля таго, як атрымае наказ у 
сне, ці пасля нейкага надзвычайнага ірацыянальнага досведу. 
Здараецца, чалавек супраціўляецца свайму наканаванню і саступае 
яму толькі пасля вялікіх душэўных пакут. Наступны крок — параіцца 
са старэйшымі шаманамі, абдарыўшы іх, а затым прайсці перыяд 
навучання, які можа працягвацца ад двух-трох дзён да некалькіх 
гадоў. У гэты час вучань даведваецца пра розных звышнатуральных 
істот, якія потым будуць яму дапамагаць. Падчас падрыхтоўкі 
будучы шаман павінен зведаць на сабе таямніцу жыцця і смерці: 
дзеля выпрабавання яго вешаюць, топяць або страляюць. У 
Грэнландыі непрытомны пачатковец адчувае, што на яго напаў дух 
мядзведзя і з'еў яго, а пазней прачынаецца голы на беразе возера. 

Захавальнікі закону 

Ад шаманаў істотна адрозніваюцца служкі культу — захавальнікі 
закону. Іх галоўная задача — здзяйсняць рытуал, інтэрпрэтаваць і 
захоўваць рэлігійную традыцыю. У суполцы абарыгенаў захавальнікі 
закону звычайна не бываюць прафесіяналамі. У адной з груп народа 
майя на поўдні Мексікі шмат шаманаў рознага рангу, асноўны 
абавязак якіх — лячэнне праз кантакт з продкамі [Vogt, 1970]. 
Апрача таго, існуюць пасады адказных за цырымоніі, што 
прысвечаны каталіцкім святым. Гэтыя пасады ўваходзяць у свецка-
рэлігійную іерархію — так званую "сістэму нагрузак". Для 
выканання нагрузкі чалавек на адзін год перабіраецца са свайго 
паселішча ў цырыманіяльны цэнтр супольнасці. Там ён з іншымі 
адказнымі за рэлігію фундуе і праводзіць для тутэйшых жыхароў 
шэраг цырымоній, аплочваючы пры гэтым ежу, пітво і рытуальныя 
прыналежнасці (свечкі, фіміям, феерверкі). Паколькі такая роля 
прымушае яго часова пакінуць земляробства і іншыя прыбытковыя 
заняткі, выканаўца нагрузкі вымушаны жыць гэты год на ўласныя 
зберажэнні або пазыку. У сувязі з гэтым такія людзі могуць 
выконваць свае абавязкі толькі перыядычна, за кошт сваіх 
звычайных грашоўных заняткаў. Іх узнагарода — прэстыж, які яны 
здабываюць, выконваючы грамадскую працу. 

Прафесійны служка культу — гэта раскоша, якую невялікія, 
адносна бедныя супольнасці рэдка могуць сабе дазволіць. Звычайна 
ў іх толькі старэйшыя людзі прысвячаюць рэлігійнай дзейнасці 

ўвесь свой час, бо ўзрост ужо не дазваляе ім займацца земляробчай 
або збіральніцкай справай, а астатнія згодны ўтрымліваць іх. 
Існаванне прафесійных служак культу — святароў — характэрна 
для буйных грамадстваў са значным падзелам працы. Толькі там 
з'яўляецца магчымасць для ўтрымання вялікай групы людзей, не 
занятых на вытворчасці. У ЗША адзін прафесійны святар прыпадае 
прыкладна на 700, а ў бедных краінах Лацінскай Амерыкі — 
прыблізна на 15 000 чалавек. На поўдні Мексікі і ў Гватэмале 
прафесійныя каталіцкія святары наведваюць супольнасці майя 
толькі пры нагодзе, і адна з "нагрузак" — збіраць грошы, каб 
заплаціць святару за імшу. 

Большасць святароў належыць да захавальнікаў закону, бо яны 
займаюцца найперш падтрыманнем пэўнага грамадскага і 
рэлігійнага ладу. Фактычна яны аб'ядноўваюць грамадства. Праз 
публічныя заявы, парады і палітычныя манеўры — адкрытыя і 
закулісныя — святары абараняюць інтарэсы царквы. Часам лад, які 
яны падтрымліваюць, уступае ў супярэчнасць з якім-небудзь  
іншым, асабліва калі секулярныя палітычныя лідэры дзейнічаюць 
насуперак інтарэсам царквы (як пры англійскім каралі Генры VIII). 
У такім змаганні святарства звычайна выступае як кансерватыўная 
сіла. Аднак гэта адбываецца не заўсёды, і некаторыя святары, як мы 
хутка ўбачым, падтрымліваюць радыкальныя змены ў грамадстве. 

Прарокі 
Бадай што самае адметнае выключэнне з агульнай 

кансерватыўнай тэндэнцыі ў святарстве — прарокі. Прарок — гэта 
чалавек, які атрымаў (звычайна ў відзежы або ў сне) божы знак аб 
перабудове грамадства ці пераарыентацыі пэўных аспектаў веры. На 
падставе той праўды, што адкрылася  яму, прарок імкнецца праз 
павучанні або асабісты прыклад змяніць існуючы грамадскі лад. 
Аднак канчаткова ён усё ж не парушае сувязі з навакольным 
грамадска-культурным асяроддзем, бо ў пэўнай ступені і сам 
з'яўляецца прадуктам свайго грамадства і яго рэлігійных традыцый. 
Але яго дзейнасць стварае пагрозу для рэлігійных (а часам і 
свецкіх) уладаў. 

Прарокі маюць шмат агульнага з шаманамі, хоць іх мэты і 
адрозніваюцца. I тыя, і другія перакананы ў сваёй здольнасці 
абуджаць свядомасць і энтузіязм людзей і непасрэдна ўваходзіць у  
кантакт са звышнатуральным. Мэта прарока — стварэнне новага 
парадку, а шаман у асноўным імкнецца прадухіліць бяду. Калі 
прарок мае поспех, каля яго звычайна ўзнікае цэлы рэлігійны 
інстытут, і для мільёнаў людзей празорца ператвараецца ў 
правадыра і нават усведамляецца імі як боства. 

Рэлігійная канцэпцыя аўстралійскіх абарыгенаў трактуе свет як 
дасканала ўпарадкаваны, а змены ў ім лічыць непатрэбнымі. Гэтая 
трываласць сусвету выступае падмуркам устойлівае ці шматлікіх 
рэлігійных традыцый. Нягледзячы на гэта, рэлігіі і свет, у якім яны 
існуюць, няспынна мяняюцца. Рэлігіі рэагуюць на змены ў свеце і 
часам самі спрычыняюцца да іх. 

Змены праз кантакты і заваёвы 
Змены ў веры і абрадах звязаны з паступовым пераходам 

грамадства ад адной адаптацыйнай стратэгіі ці сацыяльнай формы да 
другой. У апошнія стагоддзі дзякуючы пашырэнню кантактаў паміж 
грамадствамі (у прыватнасці, паміж экспансіянісцкімі і дробнымі) гэты 
працэс паскорыўся. Еўрапейская сусветная экспансія была не толькі 
палітычнай і эканамічнай: каланісты імкнуліся заваяваць і розумы 
людзей, і ў значнай ступені — праз рэлігію. 

Заснаваўшы па ўсім свеце калоніі, еўрапейцы моцна паўплывалі  
на рэлігійныя вераванні заваяваных народаў. Ці гвалтоўна, ці праз 
атаясамліванне гэтымі народамі ваеннай магутнасці заваёўнікаў з 
магутнасцю іх рэлігіі каланісты прымушалі тутэйшых жыхароў 
пераймаць еўрапейскую рэлігію. Традыцыйныя і прыўнесеныя 
элементы спалучаліся шляхам сінкрэтызму (змяшэння веравызнанняў) 
або ў выніку свядомага ўспрымання чужых ідэй ці абрадаў, але праз 
адпаведныя тутэйшыя тэрміны [Barnett, 1953, с. 49] (гл. “Нататкі 
антраполага” ў канцы раздзела). Так, у цэнтральнай Мексіцы пасля 
іспанскай заваёвы XVI ст. на сутыкненні каталіцкай і паганскай вераў 
утварыўся своеасаблівы варыянт каталіцтва. Святыя патроны перанялі 
рысы даўнейшых паганскіх багоў, а каталіцкія абрады 
інтэрпрэтаваліся інакш, чым у іспанцаў; у палітычны і эканамічны лад 
індзейскай вёскі ўвайшлі  каталіцкія цырымоніі і рытуалы [Madsen, 
1967]. 

Зараз у многіх з гэтых грамадстваў назіраецца новая хваля 
рэлігійных трансфармацый — зварот да евангелічных пратэстанцкіх 
сектаў, якія звычайна паходзяць з ЗША і ў асноўным папулярызуюць 
амерыканскія каштоўнасці жыцця. Але пераход у такую секту — гэта 
таксама і спосаб прыстасавання да грамадства. Новыя секты абяцаюць 
поспех у жыцці, дабрабыт і заможнасць. Антраполаг Дэвід Стол, 
гаворачы аб Лацінскай Амерыцы, лічыць пераход у новыя секты 
рэакцыяй на няўдалыя палітычныя і эканамічныя рэформы і распад 
традыцыйных формаў сацыяльнай арганізацыі. Ён характарызуе 
евангелічныя цэрквы як "новыя і больш гнуткія групы  

людзей з добраахвотным удзелам і харызматычным кіраўніцтвам, 
якія ў сувязі з гэтым лягчэй адаптуюцца да хуткай змены 
жыццёвых абставін" [Stoll, 1990, с. 331]. 
Традыцыйныя рэлігіі абарыгенаў у выніку заваёвы гінуць не 

заўсёды: людзі часта захоўваюць свае абрады і рытуалы. Адданасць 
сваёй рэлігійнай спадчыне падтрымлівае жыццяздольнасць 
супольнасці. Шмат дзе ў Аўстраліі еўрапейскія заваёвы і далейшая 
інтэграцыя абарыгенаў у аўстралійскае грамадства знішчылі або 
сур'ёзна парушылі іх рэлігійныя вераванні, але ў больш ізаляваных 
раёнах, асабліва ў пустынях, звычаі тутэйшага насельніцтва 
захаваліся лепш. Нягледзячы на шматгадовыя намаганні 
хрысціянскіх місіянераў, у многіх паселішчах, такіх, як Джыгалонг у 
заходняй Аўстраліі [Тоnkinson, 1974], абарыгены паспяхова захавалі 
галоўныя элементы сваёй рэлігіі. Пасяліўшы абарыгенаў у 
рэзервацыях, дзе ў іх з'явілася больш вольнага часу, белыя ўскосна 
паспрыялі актывізацыі іх рэлігійнай дзейнасці. 
Антраполагі горача спрачаюцца адносна ацэнкі дзейнасці 

хрысціянскіх місіянераў сярод карэнных народаў. Большасць з 
місіянераў актыўна бароніць правы тубыльцаў і  спрыяе 
дабрачынным грамадска-эканамічным акцыям, але часам іх праца 
бывае неадназначнай. Адна з самых бурных спрэчак адбываецца 
вакол "Летняга Інстытута Лінгвістыкі/Уайкліфскіх перакладчыкаў 
Бібліі" з цэнтрам у Амерыцы. Абаронцы ЛІЛ/УПБ спасылаюцца на 
арганізаваную Інстытутам лінгвістычную працу, у тым ліку і 
распрацоўку пісьменства для соцень моваў. Абвінавачваўся ён, 
асабліва лацінаамерыканскімі антраполагамі, у падрыве культуры 
карэнных народаў і тэндэнцыйнай прапагандзе кансерватыўных 
аспектаў амерыканскай культуры [Hvalkof and Aaby, 1981; Stoll, 1982]. 
Акрамя таго, крытыкавалі інстытут і за сувязі з ЦРУ і з 
арганізаванымі Амерыкай кампаніямі супраць паўстанцаў на 
Філіпінах, у В'етнаме і інш. Аспрэчвалася таксама дзейнасць 
кансерватыўных евангелісцкіх місіянераў у Цэнтральнай Амерыцы 
— за іх палітычную ангажаванасць і ўзаемадзеянне з урадамі, якія 
вядуць у сваіх краінах грамадзянскія войны. Антраполагі вымушаны 
аналізаваць гэтую цяжкую і складаную праблему, бо жыццё народаў, 
якія яны вывучаюць, у многім залежыць ад яе развязання. 

Хіліястычныя рухі 
Пры аслабленні або разбурэнні старога грамадскага ладу, у 

перыяды ўціску і сацыяльных хваляванняў нярэдка ўзнікаюць так 
званыя хіліястычныя рэлігійныя рухі. Хіліястычныя рухі  (часам іх 
называюць натывістычнымі, або адраджэнцкімі) прадказваюць 
надыход 

царства божага на зямлі праз умяшанне звышнатуральных сілаў. 
Гэтыя рэлігіі ўзнікаюць ад расчаравання і адчаю. Яны імкнуцца 
вырваць людзей з безнадзейнай на выгляд сітуацыі, абяцаючы 
залаты век (millennium) — перыяд поўнага шчасця, росквіту і 
добрага ўрадавання. Хіліясты прадказваюць кардынальныя змены ў 
грамадскім ладзе, хоць, вядома, іх погляды абмежаваны 
навакольным сацыяльна-культурным асяроддзем. Як паказаў 
Кэнэльм Бэрыдж, асноўная тэма хіліястычнай ідэалогіі — маральнае 
адраджэнне і выхаванне новага чалавека [Burridge, 1969, с. 141]. 
Гэтыя ідэі часта ўвасабляюцца ў месіі або прароку — у такіх 
постацях, як Хайле Селасіе, Ісус ці Буда. 
Ідэалагічныя каштоўнасці хіліястычных рухаў вар'іруюцца ў 
залежнасці ад змены абставін і культурных традыцый. Так, 
напрыклад, растафарыйцы — разнавіднасць афра-амерыканскага 
хіліястычнага руху — абяцаюць цемнаскурым з надыходам залатога 
веку, калі "Белы Чалавек" уцячэ з Вавілона (г. зн. Ямайкі), вяртанне 
ў Афрыку і іх панаванне там. У амерыканскіх індзейцаў вядомы 
хіліястычныя рухі, звязаныя з Танцам Духаў [Моопеу, 1965]. Яны 
ўзніклі сярод індзейцаў Вялікіх Раўнін пасля іх няўдалых спроб 
спыніць экспансію белых са зброяй у руках. Пазней яны 
пашырыліся на індзейскія супольнасці ў Невадзе, Каліфорніі і дзе-
нідзе яшчэ на Захадзе Амерыкі. У цэнтры іх ідэалогіі — вера ў тое, 
што нябожчыкі ўваскрэснуць і абвесцяць світанак новай эры. Згодна 
з некаторымі версіямі прыхільнікаў гэтага руху, зямля расступіцца і 
паглыне ўсіх белых, a ix маёмасць застанецца вернікам-індзейцам, 
якія і будуць цешыцца залатым векам, усталяваным Вялікім  Духам. 
У Меланезіі хіліястычныя рухі набылі форму карга-культаў. 
Каланізуючы Ціхі акіян, еўрапейцы пазбавілі меланезійцаў 
самакіравання і аўтаноміі і не апраўдалі спадзяванняў тутэйшага 
насельніцтва, якое чакала, што белыя падзеляцца з імі сваім 
багаццем і ўладай. На гэтай глебе ўзніклі культы, у якіх догмат 
хрысціянскіх місіянераў аб другім прышэсці Хрыста і 
тысячагадовым залатым веку спалучыўся з меланезійскімі міфамі, 
паводле якіх продкі павінны ператварыцца ў волатаў, а нябожчыкі — 
уваскрэснуць. Продкі прыплывуць параходамі ці прыляцяць 
самалётамі і прывязуць з сабой еўрапейскія тавары ("карга"). Пасля 
гэтага сацыяльны лад пачне змяняцца, і надыдзе залаты век:  
вышэйшыя стануць ніжэйшымі і наадварот. 

Звычайна рэлігійная дзейнасць прыхільнікаў хіліястычнага руху 
звязана са свецкай палітычнай дзейнасцю. Pyx Maasina Rule, які 
пачаўся на Саламонавых астравах у 40-х гадах XX ст., знаходзіўся 
пад моцным уплывам хрысціянства, але, па сутнасці, быў 
своеасаблівай формай пратэсту супраць нізкіх заробкаў, расізму і  

брытанскага каланіяльнага панавання. Спадзяванне на "карга" 
прысутнічала ад самага пачатку існавання руху. але "толькі ў апошнія 
гады калі паглыбілася расчараванне ў паляпшэнні становішча, такія 
ідэі сталі прамаўляцца ўголас" [Laracy, 1983, с. 33]. I сапраўды, 
ранейшыя даследаванні падкрэслівалі хіліястычны і рэлігійны 
аспекты Maasina Rule, a ў апошнія гады навукоўцы засяродзілі сваю 
ўвагу на яго ролі ў барацьбе за незалежнасць Саламонавых астравоў, 
здабытую ў 1978 г. 

Хіліястычныя рухі — з'ява не толькі  мінулага. Карга-культы 
і зараз шырока распаўсюджаны ў многіх частках Меланезіі — 
напрыклад, на востраве Бугенвіль на ўсходзе Папуа Новая Гвінея. У 
канцы 60-х гадоў пачаліся перамовы з мясцовымі землеўладальнікамі 
аб адкрыцці ў Пангуна вялікіх шахтаў медзі і золата. Гэтыя шахты 
сталі асноўнай крыніцай прыбыткаў для цэнтральнага і 
правінцыйных урадаў, а на Бугенвілі разгарнулася шырокая 
палітычная агітацыя. Наступны віток спрэчак быў звязаны з 
размеркаваннем прыбыткаў ад шахтаў, наплывам рабочай сілы з-за 
межаў вострава і экалагічнымі праблемамі. Гэтыя праблемы і 
паўплывалі  на стварэнне карга-культу — "50 toea people", 
прыхільнікі якога выступілі супраць чужых эканамічных інтарэсаў, 
гарадскога жыцця, шлюбаў з чужынцамі, афіцыйнай царквы і 
цэнтральнага ўрада. У сярэдзіне 1989 г. вернікі культу на чале з 
палітычным актывістам Фрэнсісам Она пачалі напады на шахты і 
шахцёраў. Гэтыя гвалтоўныя дзеянні прымусілі ўрад абвясціць 
надзвычайнае становішча і ўвесці войска. Вернікі былі перакананыя, 
што адужалі  б нават рэгулярную армію, бо на іх баку выступілі б 
продкі са сваёй "чорнай сілай'1 [Howard, 1991-b]. 

Рэлігія і рэвалюцыя 

У асноўных рэлігіях буйных грамадстваў, такіх, як хрысціянства, 
іслам і будызм, ёсць шмат двухсэнсоўных і супярэчлівых момантаў, 
якія можна трактаваць па-рознаму. Адна і тая ж рэлігійная 
традыцыя можа падтрымліваць інтарэсы і захавальнікаў статус-кво, і 
рэфарматараў. Асабліва яскрава праяўляецца гэта ў перыяды 
рэвалюцыйных уздымаў. 

У любой рэвалюцыйнай сітуацыі шмат рэлігійных лідэраў 
выступаюць супраць магчымых грамадскіх змен. Рэвалюцыянеры 
звычайна выкрываюць такія кансерватыўныя тэндэнцыі: марксісты, 
напрыклад, абвясцілі рэлігію "опіумам для народа". У часы 
Французскай рэвалюцыі яе ідэолагі моцна крытыкавалі царкоўную 
іерархію, якую яны атсіясамлівалі з арыстакратыяй, і праводзілі 
канфіскацыю 

царкоўнай маёмасці. Аналагічныя падзеі адбываліся на пачатку XX 
ст. падчас рэвалюцый у Мексіцы і Расіі. 

Аднак рэлігійныя лідэры і  ідэалогіі могуць таксама актыўна 
падтрымліваць рэвалюцыйны працэс. Так было ў Еўропе, калі ў 
XVI ст. нямецкі радыкальны клір далучыўся да Сялянскага 
паўстання, або падчас англійскай Грамадзянскай вайны ў XVII ст. 
Хрысціянскія святары актыўна ўдзельнічалі і ў войнах супраць 
еўрапейскага каланіяльнага панавання ў Паўночнай і Паўднёвай 
Амерыцы ў канцы XVIII — пачатку XIX ст. А калі ў гэтых 
грамадствах перамаглі сацыяльныя сілы, на чыім баку выступілі 
рэлігійныя ідэолагі, то апошнія сталі выконваць кансерватыўную 
ролю, падтрымліваючы новы парадак. 

Хоць на пачатку XX ст. рэвалюцыйныя рухі варожа ставіліся да 
рэлігіі, у апошнія дзесяцігоддзі сітуацыя змянілася. Два асноўныя 
прыклады гэтага — каталіцкая тэалогія вызвалення і ісламскі 
сацыялізм. Ісламскі сацыялізм спрабуе дамагчыся сацыяльнай 
справядлівасці на падставе законаў ісламу. У паасобных 
нацыянальных асяроддзях ён набывае разнастайныя формы, 
прынамсі, згадаем іранскую, звязаную з рэвалюцыянерамі-шыітамі 
[Mimson, 1989], або лівійскую на чале з палкоўнікам Муамарам 
Эль Кадафі [First, 1975]. Згодна з тэалогіяй вызвалення, 
паднявольныя народы мусяць пазбаўляцца ад пануючай сацыяльнай 
і эканамічнай несправядлівасці палітычным і нават рэвалюцыйным  
шляхам [Ogden, 1981, с. 131]. Тэалогія вызвалення паўстала ў 60-я 
гады пад уплывам рэформаў папы Яна XXIII і стала  важнай сілай і  
прадметам дыскусій па ўсім трэцім свеце. У Цэнтральнай Амерыцы, 
напрыклад, выдатнымі тэолагамі вызвалення былі арцыбіскуп Оскар 
Рамэра (забіты ў 1980 г.) і Эрнэста Кардэналь (міністр культуры 
сандынісцкага ўрада Нікарагуа). 

I ў ісламскім сацыялізме, і ў тэалогіі вызвалення тыя рэлігіі, на 
якіх грунтуецца культурная спадчына народа, у перыяды 
рэвалюцыйных зрухаў сталі выступаць як фактары радыкалізацыі. 
Hi іслам, ні каталіцтва нельга разглядаць як непасрэдныя 
каталізатары рэвалюцыі, але яны садзейнічалі вызначэнню 
напрамку рэвалюцыйных працэсаў. 

КАРОТКІ ЗМЕСТ 

Рэлігіі, якія прызнаюць існаванне звышнатуральных сіл або істот 
і грунтуюцца на містычным успрыманні космасу, могуць быць 
прадметам аналізу на прыземленым антрапалагічным узроўні. 
Далучэнне да пэўнай сістэмы вераванняў часткова тлумачыцца 

мясцовымі сацыяльнымі, гістарычнымі і экалагічнымі фактарамі. На 
індывідуальным узроўні выбар рэлігіі абмяжоўваецца асабістымі 
абставінамі. Форма рэлігіі любога грамадства суадносіцца з яго 
адаптацыйнай стратэгіяй: рэлігійныя паводзіны і вераванні мяняюцца 
разам з ёю. 

Асноўныя элементы рэлігіі ўвасабляюцца ў сімвалах. Напрыклад, 
сімвалічнае значэнне часта набывае пэўная манера насіць валасы. У 
татэмічным светапоглядзе прыродныя з'явы разглядаюцца ў цеснай 
сувязі з людзьмі. Міфы, або сакральныя гісторыі, таксама 
аб'ядноўваюць звышнатуральнае са свецкім. Яны могуць быць 
гістарычнымі легендамі, апраўданнем існуючага сацыяльнага ладу 
або, наадварот, спробай вырашыць асноўныя пытанні чалавецтва з 
пункту гледжання пэўнага грамадства. Глыбока аналізуючы міфы, мы 
бачым, як дзейнічае грамадскі парадак і як пераадольваюцца яго 
супярэчнасці. Яшчэ адзін тыповы сродак сімвалічнага выяўлення 
рэлігіі — мастацтва. Яно адлюстроўвае або інтэрпрэтуе істотныя 
аспекты рэальнасці праз эстэтычныя вобразы. У большасці дробных 
грамадстваў і ў шмат якіх буйных мастацтва традыцыйна бывае 
рэлігійным. Пры ўзнікненні капіталізму і ўсталяванні сучаснай 
сусветнай сістэмы мастацтва ўсё больш секулярызуецца. 

Рэлігійныя традыцыі заснаваны на веры ў звышнатуральныя 
істоты, або існасці. Такія звышнатуральныя сілы прызнаюцца ўсімі 
рэлігійнымі вераваннямі, што падзяляюцца на аніматызм — веру ў 
існаванне мноства духаў, якія жывуць у жывёлінах ці мясцінах або 
проста блукаюць па зямлі, і анімізм — веру ў аднаго ці шмат багоў, 
звышнатуральных істот, надзеленых індывідуальнасцю і адметнымі 
атрыбутамі, якім пакланяюцца з прычыны іх уладарання над 
прыродай і чалавечым лёсам. Вера ў існаванне адзінага бога 
называецца монатэізмам, у існаванне мноства багоў — політэізмам. 

Спосаб падачы рэлігійных вераванняў разлічаны на моцнае 
эмацыйнае ўздзеянне. Абрады ўмацоўваюць адчуванне 
адасобленасці сакральнага ад секулярнага; у рытуалах паўтараюцца 
асноўныя элементы пэўнай сістэмы вераванняў. Часам людзі  
шукаюць звышнатуральнага досведу праз змененыя станы 
свядомасці. Галюцынагены часцей за ўсё ўжываюцца ў эгалітарных 
грамадствах, дзе сакральныя ісціны даступныя не толькі для  
выбраных. 

Асобы, якія спецыялізуюцца на кантактах з духоўным светам у 
стане трансу, называюцца шаманамі. У невялікіх супольнасцях 
захавальнікі рэлігійных законаў і выканаўцы рытуалаў звычайна 
займаюцца гэтым не на прафесійнай аснове. Толькі буйныя 
грамадствы са значным падзелам працы могуць дазволіць сабе мець 
прафесійных святароў.  Захавальнікі закону бываюць 
кансерватыўнымі 

абаронцамі рэлігійнай традыцыі, а прарокі, якія прадбачаць новыя 
шляхі, наадварот, заахвочваюць да радыкальных перамен. Але нават 
гэтыя перамены фарміруюцца існуючым грамадскім ладам. 

Рэлігія можа мяняцца разам з культурай. Часам культуры 
самаразвіваюцца досыць павольна, а ў некаторых выпадках 
кантакты з іншымі культурамі або заваёвы кардынальна мяняюць 
рэлігійныя погляды людзей. Заняволены народ можа прыняць 
рэлігію захопніка і ў той жа час адстойваць сваю ўласную або 
сінкрэтычна спалучыць іх абедзве. Калі ж такому народу ўсё бачыцца 
ў чорным святле, надзеі на лепшую долю абуджае хіліястычны рух. 
Рэлігія можа выконваць важную ролю і ў рэвалюцыйных 
пераўтварэннях у грамадстве. 

НАТАТКІ АНТРАПОЛАГА 

Джон Баркер 

Рэлігійны плюралізм 

у вёсцы на Папуа Новая Гвінея 

Джон Баркер — антраполаг з Універсітэта Брытанскай Калумбіі ў 
Ванкуверы. 3 канца 1981 да 1983 г. і ў 1986 г. ён жыў на Папуа Новая 
Гвінея, вывучаючы рэлігійныя, эстэтычныя і эканамічныя змены ў племені 
майсінаў. Пад рэдакцыяй доктара Баркера выйшаў зборнік этнаграфічных 
даследаванняў "Хрысціянства ў Акіяніі". 

Англійскі місіянер Артур Кент  Чыгнэл у сваім падарожжы ў 
глыбіню паўночна-ўсходняга берага Новай Гвінеі ў ліпені 1907 г. быў 
прыемна ўражаны вёскай Уіаку. Яму надакучыла "напаўцывілізаваная" 
занядбанасць каланіяльных гарадоў і навакольных вёсак, a тут, y 
Уіаку, згодна з яго справаздачай, ён убачыў "тое, чаго чакаў і што 
спадзяваўся ўбачыць, — вялікія вёскі і натоўпы абарыгенаў у прыгожых 
тутэйшых строях". Далей ён апісвае выдатную трапічную флору і 
цудоўныя горы, якія дагэтуль мог бачыць "толькі ў кніжках з 
малюнкамі або ў снах"[Chignell, 1911, с. 17]. 

Ступіўшы ў лістападзе 1981 г. з невялічкага чаўна на пляж Уіаку, 
мы з Анэ Ціэйтэн хваляваліся, як некалі Чыгнэл, хоць з таго часу 
мінула шмат  гадоў. Майсіны цяпер насілі еўрапейскія строі, многія з іх 
даволі свабодна гаварылі na-англійску, але ізаляванасць Уіаку ад 
гарадоў і вялікіх дарог Папуа Новая Гвінея, яе ахайныя трысняговыя 
хаціны і земляныя плошчы надавалі паселішчу традыцыйна 
"старасвецкі" выгляд. Майсіны гасцінна ўключылі нас у рытм свайго 
штодзённага жыцця, у якім  праца дзеля пражытку перамяжалася 
публічнымі цырымоніямі. Вяскоўцы на гэтых цырымоніях мяняліся 
адзеннем  з кары дрэваў, а дзяўчаткам-падлеткам  размалёўвалі 
тварыкі. Калі нашы новыя сябры расказвалі нам пра свае сустрэчы з 
духамі продкаў і пра неабходнасць берагчыся ад чараўнікоў, мне зноў 
прыгадваліся колішнія ўражанні Чыгнэла. Ці не была гэта тая самая 
"паганская" рэлігія, якую ён спадзяваўся замяніць хрысціянствам  ? 

Але нават  у часы Чыгнэла вёска была шчыльна звязана з шырокім 
светам. Чатыры абшчыны майсінаў (каля 1500 чалавек), размешчаныя 
ў раёне заліву Клінгвуда, у дакаланіяльныя часы былі цэнтрам  шырокай 
гандлёвай сеткі, якая ахоплівала ўзбярэжжа і больш аддаленыя 
рэгіёны. Адразу пасля 1890 г. майсіны запрашалі ў свае вёскі чыноўнікаў 
еўрапейскага ўрада, місіянераў і гандляроў, але, калі тых стала 
занадта шмат , пачалі выказваць незадаволенасць. Напрыканцы 90-х 
гадоў XIX cm. урадавы патруль застрэліў з засады шасцёх майсінаў.    

У наступным  годзе, пасля замірэння, англійскія місіянеры збудавалі 
ва Уіаку царкву і школу. 

Пасля гэтага пераможаныя майсіны шукалі і знаходзілі ўсё больш 
магчымасцяў для працы ў структурах, створаных каланіяльным 
урадам , місіяй і іх наступнікамі. Да 20-х гадоў XXcm. большасць 
вяскоўцаў прыняла хрышчэнне; маладыя хлопцы звычайна адыходзілі з 
родных вёсак на 18 месяцаў у заробкі на аддаленыя плантацыі і 
шахты. Пасля японскага нашэсця ў 1942 г. большасць майсінскіх 
мужчын працавала на саюзнае войска. Вярнуўшыся, мужчыны 
стварылі царкоўную раду і раду па эканамічных праектах. Яны 
пасылалі дзяцей у новыя царкоўныя і дзяржаўныя школы і каледжы, 
каб мець перавагу на рынку працы, які ажывіўся, калі царква і ўрад 
пачалі рыхтаваць адасабленне Папуа Новая Гвінея ад Аўстраліі. На 
момант  абвяшчэння незалежнасці ў 1975 г. майсіны ўваходзілі ў 
малую нацыянальную эліту: па ўсёй краіне яны працавалі дактарамі, 
чыноўнікамі, святарамі і займаліся бізнесам. 

Але "традыцыйны "выгляд Уіаку ў 1981 г. быў падманлівым. У 
вёсцы жыло каля 500 майсінаў, а яшчэ 250 іх жыло і працавала ў 
далёкіх гарадах. Яны рэгулярна дасылалі ў вёску сваім сем'ям грошы і 
тавары — адзенне, рыбацкія нераты і кансервы. Гэтыя ўстойлівыя 
перасылкі і забяспечвалі вяскоўцаў сродкамі на падтрыманне 
традыцый. 3-за няспыннага адтоку з вёскі адукаваных майсінаў не 
хапала рабочай сілы для земляробчай і прамысловай працы. Недахоп 
ежы і прадметаў раскошы для абмену кампенсаваўся дасылкай 
грошай і тавараў з гарадоў. 

Засяродзіўшыся выключна на "традыцыйных" рэлігійных ідэях і 
абрадах накшталт пахавальных цырымоній і шаманізму, мы стварылі 
б не зусім  адпаведнае ўяўленне аб рэлігіі майсінаў у 80-я гады XX cm. 
Практычна ж усе майсіны, сярод якіх мы жылі, лічылі сябе хрысціянамі, 
і ўсе вяскоўцы ахвяравалі грошы на святара (таксама папуаса-
новагвінейца), будавалі і даглядалі царкоўныя будынкі, бралі ўдзел у 
набажэнствах і царкоўных фэстах — галоўных святах года. 
Набажэнствы ў царкве адбываліся пераважна па-англійску і больш былі 
абавязаны англіканскай царкве, чым  тутэйшай традыцыі. Але для 
майсінаў яны не былі чужымі: усе яны гадаваліся ў царкве і большасць з 
іх была хрысціянамі ў другім  і трэцім  пакаленні. Гэта была іх 
царква — царква, у якую (так казалі нам  самі вяскоўцы) яны 
ўваходзяць нароўні з мільёнамі іншых вернікаў сусветнай англіканскай 
супольнасці. I гэтую царкву яны паспяхова аб'ядналі са сваімі 
унікальнымі традыцыямі. 

Для майсінаў, як і для большасці з нас, рэлігія — натуральны 
прадукт сацыялізацыі. Яны таксама звяртаюцца да яе, каб вырашыць 
праблемы, якія Макс Вэбер назваў праблемамі сэнсу: чаму мы  

паміраем? чаму добрых людзей спасцігае зло ? Як і большасць з нас, 
майсіны жывуць ужо ў плюралістычным свеце: яны ўваходзяць 
адначасова ў свой клан, у вёску, у дзяржаву Папуа Новая Гвінея і ў 
хрысціянскі свет. На розных узроўнях свайго сацыяльнага досведу людзі 
зазнаюць розныя таямніцы і крызісы і адказваюць на гэтыя праблемы 
(праблемы сэнсу) адпаведнымі рэлігійнымі паводзінамі. Калі ў вёсцы 
раптоўна памірае хто маладзейшы, майсіны разважаюць пра смерць у 
катэгорыях мясцовых вераванняў аб чараўніцтве і нападах злых духаў 
і шукаюць адплаты за яе. Калі хто сур'ёзна захварэе, вяскоўцы 
звяртаюцца па дапамогу і да тутэйшых лекараў, і да заходніх 
спецыялістаў. Хваробу яны тлумачаць у святле не толькі мясцовых 
вераванняў, але і заходніх паняццяў. Асэнсоўваючы месца сваёй 
супольнасці ў шырокім свеце капіталізму, нацыянальных дзяржаў і 
розных этнічных груп, вяскоўцы спасылаліся на царкву і хрысціянскага 
Бога. "Зараз, калі еўрапейцы і майсіны — хрысціяне, — казала адна 
жанчына, жонка настаўніка пры царкве і сама традыцыйная лекарка, 
— мы браты і сёстры, і нашы дзеці цяпер могуць жаніцца паміж 
сабой ". 

Хрысціянства для майсінаў азначае далучэнне да больш шырокай 
сусветнай супольнасці — супольнасці, у якой адрозненні і няроўнасць 
паміж рознымі культурамі і расамі можна пераадолець праз адзіную 
мараль і веру ў адзінага Бого. У той жа час майсіны ўсведамляюць 
адметнасць сваёй культуры, якую яны паспяхова захавалі яшчэ з таго 
часу, як стагоддзе таму місіянеры ўпершыню ступілі на іх бераг, і 
ганарацца ёю. 

Раздзел 15 

ХВАРОБЫ I IX ЛЯЧЭННЕ 

якім соцыякультурным кантэксце існуюць хвароба, 
захворванне і лячэнне? Хваробы ёсць у кожным асяроддзі, 

аднак віды захворванняў, якія сустракаюцца ў пэўных грамадствах, 
спосабы іх лячэння і стаўленне людзей да хвароб значна 
адрозніваюцца. У Заходняй Еўропе і Паўночнай Амерыцы 
найбольшую трывогу выклікае рак, а ў многіх трапічных і 
субтрапічных рэгіёнах — такія захворванні, як малярыя, халера, 
дызентэрыя. Лячэнне хваробы ў заходніх грамадствах заснавана на 
лекаванні пэўных пашкоджаных органаў або ўтаймаванні пэўнага 
віруса, а ў іншых супольнасцях больш увагі надаецца сацыяльнаму і 
псіхалагічнаму аспектам. 

Антраполагі падкрэсліваюць, што віды захворванняў і метады іх 
лячэння звязаны з пэўным фізічным і соцыякультурным асяроддзем. 
Гэта тычыцца медычных сістэм як ЗША і Нікарагуа, так і 
аўстралійскіх абарыгенаў ці індзейцаў Амазонкі. Медычная сістэма 
— гэта "грамадска-абгрунтаваныя паводзіны і перакананні, якія 
з'яўляюцца рэакцыяй на пагрозу ад хвароб" [Foster and Anderson, 
1978, с.ЗЗ]. Антраполагі вывучаюць медычныя сістэмы і дробных, і 
буйных грамадстваў. 

Даследуючы медычныя сістэмы, важна адрозніваць захворванне і 
хваробу. Захворваннем (disease) называецца паталагічны стан часткі 
цела, якая кепска функцыянуе ці ўвогуле разладжана; хвароба (il-
lness) — гэта канцэпт культуры, прынятае ў грамадстве ўяўленне аб 
выразных адхіленнях ад нармальнага здаровага стану. Хоць погляды 
на захворванні і ступень іх распаўсюджанасці лічацца 
соцыякультурнымі паняццямі, але само захворванне — працэс 
фізіялагічны. Канцэпцыя хваробы больш шырокая: яна апісвае 
ўспрыманне людзьмі адхіленняў у псіхічным і фізічным стане. 

ЭПІДЭМІЯЛОГІЯ 

Эпідэміялогія — галіна медычнай навукі, якая займаецца 
фактарамі, што вызначаюць частату і распаўсюджанасць 
захворванняў у грамадствах і барацьбу з імі. У сусветным маштабе 
найбольш людзей памірае ад сардэчна-сасудзістых, дыхальных, 
інфекцыйных,  

У

паразітычных і ракавых захворванняў. Але параўнаўшы больш 
развітыя краіны з бяднейшымі, мы пабачым значныя адрозненні ў 
адноснай частаце гэтых відаў захворванняў. У развітых краінах 
забойцамі нумар адзін застаюцца сардэчна-сасудзістыя захворванні, 
другое месца займае рак. Заразныя хваробы распаўсюджаны тут 
адносна мала, затое яны пераважаюць у краінах трэцяга свету. Але і ў 
развітых краінах назіраюцца значныя адрозненні па частотнасці 
хвароб. Найвышэйшыя паказчыкі смяротнасці ад хвароб сэрца 
адзначаюцца ў Шатландыі і Фінляндыі — звыш 700 і 600 смерцяў 
адпаведна на 100 000 насельніцтва на год. Аналагічная лічба для 
Францыі складае крыху больш за 150, а для Японіі — толькі каля 50. 
Эпідэміялагічныя мадэлі абумоўлены таксама полам і ўзростам. 

Прыгледзімся яшчэ раз да смяротнасці ад хвароб сэрца. У Канадзе і 
ЗША гэты паказчык для мужчын складае звыш 300, а для жанчын — 
толькі каля 100 (такая прапорцыя захоўваецца і ў іншых краінах). 
Што да ўзросту, то сардэчныя хваробы забіваюць найперш 
дарослых. У дзяцей эпідэміялагічная карціна іншая. У сусветным 
маштабе асноўная прычына дзіцячай смяротнасці — дыярэя (панос): 
каля 5 млн. смерцяў штогод. Дарослых ад яе памірае параўнальна 
мала. 
У бяднейшых краінах людзі  часта паміраюць ад захворванняў, 
звязаных з галечай, беднасцю і антысанітарыяй, у развітых краінах 
прычыны смяротнасці больш складаныя. Чаму шатландцы 
паміраюць ад сардэчных захворванняў часцей, чым французы? 
Асноўнымі прычынамі сардэчных захворванняў звычайна лічацца 
курэнне, высокі крывяны ціск і павышаны ўзровень халестэрыну. 
Эпідэміёлагі супастаўляюць звычаі насельніцтва гэтых краін, 
звязаныя з курэннем і харчаваннем, і шукаюць іх карэляцыю з 
адпаведнымі ўзроўнямі сардэчных захворванняў. Зрэшты, апошнія 
даследаванні  называюць  яшчэ адзін выключна важны фактар — 
тып асобы [Eysenck and Grossarth-Maticek, 1989]. Увогуле 
інтэрпрэтацыя адрозненняў у паказчыках смяротнасці ад сардэчных 
захворванняў патрабуе ад эпідэміёлага разгляду цэлага комплексу 
культурных, сацыяльных і псіхалагічных фактараў. 
Адзін з найбольш вядомых прыкладаў удзелу антраполагаў у 

эпідэміялагінных даследаваннях — гісторыя з хваробай куру. Гэтае 
захворванне цэнтральнай нервовай сістэмы было адкрыта ў 50-х 
гадах XX ст. у племені паўднёвых фора з Усходніх гор Папуа Новая 
Гвінея. Куру не вылечваецца ніякімі вядомымі лекамі: смерць 
звычайна надыходзіць праз 6-12 месяцаў. Захворванне сустракалася 
толькі ў гэтым племені і амаль выключна ў жанчын і дзяцей, зрэдку 
ў маладых мужчын. 

Першыя ж даследаванні паказалі, што куру перадаецца па сямейнай 

лініі. Было прапанавана шмат гіпотэз аб прыродзе захворвання — 
генетычная, інфекцыйная, сацыялагічная і харчовая, але ніводная з іх 
не задаволіла даследчыкаў [Hunt, 1978]. Надзею далі эксперыменты 
над авечкамі і шымпанзэ: была адкрыта "марудная вірусная 
інфекцыя", якая праяўляецца толькі пасля доўгага інкубацыйнага 
перыяду. Куру стала першай вядомай хваробай чалавека, якую 
выклікае вірус замаруджанага дзеяння. 

Але адкрыццё гэтага віруса не растлумачыла ўсіх 
эпідэміялагічных характарыстык куру. Чаму хвароба сустракалася 
толькі ў паўднёвых фора? Чаму толькі сярод абмежаванага кола 
насельніцтва? I чаму частата захворвання з цягам часу змянілася? 
Куру ўпершыню з'явілася на пачатку XX ст., стала часцей 
сустракацца к канцу 50-х гадоў, а затым пайшла на спад. 

Ключ да таямніцы адшукалі антраполагі Роберт і Шырлі Глас 
[Lindenbaum, 1979]. Яны звярнулі ўвагу на тое, што каля 1910 г., 
прыблізна тады ж, калі з'явіліся першыя выпадкі хваробы, у 
жанчын паўднёвых фора ўзнік звычай канібалізму: у прыватнасці, у 
жалобныя абрады ўвайшло з'яданне мазгоў нябожчыц-сваячак. 
Гатавалі і елі іх галоўным чынам жанчыны, часам патроху давалі 
дзецям. Выявілася, што вірус перадаваўся падчас гатавання: жанчыны 
дакраналіся да слізістай абалонкі мозгу і падхоплівалі хваробу або 
ядучы [Gajdusek, 1977], або "тручы заражанымі рукамі вочы сабе і 
дзецям" [Steadman and Merbs, 1982, с.619]. Знікненне куру было 
абумоўлена забаронай рытуальнага канібалізму ў 60-х гадах. У 1986 г. 
было зафіксавана толькі шэсць выпадкаў гэтай хваробы. 

Эндэмічныя захворванні 
Захворванні, характэрныя для пэўнага грамадства, цесна звязаны з 

яго прыродным асяроддзем і культурнымі звычаямі. Адаптацыя 
насельніцтва да пэўнага асяроддзя азначае і біякультурнае 
прыстасаванне да мясцовых хваробатворных фактараў. Калі 
насельніцтва і яго спосабы адаптацыі дастаткова стабільныя, узнікае 
адносна трывалая эпідэміялагічная мадэль. Для яе характэрны 
эндэмічныя захворванні. Яны сустракаюцца адносна рэдка, але 
пастаянна прысутнічаюць у пэўнай супольнасці. У нашым грамадстве 
гэта, напрыклад, звычайная прастуда, грып ці вятранка. 

Факты сведчаць, што на працягу тысячагоддзяў, пакуль нашы 
продкі займаліся збіральніцтвам, мадэлі захворванняў заставаліся 
даволі ўстойлівымі [Dunn, 1968]. Першыя пасяленцы ў Новым Свеце, 
перасекшы Берынгаў праліў, прынеслі з сабой няшмат захворванняў 
і ў сваёй ізаляцыі добра прызвычаіліся да мясцовых хваробатворных 
фактараў. Адной з эндэмічных хвароб, што развіліся ў Новым Свеце,  

быў сіфіліс — сіндром распаўсюджанай па ўсім зямным шары 
хваробы трэпанематозу, які ў Новым Свеце не ствараў асабліва 
сур'ёзных праблем. Толькі пасля прыбыцця Калумба ў 1492 г. сіфіліс 
пашырыўся на Еўропу і Азію (першая ў Еўропе эпідэмія адбылася ў 
Італіі ў 1494— 1495 гг.) і набыў больш цяжкія формы, якімі 
вызначаўся і надалей [Crosby, 1972,с.122-164]. 

Эпідэмічныя захворванні 
Галоўныя прычыны эпідэмій — міграцыі і кантакт паміж 

ізаляванымі дагэтуль чалавечымі папуляцыямі. Эпідэмічнае 
захворванне  ў супольнасці звычайна адсутнічае. Аднак калі яно ўжо 
з'явіцца, то для яго характэрны высокая частата, імклівае і шырокае 
распаўсюджванне. Самыя спусташальныя эпідэміі ў сусветнай гісторыі 
— напэўна, тыя, што адбыліся пасля  1492 г. у сувязі з пачаткам 
рэгулярных кантактаў паміж Новым Светам і Еўропай. Доўгая 
ізаляцыя Новага Свету зрабіла яго насельніцтва асабліва 
ўспрымальным да занесеных звонку захворванняў. Адным з 
галоўных забойцаў была воспа. У Старым Свеце  яна была  
прадказальным эндэмічным захворваннем, якое выклікала менш як 
10% смерцяў штогод. Але тыя, хто раней з ёй не сустракаўся, маглі 
заразіцца выключна ўсе. За 10 гадоў кантактаў з еўрапейцамі 
колькасць насельніцтва цэнтральнай Мексікі зменшылася з 25 да  
16,8 млн чалавек, і  перш за  ўсё — з прычыны прамых і ўскосных 
наступстваў эпідэмічных захворванняў накшталт воспы. Іспанец 
Тарыбія Маталінія адзначаў у XVI ст., што мексіканскія абарыгены 
ад такіх эпідэмій "мерлі, як клапы" [Motolinia, 1950]. 
Мекка на працягу стагоддзяў была месцам збору мноства 

паломнікаў з усяго ісламскага свету. Такая плойма людзей стварала 
ідэальныя ўмовы для пашырэння эпідэмічных захворванняў. Так, у 
1865 г. караваны занеслі ў Мекку чуму, і адтуль яна разышлася па 
розных краінах свету. У Егіпце ад эпідэміі памерла 60 000 чалавек. 
Выпадкі чумы былі зафіксаваны нават у Нью-Ёрку. Эпідэмія спынілася 
толькі ў 1874 г. Пазней чума з'яўлялася ў Меццы яшчэ ў 1893 і ў 1902 
гг. 

Эпідэміі — з'ява не толькі мінулага, і далёка не ўсе жыхары 
развітых краін маюць да іх імунітэт. Так, у апошнія гады эпідэмічнымі 
тэмпамі пашыраецца рак скуры (злаякасная меланома і рак 
эпідэрмісу). У ЗША штогод адзначаецца звыш 500 000 выпадкаў раку 
скуры, і гэтая лічба неўзабаве можа вырасці да мільёнаў (аналагічная 
лічба для Канады складае каля  50 000, што ў пераліку на колькасць 
насельніцтва таксама нямала). 

Існаванне гэтай эпідэміі абумоўлена і асаблівасцямі навакольнага 

асяроддзя, і соцыякультурнымі акалічнасцямі. У 1922 г. мадэльерка 
Како Шанель вярнулася з адпачынку ў Парыж "з прыгожым загарам". 
У хуткім часе лілейна-белы колер скуры выйшаў з моды і стаў 
папулярным загар, на які раней глядзелі няўхвальна, бо ён 
асацыіраваўся з цяжкай працай на адкрытым паветры. Папулярнасць 
загару на Захадзе настолькі ўзрасла, што яго нават сталі лічыць 
прыкметай добрага здароўя, хоць цяпер і вядома, што ён выклікае  
рак скуры. Нават у Японіі, дзе гэтая хвароба сустракалася дагэтуль 
вельмі рэдка, мода на пляжны адпачынак і загар выклікала, як і ў 
іншых развітых краінах, рост захворванняў ракам скуры [Elwood, 
1989]. Акрамя моды, да пашырэння раку скуры спрычыніліся і 
змены ў асяроддзі — найперш патанчэнне азонавага слоя як вынік 
хімічнага забруджання. 

Найбольш вядомая з сучасных эпідэмій звязана са СНІДам 
(сіндромам набытага імунадэфіцыту), які выклікаецца вірусам 
імунадэфіцыту чалавека (ВІЧ). СНІД перадаецца праз сексуальны 
кантакт, пры ўнутрывенным увядзенні наркотыкаў заражанымі 
шпрыцамі і пры ўжыванні ў шпіталях брудных шпрыцаў і заражанай 
крыві. Захворванне смяротнае. Верагодна, СНІД упершыню з'явіўся ў 
Афрыцы і гадамі распаўсюджваўся як "незаўважная эпідэмія". 
Распазналі яго толькі ў 1981 г. Эпідэмія найбольш пашырылася ў 
Афрыцы, затым у Паўночнай Амерыцы і Заходняй Еўропе. У Азіі, 
Усходняй Еўропе і Лацінскай Амерыцы яна знаходзіцца на 
пачатковых стадыях развіцця. У 1991 г. прыблізна ў 120 краінах было 
адзначана каля 350 000 выпадкаў СНІДу, з іх каля 170 000 — у ЗША. 3 
афрыканскіх краін на поўдзень ад Сахары самую вялікую лічбу дала 
Уганда (каля 18 000). 

3 1981 г. каля паловы хворых памерла. Сусветная Арганізацыя 
Аховы Здароўя ацэньвае фактычную колькасць інфіцыраваных ВІЧ 
у 6—8 млн чалавек і прадказвае, што к 2000 г. іх будзе 15—20 млн; 
іншыя ацэнкі даходзяць да 40 млн. 

Пакуль па агульнай колькасці хворых на СНІД лідзіруюць развітыя 
краіны, але новых выпадкаў фіксуецца больш у трэцім свеце. Асабліва 
востра паўстала праблема ў Афрыцы на поўдзень ад Сахары, дзе 
колькасць захворванняў вырасла з 383 у 1985 г. да 91 114 у 1990 г. У 
сапраўднасці сітуацыя ў гэтых краінах куды горшая: спецыялісты 
лічаць, што ў Афрыцы, напэўна, заражаны ВІЧ каля 5 млн. дарослых, 
a ў некаторых частках Усходняй і Цэнтральнай Афрыкі — 20—30%. 
Хвароба хуткімі тэмпамі распаўсюджваецца ў Паўднёва-Усходняй Азіі, 
дзе цяпер, як сцвярджаюць, заражана ВІЧ каля 1 млн. чалавек. 

Паколькі хвароба лічыцца "ганебнай", а распазнаць яе тэхнічна 
складана, дакладныя лічбы яе распаўсюджанасці ў свеце вызначыць 
цяжка. Напрыклад, урад Замбіі, дбаючы аб міжнародным іміджы 
сваёй краіны, да 1986 г. адмаўляўся прызнаць у сябе гэтае захворванне. 

Палітыка ўрада змянілася, калі ад СНІДу памёр адзін з сыноў 
прэзідэнта Кенета Куанды. Але афіцыйныя лічбы для Замбіі і 
дагэтуль не адлюстроўваюць сапраўднай карціны. Да 1989 г. было 
зафіксавана толькі 1300 выпадкаў СНІДу, паўафіцыйныя  падлікі 
паказваюць  каля  70 000, а носьбіты ВІЧ, згодна з гэтымі дадзенымі, 
складаюць 350 000 чалавек з сямімільённага насельніцтва краіны. 
Антраполаг аў і іншых спецыялістаў па  грамадскіх навуках 

цікавяць не  толькі суадносіны захворванняў з соцыякультурнымі 
фактарамі, але і сацыяльныя наступствы г этых захворванняў. 
Цяжкія  эпідэміі — гэта бяда кожнага  грамадства. Так, адна 
папулярная тэорыя даводзіць, што распад індзейскіх імперый Новага 
Свету, у прыватнасці імперый ацтэкаў і інкаў, быў вынікам 
спусташэнняў ад завезеных еўрапейцамі эпідэмій. Для  некаторых 
краін на поўдзень ад Сахары да  такіх жа катастрафічных вынікаў 
можа прывесці і эпідэмія СНІДу. Сваю ролю адыгрываюць і 
ўскосныя наступствы захворванняў. Эпідэмічнай малярыяй у свеце 
заражана каля 300 млн чалавек, і калі нават у пэўным рэгіёне ад яе 
памрэ невялікі працэнт жыхароў, нашмат больш людзей яна аслабіць, 
што, у сваю чаргу, паўздзейнічае  на ўсе бакі жыцця. 

Хваробы развіцця 

Чарльз Х'ю і Джон Хантэр назвалі "хваробаміразв іцця" 
"паталагічныя станы, выкліканыя, як правіла, непрадбачанымі 
вынікамі ажыццяўлення  праектаў развіцця" [Hughes and Hunter, 
1972, с.93]. Такія  захворванні можна  падзяліць на тры асноўныя 
катэгорыі. Па-першае , тыя , што вынікаюць з інтэграцыі ў буйныя 
індустрыяльныя грамадствы: дыябет, атлусценне, высокі крывяны  
ціск і г.д. Так, у насельніцтва вострава Науру на  поўдні Ціхага акіяна 
ў 60—70-х гадах выраслі заробкі ад працы на фасфатных рудніках і 
завялося больш свабодных грошай [Howard, 1991-b] . У сувязі з 
гэтым узрасло і спажыванне ежы (яна практычна ўся была  
прывазная, часта змяшчала шмат цукру і солі і мела нізкую  
харчовую вартасць): у сярэднім на чалавека прыпадала каля 6000 
калорый за дзень . К 1983 г . з 5000 жыхароў вострава каля 400 
пакутавалі на дыябет, а на самой справе, напэўна, і больш. Падобна 
на тое, што дыябету спрыяе атлусценне. A запушчаны дыябет можа 
прыводзіць да  такіх ускладненняў, як рэспіраторныя захворванні, 
хваробы сэрца і нырак, слепата, гангрэна, нараджэнне мёртвых 
дзяцей і прыроджаныя анамаліі. Калі ўрад Науру ў 1983 г. распачаў 
праграму медыцынскага абследавання дыябетыкаў, некаторыя былі 
ўжо настолькі хворыя, што не маглі самі прыйсці ў шпіталь. 
Другую катэгорыю складаюць  інфекцыйныя і паразітычныя  

хваробы, якія цесна звязаны з прыродным асяроддзем. Так, 
онхацэркоз (афрыканская рачная слепата) традыцыйна пашкоджваў 
зрок у жыхароў басейна ракі Вольты ў Заходняй Афрыцы. Ён 
пераносіцца дробнай чорнай мошкай (Simulium) i выклікае  паніжэнне 
або поўную страту зроку. У 40-х гадах XX ст. захворванне "перасекла" 
Атлантыку і было адзначана ўжо ў Мексіцы. У 1974 г. з'явіліся  звесткі 
аб яго пашырэнні па ўсім паўночным захадзе басейна Амазонкі, дзе 
ажыццяўляліся праекты развіцця. Асабліва ўспрымальным да яго 
аказалася індзейскае насельніцтва. У некаторых групах індзейцаў 
янамамі заразілася каля 100%. Двое амерыканскіх навукоўцаў, Роберт 
Гудланд і Говард Ірвін, адкрылі там папуляцыю чорнай мошкі 
[blackfly]; яна распладзілася ў расчышчаных ад лесу раёнах уздоўж 
новазбудаванай Паўночнай шашы, якая прайшла па тэрыторыі г этых 
плямён [Goodland and Irwin, 1975]. У трэцюю катэгорыю ўваходзяць 
захворванні, абумоўленыя беднасцю, недаяданнем і 
антысанітарнымі ўмовамі жыцця. Яны сведчаць аб неэфектыўнасці 
праектаў развіцця, якія служаць мэце інтэграцыі. 

Хваробы развіцця ставяць перад намі шмат праблем, і каб 
вырашыць іх, трэба  ведаць, чым выкліканы гэтыя хваробы. 
Антрапалогія набывае вялікае  значэнне  пры аналізе адпаведнага 
комплексу сацыяльных, культурных і прыродных фактараў. Зрэшты, 
такія хваробы, як дыябет ці онхацэркоз, не выкараніць новымі 
цуда-лекамі або пестыцыдамі. Каб перамагчы хваробу, трэба  бачыць 
яе ва ўсіх аспектах. 

НЕДАЯДАННЕ 

Недаядае адзін мільярд людзей на Зямлі — прыблізна  кожны 
пяты. Чаму людзі недаядаюць і як вырашыць гэтую праблему — вось 
адно з найважнейшых пытанняў, якія сёння стаяць перад 
навукоўцамі. Лёгкае недаяданне можа замінаць чалавеку ў нармальных 
штодзённых справах, яно памяншае супраціўляльнасць хваробам. 
Больш цяжкія выпадкі выклікаюць устойлівае парушэнне працы 
мозгу або нават смерць. Прычыны недаядання  бываюць 
сацыяльныя — такія, як эканамічная адсталасць (яны 
абумоўліваюць колькасць і якасць  даступнай ежы) , і культурныя — 
гэта  ўяўленні людзей аб тым, што можа лічыцца ежай, а што не  
[Fost er, 1992]. 

Выбар ежы — пытанне з найважнейшых. Калі б усё чалавецтва 
перайшло на вегетарыянскую дыету, то сусветнай харчовай прадукцыі 
хапіла б на 120% сучаснай чалавечай папуляцыі. Калі б агульны 
рацыён змяшчаў столькі мяса , колькі яго звычайна спажываюць у 
Лацінскай Амерыцы (выключаючы змеяў, яшчарак і насякомых), дык 

і тады можна было б пракарміць 80% насельніцтва зямнога шара. Калі ж 
забяспечваць людзей харчаваннем, рэкамендаваным сусветнымі 
органамі аховы здароўя, то ежы, якая вырабляецца на зямным шары, 
будзе дастаткова толькі для 50% яго насельніцтва. 

Недахоп ежы і мадэлі харчавання 
Фрэдэрык Дан у сваёй працы аб збіральніках [Dunn, 1968, с.233] 

падае шматлікія звесткі аб адносна добрым харчаванні ў традыцыйных 
збіральніцкіх супольнасцях. Голад у іх здараецца рэдка, дзіцячая 
смяротнасць нізкая, a ix здабычы звычайна хапае на харчовыя 
патрэбы. Голаду не бывае і ў дробных земляробчых абшчынах, якія 
маюць дастаткова зямлі. Аднак Натан Коэн адзначае, што змяншэнне ў 
рацыёне жывёльнага пратэіну і большая ўдзельная вага збожжа як 
вынік пераходу ад збіральніцтва да земляробства панізілі якасць 
харчавання, і ў людзей пагоршылася здароўе, пачасціліся  
фізіялагічныя стрэсы. Так, у Новым Свеце пераход ад жывёльнага  
пратэіну да маісу стаў прычынай недаразвітасці і анеміі. Тым не менш 
насельніцтва павялічвалася дзякуючы найперш павышэнню 
ўраджайнасці [Cohen, 1989]. У сучасных збіральнікаў недаяданне бывае 
вынікам спаборніцтва з незбіральнікамі за рэсурсы і няўдалай 
інтэграцыі ў сучасныя дзяржавы. Вывучаючы харчаванне аўстралійскіх 
абарыгенаў з паселішча Эдвард Рывер на паўвостраве Кейп-Ёрк, Джон 
Тэйлар адзначыў: з таго часу як абарыгены ў 50-х гадах адмовіліся ад 
свайго традыцыйнага качавога існавання, пры якім яны спажывалі  
шмат натуральных прадуктаў, іх рацыён пазбавіўся найважнейшых 
складнікаў. У большасці аседлых плямён ён складаецца з праснакоў 
(мука з вадою), чорнага чаю і мяса пры нагодзе. У такой ежы найбольш 
нестае пратэіну, кальцыю, вітамінаў А і С. Пры такім недастатковым 
харчаванні жанчыны нараджаюць дзяцей з паніжанай вагой і 
аслабленым імунітэтам. Праблемы са здароўем працягваюцца ўсё 
жыццё, і сёння ў абарыгенаў куды вышэйшы ўзровень хвароб і 
смерцяў, чым у астатніх аўстралійцаў [Taylor, 1977]. 
Але самае значнае ў даследаваннях Тэйлара, бадай, тое, што 

паляпшэнне эканамічных умоў абарыгенаў з Эдвард Рывер не 
палепшыла іх харчавання. Зусім наадварот: заробкі павялічыліся, але 
дадатковыя грошы ідуць пераважна на нехарчовыя спажывецкія 
тавары. Праблема ў тым, што самі абарыгены лічаць сваю ежу 
нармальнай: мука з чаем даюць галоўнае — адчуванне сытасці. У 
выніку такога стаўлення да свайго рацыёна і згаданых эканамічных 
зменаў харчаванне там настолькі пагоршылася, што некаторыя 
проста мораць сябе голадам, хоць іх матэрыяльнае становішча, 
здаецца, і не з горшых. 

Харчовыя праблемы невялікіх земляробчых супольнасцяў  

абвастрыліся пасля іх інтэграцыі ў буйныя рынкавыя дзяржавы.  
Сяляне-земляробы заўважылі, што вялікі працэнт іх прадукцыі 
прысвойваецца неземляробамі, а рэшты (разам з платай за гэтую 
прадукцыю) ледзьве хапае, каб пракарміцца. Пачынаюць паніжацца 
і якасць, і разнастайнасць харчавання. Асабліва рэзка змяншаецца 
паступленне пратэіну. Так, у Эквадоры большасць сялян спажывае 
менш за палову пратэіну ў параўнанні з племенем ачуара хівара з 
джунгляў на ўсходзе краіны, дзе захоўваюцца элементы 
традыцыйнай харчовай адаптацыі. 

Буйныя грамадствы з іх сучаснай сельскагаспадарчай тэхнікай 
могуць вырабляць велізарную колькасць ежы, але і пракарміць там 
трэба мноства народу. У краінах, якія развіваюцца, нягледзячы на ўсе 
спробы павышэння прадукцыйнасці сельскай гаспадаркі, цяжка 
бывае ўгнацца за ростам насельніцтва. Але часта праблема 
заключаецца не толькі ў тым, каб вырабіць дастаткова ежы, але і ў 
інфраструктурных цяжкасцях пры яе захаванні, кансерваванні і 
размеркаванні. Адносная сацыяльна-эканамічная няроўнасць толькі 
абвастрае становішча. Перад гэтай праблемай стаяць не толькі 
бяднейшыя краіны. У ЗША, дзе ежы дастаткова, а сярэдні і вышэйшы 
класы перакормленыя і пакутуюць на лішнюю вагу, на ніжэйшых 
эканамічных ступенях грамадства недаядаюць мільёны людзей. 

Успрыманне ежы ў культуры 

Недаяданне можа развіцца і ва ўмовах дабрабыту, бо тое, што 
людзі ядуць, абумоўлена іх культурай. Аб недахопе ў сваім 
харчаванні жыццёва важных кампанентаў не ведаюць не толькі  
адносна бедныя і неадукаваныя людзі — скажам, абарыгены з 
Эдвард Рывер, але і шмат адукаваных і заможных жыхароў 
Паўночнай Амерыкі. 

У кожным грамадстве з усяго выбару вядомых раслінных і 
жывёльных "страў" толькі паасобныя прызнаюцца "ежай". У многіх 
культурах у склад харчавання ўваходзіць такое, што большасць 
заходнікаў ніколі б не прызнала за ежу — напрыклад, мяса сабак, якіх 
дзе-нідзе ядуць у Азіі і на Ціхім акіяне (Ішыгэ падае панапейскі 
рэцэпт, як смажыць сабаку ў земляной печы [Ishige, 1977]). 
Разнастайная жамяра і пустазелле выклікаюць яшчэ больш 
сумненняў у сваёй "спажыўнасці". Іх усюды хапае, але шмат у якіх 
грамадствах, дзе яны не лічацца ежай, людзі будуць недаядаць і нават 
галадаць, жывучы, на погляд іншых, сярод сапраўдных прысмакаў. 
Так, племя бама [Ignatius, 1990] у правінцыі Гуансі на поўдні Кітая, 
якое можа ганарыцца найвышэйшай у свеце канцэнтрацыяй людзей 
звыш стогадовага веку, лічыць, што яны жывуць так доўга, бо ядуць 
дзікую траву, змеяў і яшчарак. 

Змяніць успрыманне ежы — цяжкая задача: чым удасканальваць 

звычаі людзей, прасцей забяспечыць іх альтэрнатыўнымі тыпамі ежы. 
Няма сэнсу казаць дзіцяці (або ў нашым выпадку — даросламу): "Еш, 
бо гэта карысна". Уводзіць міжкультурныя інавацыі асабліва цяжка ва 
ўмовах прадузятасці супраць пэўных прадуктаў (“ Гэтым у нас свіней 
кормяць!"). Мала таго: спробы паляпшэння харчавання на справе 
могуць пагоршыць яго якасць, калі не ўлічваюцца традыцыйныя 
мадэлі. Так, праграмы па распаўсюджванні дзіцячага харчавання, 
распрацаваныя транснацыянальнымі карпарацыямі накшталт "Nestle", 
з-за беднасці, неадукаванасці і неахайнасці многіх маці ў 
слабаразвітых краінах часта маюць адваротны эфект. 

ПСІХІЧНЫЯ ХВАРОБЫ 

Усім народам знаёмыя псіхічныя станы, якія ўспрымаюцца як 
ненармальнасць і лічацца хваробамі. У паняцце псіхічнай хваробы 
ўваходзяць расстройствы, выкліканыя як фізіялагічнымі прычынамі, 
так і няўдалым індывідуальным прыстасаваннем да соцыякультурных 
умоў. У апошнім выпадку псіхічная хвароба выклікаецца стрэсам пры 
спробе адаптавацца ў новым асяроддзі. 

Стрэс існуе ва ўсіх грамадствах. Яго могуць выклікаць прыродныя 
фактары — землятрус ці выбух вулкана, але ён можа мець і штучнае 
паходжанне, калі, напрыклад, чалавека б'юць. "Нармальную" частку 
жыццёвага цыкла складаюць стрэсы ад нараджэнняў, смерцяў, 
вяселляў і г.д. Іншыя абумоўлены сацыяльным становішчам у самім 
грамадстве — гэта стрэсы ад паездак на работу (з прыгарада ў горад), 
беспрацоўя ці, наадварот, празмернай працы. 

Віды стрэсавых расстройстваў 

Глыбокі аналіз псіхічных хвароб у розных культурах на працягу 
дзесяцігоддзяў дае падставу меркаваць, што асноўныя мадэлі гэтых 
хвароб, вядомыя заходнім псіхіятрам, паўсюль аднолькавыя [Kennedy, 
1973]. Аднак паколькі мадэлі стрэсавых сітуацый абумоўлены 
абставінамі і адносіны да стрэсаў у розных культурах таксама 
розныя, то і формы псіхічных хвароб у розных грамадствах 
размеркаваны па-рознаму. На існаванне пэўных відаў стрэсу 
ўплываюць такія фактары, як навакольнае асяроддзе, эканамічныя 
ўмовы, метады выхавання дзяцей, рэлігійныя традыцыі і г.д. Таму 
псіхічныя хваробы трэба вывучаць (хоць гэта і нялёгка) і з 
эпідэміялагічнага пункту гледжання, г. зн. вызначаць мадэлі іх 
распаўсюджання і шукаць у асяроддзі тыя пераменныя, якія 
ўплываюць на іх. 

Поруч з універсальнымі формамі псіхічных хвароб існуюць і  
 

унікальныя разнавіднасці, абумоўленыя пэўным асяроддзем і 
культурнымі традыцыямі. Іх звычайна называюць культурна 
абумоўленымі сіндромамі (culture-bound syndromes). Да такіх 
парушэнняў належаць, у прыватнасці, "арктычная істэрыя", вядомая 
шмат якім каляпалярным народам, "амок" — шалёная лютасць у 
мужчын некаторых азіяцкіх краін [Spores, 1988] або "кора" — боязь, 
каб пеніс або грудзі і вульва не ўцягнуліся ў цела, якая сустракаецца ў 
кітайцаў. Большасць гэтых парушэнняў грунтуецца на універсальных 
формах псіхічных хвароб, але ёсць і пэўныя асаблівасці. 

Для арктычнай істэрыі характэрна чаргаванне перыядаў маўчання 
з прыпадкамі, калі чалавек скідвае з сябе адзенне, кідаецца наўцёкі 
і бегае па снезе. Арктычная істэрыя — варыянт агульнапашыранага 
стану, вядомага як агарафобія (паталагічны страх перад адкрытай 
прасторай), але пэўныя яе рысы унікальныя ў арктычным асяроддзі і 
ў культуры інуітаў. У сувязі з гэтым Эдвард Фоулкс піша: 
"Арктычную істэрыю часткова можна растлумачыць праз 
агульнапсіхалагічныя тэрміны, але, каб лепш яе зразумець, трэба 
ўзяць пад увагу унікальнасць культуры эскімосаў" [Foulks, 1985, с.307]. 
Энтані Уолес [Wallace, 1972] адзначае важную ролю дэфіцыту 
кальцыю і кліматычных фактараў у развіцці арктычнай істэрыі, бо ў 
зімовых умовах небяспека хваробы ўзмацняецца. 

Даследаванні Фоулкса арктычнай істэрыі паказалі, як на такія 
сіндромы ўплываюць культурныя змены. У сучасных інуітаў стрэс 
нярэдка здараецца ад ужывання алкаголю. Фоулкс паказаў, што 
гэты трансфармаваны варыянт арктычнай істэрыі, звязаны з 
алкаголем, сустракаецца ў традыцыйных колах інуіцкага грамадства, 
між тым як у іншых іх суродзічаў паводзіны бліжэй да 
амерыканскіх мадэляў. 

Стрэс у грамадстве 

Шмат для  якіх людзей асноўнай крыніцай стрэсу бываюць хуткія 
змены ў грамадстве. Часта такое напружанне бывае часовым, але 
стрэс, тым не менш, можа выклікаць цяжкія псіхічныя парушэнні. 
Значныя стрэсы звычайна выклікае міграцыя. У адной са сваіх 
ранніх прац Маргарэт Мід [Mead, 1974] паказала, што мігранты часта 
страчваюць культурную арыентацыю і праз тое маральна пакутуюць, a 
дзейсных спосабаў, каб здымаць напружанне, нестае. Яшчэ горш 
бывае, калі мігрант вымушаны фізіялагічна прыстасоўвацца да 
новых варункаў. Перуанскія індзейцы, перабіраючыся з Андаў на 
ўзбярэжжа ў горад Ліму, на новым месцы сутыкаюцца не толькі з 
сацыяльнымі і культурнымі праблемамі, але і з цяжкасцю 
прыстасоўваюцца да большай насычанасці паветра кіслародам. 
Напачатку іх жыцця ў Ліме 

спалучэнне гэтых фактараў выклікае сіндром, які характарызуецца 
неспакоем, дэпрэсіяй і шматлікімі цыркуляторнымі, рэспіраторнымі, 
неўралагічнымі і страўнікава-кішачнымі сімптомамі [Fried, 1959]. 
Міграцыя і іншыя формы хуткіх сацыяльных зменаў могуць выклікаць 
аномію — дэзарганізацыю асобы і пачуццё адчужанасці. У сваёй 
вядомай працы аб самазабойствах Эміль Дзюркгейм акрэсліў аномію 
як вынік адмаўлення ад мэтаў супольнасці і агульна прынятых сродкаў 
іх дасягнення [Durkheim, 1951]. У цеснай вясковай грамадзе людзі  
жывуць традыцыйна арганізаваным і стала адрэгуляваным жыццём. 
Там ёсць прымус, але ёсць і пачуццё бяспекі. Пераезд у горад вызваляе 
чалавека ад многіх формаў прымусу вясковага жыцця, але тут яму 
даводзіцца пачынаць жыццё нанава, у незнаёмым асяроддзі, без 
ведання, як у новых абставінах дасягаецца пачуццё душэўнага 
камфорту. Для карэнных народаў хуткія грамадскія змены, як правіла, 
азначаюць разбурэнне існуючага грамадскага ладу і замену яго іншым, 
заснаваным на збядненні і эксплуатацыі. Псіхалагічныя наступствы 
гэтых працэсаў часам даводзяць да самазабойства ці абыякавасці да 
жыцця. Нават самых моцных людзей стрэс ад новых умоў можа 
прывесці да псіхічных хвароб, што спалучаюць рысы расстройстваў, 
характэрных і для старой, і для новай культурных мадэляў. 

КАНЦЭПЦЫІ ПРЫЧЫН ХВАРОБЫ 

Спосабы лячэння хваробы грунтуюцца на ўяўленні аб яе прычынах. 
Кола такіх ўяўленняў надзвычай шырокае. Разнастайнасць поглядаў на 
лячэнне, якая мае месца ў буйнамаштабных грамадствах, — вынік 
складанасці гэтых грамадстваў. Такая разнастайнасць называецца 
медычным плюралізмам; гэта наяўнасць шэрагу медычных сістэм, якія 
спаборнічаюць паміж сабою, дапаўняюць адна адну і паміж якімі мы 
можам выбіраць. 

Дуалізм свядомасці і цела 

Заходнія медычныя традыцыі адрозніваюць хваробы, якія 
ўзнікаюць у свядомасці і ў целе, г.зн. псіхічныя і фізіялагічныя. 
Іншыя сістэмы трымаюцца больш цэласнага падыходу і разглядаюць 
здароўе і хваробу як праявы ўсяго чалавечага жыцця. Так, большасць 
незаходніх медычных сістэм не вылучае "псіхічныя хваробы" ў 
асобную катэгорыю — яны разглядаюцца нароўні з фізіялагічнымі. 
Племя авандэ з паўднёвага Судана ставіцца да псіхічных хвароб у 
значнай меры так, як да малярыі ці воспы: зыходнай прычынай іх усіх 
лічыцца чараўніцтва. Падзел хвароб на псіхічныя і фізіялагічныя ў 
заходніх 

медычных сістэмах адлюстроўвае, у прыватнасці, большую 
спецыялізацыю ў адпаведных грамадствах. 

Самі заходнія лекары ўсё часцей ставяць пад сумненне 
традыцыйны для заходняй медыцыны падзел на цела і свядомасць. 
Цяпер на Захадзе прызнаецца цесная сувязь паміж псіхічнымі і 
фізіялагічнымі парушэннямі. Відавочна, што многія фізіялагічныя 
хваробы (напрыклад, рак) звязаны з псіхалагічнымі праблемамі, на 
якія ўплывае асяроддзе. 3 іншага боку, даследаванні паказалі, што 
многія псіхалагічныя працэсы знаходзяцца пад уплывам біяхімічных 
фактараў. Гэта, напрыклад, некаторыя формы дэпрэсіі, 
"апантанасць" і, магчыма, шызафрэнія. 

Персаналістычныя і натуралістычныя 
падыходы 

Сучасныя канцэпцыі прычын захворванняў пачалі распрацоўвацца 
толькі з XVI ст. Шмат дзе ў свеце людзі  і сёння трымаюцца  
альтэрнатыўных меркаванняў. Гэтыя меркаванні, пры ўсёй іх 
адрознасці, грунтуюцца на агульных прынцыпах. Фостэр і 
Андэрсан вызначылі дзве асноўныя пазанавуковыя сістэмы 
поглядаў на прычыны захворванняў: персаналістычную і 
натуралістычную [Foster and Anderson, 1978, с.53]. 

Згодна з персаналістычным падыходам, хваробы мэтанакіравана 
выклікаюцца звышнатуральнымі істотамі (напрыклад, зданню або 
злым духам) ці чалавекам (ведзьмай або чараўніком). 
Персаналістычныя сістэмы поглядаў мы знаходзім у дробных 
супольнасцях большай часткі Афрыкі на поўдзень ад Сахары, па ўсіх 
ціхаакіянскіх астравах і ў плямён Усходняй Азіі. Згодна з гэтай 
сістэмай, хворы — ахвяра чыёйсьці агрэсіі ці кары, скіраванай 
асабіста на яго. У такой сістэме поглядаў уяўленне пра няшчасны 
выпадак адсутнічае. Калі чалавек зваліцца з дрэва і заб'ецца 
насмерць, лічыцца, што да гэтай смерці спрычыніліся нейкі чалавек 
або істота. Гэта не азначае, што прыхільнікі такіх поглядаў не 
заўважаюць непасрэдных прычын хваробы ці калецтва, але яны 
вераць у тое, што па-за прыроднымі з'явамі дзейнічаюць і іншыя сілы. 
Як праяўляецца такое мысленне, відаць на прыкладзе племені  
азандэ. 

Азандэ прыпісваюць кожную хваробу, незалежна ад яе прыроды, 
чараўніцтву або вядзьмарству. "Другасныя" прычыны не застаюцца 
без увагі, але яны таксама лічацца спараджэннем вядзьмарства і 
магіі. Аднак тлумачэнне хваробы звышнатуральнымі прычынамі не 
перашкаджае азандэ лячыць яе сімптомы — падобна таму, што 
хоць смерць на рагах быка і ўспрымаецца як вынік вядзьмарства, 
аднак 

людзі  ўсё ж вымушаны ўцякаць ад гэтага быка. Вось чаму азандэ 
маюць велізарную фармакапею. Звычайна яны спадзяюцца на лекі і 
пачынаюць змагацца з першаснымі — паводле іх уяўленняў, 
звышнатуральнымі — прычынамі толькі тады, калі захворванне 
ўскладняецца. Тым не менш, апісваючы класіфікацыю захворванняў і 
спосабы іх лячэння, прынятыя ў азандэ, мы вымушаны памятаць, 
што ўзнікненне хваробы ў іх заўсёды можа быць растлумачана 
вядзьмарствам. I калі азандэ не заўсёды і не адразу раяцца са сваімі 
аракуламі, каб знайсці вінаватую ў пэўнай хваробе ведзьму, то толькі 
таму, што гэтая хвароба лічыцца лёгкай, нявартай іх клопату і 
выдаткаў на аракула [Evans-Pritchard, 1937, с.479]. 
Натуралістычныя сістэмы, наадварот, тлумачаць хваробу 

безасабовымі прычынамі. Добрае здароўе тлумачыцца захаваннем 
раўнавагі ў арганізме. Хваробы ўзнікаюць, калі знешнія прыродныя  
фактары (напрыклад, цяпло або холад) ці ўнутраныя сілы (напрыклад, 
моцныя эмоцыі) парушаюць гэты баланс. Большасць сучасных 
натуралістычных сістэм паходзіць з медыцынскіх традыцый 
класічных старажытных цывілізацый, асабліва Грэцыі, Індыі і Кітая. 
Так, некаторыя з гэтых сістэм грунтуюцца на канцэпцыі "цялесных 
сокаў" — гэты погляд узнік у Старажытнай Грэцыі. Грэкі лічылі, 
што ў целе ёсць чатыры сокі, або вадкасці: кроў, флегма, чорная 
жоўць (меланхолія) і жоўтая жоўць (холер). Кожнаму соку адпавядалі 
пэўныя якасці: кроў асацыіравалася з цяплом і вільгаццю, флегма — 
з холадам і вільгаццю, чорная жоўць — з холадам і сухасцю, а 
жоўтая — з цяплом і сухасцю. Хвароба ўзнікала, калі якога-небудзь 
соку рабілася зашмат ці замала або калі яны не маглі як трэба 
змешвацца. Лячэнне заключалася пераважна ў аднаўленні раўнавагі. 

У сучасным лацінаамерыканскім варыянце гумаральнай паталогіі 
хвароба тлумачыцца нераўнавагай цяпла і холаду. Гэта можа 
датычыцца сапраўднай тэмпературы рэчываў, з якімі кантактуе 
чалавек (вады, паветра і ежы), але часцей за ўсё фізічная тэмпература 
не мае значэння, і "гарачае" з "халодным" выступаюць як умоўныя 
катэгорыі. Асаблівае значэнне ў падтрыманні балансу цяпла і холаду 
мае ежа, якая класіфікуецца паводле "тэмпературы". У мексіканскай 
абшчыне, даследаванай Маргарэт Кларк, белая фасоля, часнок і 
чылійскі перац лічацца "вельмі гарачымі", соль, свініна і цыбуля — 
"гарачымі", маісавыя праснакі, бараніна і радыс — "халоднымі", а 
агуркі і памідоры — "вельмі халоднымі" [Clare, 1970, с.166]. Хваробу 
часта выводзяць з таго, што чалавек з'еў замнога гарачай ці халоднай 
ежы, і лечаць яе дыетай, якая павінна аднавіць раўнавагу. 

Пошук прычыны захворванняў рэдка тлумачыць усе хваробы ці 

няшчасці якойсці адной прычынай. Нават азандэ не прыпісваюць 
асобныя дзіцячыя захворванні чарадзеям ці ведзьмарам; зрэшты, 
прычыны іх яны ўяўляюць сабе даволі цьмяна. Часткова гэта 
адлюстроўвае статус дзяцей у грамадстве азандэ. Дзіцячая 
смяротнасць там высокая, і малыя дзеці амаль не лічацца членамі 
грамады, бо іх будучыня ў гэтую пару яшчэ вельмі 
праблематычная. 

ЛЯЧЭННЕ 

Спосабы лячэння хвароб абумоўлены ў першую чаргу сацыяльнымі 
і культурнымі фактарамі, а не нейкімі прыроднымі ўласцівасцямі саміх 
гэтых хвароб. Натуральна, што прынятыя ў пэўнай культуры 
меркаванні аб іх прычынах уплываюць на тое, як іх будуць лячыць. 
Калі прычына хваробы — дысбаланс сокаў, то лячэнне будзе 
заключацца ў аднаўленні раўнавагі. Ацтэкі лічылі, што галава баліць 
ад лішку крыві ў ёй, і стараліся выклікаць чханне і крывацёк з носа, 
каб вывесці гэты лішак. Калі гэта не давала вынікаў, можна было 
выпусціць больш крыві, зрабіўшы надрэз абсідыянавым  лязом 
[Ortiz de Montellano, 1990]. Калі прычынай хваробы лічацца бактэрыі 
ці іншыя мікраарганізмы, лячыць яе будуць, напэўна, антыбіётыкамі. 
Калі вінавата чараўніцтва, трэба нешта зрабіць з чараўніком. 

Эфектыўнасць лячэння 

Ацэньваць эфектыўнасць розных сістэм лячэння не так проста, як 
можа падацца. Усе сістэмы лекавання выглядаюць дзейснымі — 
прынамсі, у многіх выпадках, і ўсе яны маюць на што спісаць сваю 
бездапаможнасць. Пры існаванні псіхалагічнага і культурнага 
аспектаў хваробы і яе лячэння неэфектыўнасць нейкага лячэння ў 
адной культуры не азначае, што яно не "спрацуе" ў іншай. Калі  
абарыген вострава Уэлзлі на поўначы Аўстраліі захварэе на мальгры 
(сімптомы — санлівасць і боль у жываце, найчасцей звязваецца з 
парушэннем харчовых табу), то лекар-абарыген укленчвае і пачынае 
ўціраць пот са сваёй падпахі ў цела хворага. Пасля ён распускае 
травяны ці валасяны пояс і прывязвае яго да нагі хворага. Канец 
спускаецца ў ваду, каб паказаць духу-ўварванцу дарогу назад. Лекар 
пачынае спяваць і спявае да позняй ночы, пакуль не ўбачыць знічку 
(увасабленне вока мальгры), што паказвае месцазнаходжанне духа і 
азначае яго выгнанне. Канец пояса тады адрываюць, і надыходзіць 
папраўка [Cawte, 1974, с.110]. Наўрад ці ўдалося б такім чынам 
вылечыць чалавека з падобнымі сімптомамі ў нашай культуры, і  

наўрад ці гэтае лячэнне будзе дзейсным у выпадку любога іншага 
захворвання, але ад гэтай канкрэтнай хваробы яно дапамагае. 

Кожная сістэма здольная лячыць (прынамсі, асобныя хваробы), 
алё не ўсе сістэмы аднолькава эфектыўныя. Вядома, што адны метады 
лячэння дзейнічаюць лепш за іншыя, а другія ўвогуле не "працуюць". 
Але ацэнка метадаў лячэння ў розных сістэмах — справа нялёгкая, і 
практыка навучыла шмат каго з заходніх лекараў не адкідаць адразу 
лячэбныя вартасці іншых сістэм. Яшчэ не так даўно яны смяяліся  з 
акупунктуры, якая цяпер на Захадзе лічыцца эфектыўным сродкам ад 
мноства захворванняў. Заходнія лекары таксама пачалі надаваць больш 
увагі лекам з так званых прымітыўных медычных сістэм. Вартасць 
многіх зёлак і прэпаратаў з іх, што ўжываюцца ў гэтых сістэмах, 
магчыма, і невысокая, але некаторыя з іх надзвычай карысныя як 
аснова для сучасных лекаў. Батанік Майкл Балік сцвярджае, што з 
265 000 вядомых відаў раслін дасканала вывучана толькі каля 1100, і 
паводле яго падлікаў лекавыя ўласцівасці могуць мець яшчэ каля  
40 000 раслін [Linden, 1991, с.52]. Шукаючы лекаў ад рака, СНІДу і 
іншых захворванняў, Балік і іншыя навукоўцы сабралі разам з 
лацінаамерыканскімі шаманамі тысячы раслін. 

Неадназначнасць любой лекарскай сістэмы і сама колькасць гэтых 
сістэм ствараюць для лекара і пацыента як цяжкасці, так і зручнасці. 
Лекар, які сумленна стараецца вылечыць пацыента, рэдка выстаўляе 
дыягназ і прызначае лячэнне аўтаматычна, але і тады не выключана 
верагоднасць памылкі, якую можна растлумачыць асаблівасцю 
захворвання або недасведчанасцю самога лекара. Радзей ставіцца пад 
сумненне эфектыўнасць самой сістэмы лячэння. Калі ёсць 
магчымасць выбару паміж некалькімі сістэмамі, то пры няўдалым  
выкарыстанні адной з іх пацыент можа звярнуцца да 
альтэрнатыўнай. Часта вылечыцца ўдаецца толькі пасля звароту да 
іншай сістэмы. Зрэшты, шукаючы лекавання, хворы застаецца 
безабаронным перад шарлатанамі. Большасць медычных сістэм 
дапускае магчымасць існавання шарлатанства сярод лекараў, хоць 
гэтая з'ява больш распаўсюджана ў буйнамаштабных грамадствах 
насуперак існаванню ў іх пэўных кваліфікацыйных стандартаў. 

Сістэмы аховы здароўя 

Сацыяльныя складнікі лекавання — гэта аспекты агульнай 
сацыяльнай структуры, якія ўплываюць на яго працэс і ў больш 
вузкім сэнсе — на так званую сістэму аховы здароўя [Colson and 
Selby, 1974, с.254-257]. Яна забяспечвае сродкамі догляд хворых. I 
пацыент, і лекар, і дапаможны персанал вымушаны паводзіць сябе 
згодна са 

сваімі сацыяльнымі ролямі. У сістэму аховы здароўя ўваходзяць 
таксама адпаведныя (або даступныя) тэхніка і ўмовы, якія  
спрыяюць лекаванню. 

У кожнай сістэме аховы здароўя могуць існаваць стандарты догляду 
хворага і ўмоў яго знаходжання. Аднак у межах адной і той жа сістэмы 
патрабаванні да месца лячэння могуць вар'іравацца паводле двух 
прынцыпаў — адасобленасці і спецыялізаванасці. У азандэ 
дыягностыка адбываецца публічна. Дыягназы пацыентаў 
абвяшчаюцца пад акампанемент бубнаў і лічацца "досыць важнымі 
мясцовымі падзеямі", на якія сыходзіцца народ з усёй акругі [Evans-
Pritchard, 1937, с.154]. Цырульнік-хірург з народу хаўса ў Ібадане 
(Нігерыя) ставіць свой аперацыйны стол пад дрэвам, на вачах у 
публікі [Maclean, 1971, с.65]. У заходніх медычных сістэмах, 
наадварот, дыягностыку і лячэнне пажадана праводзіць у асобным, 
недаступным чужым вачам месцы. 

Шмат у якіх незаходніх сістэмах лекаванне адбываецца ў 
неспецыялізаваных умовах — у цэнтры вёскі, напрыклад, або 
ўласным доме пацыента ці лекара. У індзейцаў майя з паўднёвага 
Беліза пацыенты з сур'ёзнымі хваробамі часта па традыцыі 
перабіраюцца на ўвесь час лячэння ў дом лекара, часам нават з усёй 
сям'ёю. У заходніх медычных сістэмах лячэнне адбываецца ў 
спецыялізаваных установах, напрыклад, у шпіталі. Шпіталі з цягам 
часу развіліся ў досыць складаныя структуры, якія функцыянуюць як 
малыя грамадствы з уласнымі культурнымі традыцыямі. Таму кожны 
шпіталь можна вывучаць амаль гэтак жа, як вёску майя ці астравы 
паўднёвых мораў, прасочваючы ўзаемадзеянні паміж знешнім светам 
і лакальнай супольнасцю шпіталя. 

Ствараючы для лячэння адпаведныя ўмовы, любое грамадства 
прызнае здольнасць лячыць хваробы толькі за нямногімі. Насуперак 
пашыранаму меркаванню, самая старажытная і самая распаўсюджаная 
прафесія — гэта, мабыць, усё ж прафесія лекара. Аднак у розных 
грамадствах роля лекара розная. Там, дзе прыняты персаналістычныя 
погляды на прычыну хваробы, нехта павінен вызначыць, хто і чаму яе 
наслаў; звычайна такі чалавек мусіць мець сувязь са 
звышнатуральным. У такіх грамадствах лекарам звычайна бывае 
шаман, чараўнік або знахар. У грамадствах з натуралістычнымі 
поглядамі патрэбны "дактары", якія навучыліся лекарству шляхам 
практыкі і назірання за хваробамі і ўласцівасцямі лекаў. 

У большасці дробных супольнасцяў лекарства не бывае прафесіяй, і 
лекар там звычайна заняты той жа будзённай працай, што і іншыя 
члены грамады, — паляваннем ці земляробствам. У буйных 
грамадствах лекарства — занятак прафесійны. 

У межах медычнай прафесіі большасці грамадстваў існуе 
своеасаблівая спецыялізацыя. У заходніх медычных сістэмах яна 
даволі высокая, але нават дробныя незаходнія грамадствы звычайна 
маюць рознага тыпу лекараў [Worsley, 1982, с.330-331]. У філіпінскіх 
сялян ёсць павітухі, кастаправы і лекары-універсалы [Lieban, 1962, 
с.512]. Індзейцы майя на поўдні Беліза размяркоўваюць ролі згодна з 
майстэрствам і спецыялізацыяй лекараў. На ніжэйшым узроўні 
майстэрства — павітухі і тыя, хто лечыць змяіныя ўкусы, на 
вышэйшым — іерархія лекараў-універсалаў. 

Гаворачы пра лекараў, мы павінны разглядаць не толькі іх ролю, 
але і фактары, звязаныя з іх кар'ерай: чаму ідуць у лекары, як 
набываюць майстэрства і якая ў іх рэпутацыя. У персаналістычных 
сістэмах лекарам можна стаць, убачыўшы сон або зазнаўшы фізічнае 
няшчасце (напрыклад, эпілепсію). У іншых выпадках у лекары ідуць 
на падставе асабістых схільнасцяў, здольнасцяў ці сацыяльнага 
статуса. Дзе-нідзе ў лекары бяруць толькі з сем'яў лекараў або з 
пэўных сацыяльна-эканамічных класаў. Назіраецца і спалучэнне 
гэтых фактараў. 

Шаманы ці чараўнікі, якія займаюцца лекаваннем, часам 
атрымліваюць лекарскі досвед праз сны, у якіх яны бачаць незямныя 
істоты. У многіх сістэмах існуе перыяд вучнёўства — часам каля 
некалькіх гадоў. Навучанне звычайна завяршаецца абрадам пераходу. 
Эрык Томпсан апісвае навучанне і ініцыяцыю лекара індзейцаў майя з 
паўднёвага Беліза: "Настаўнік на месяц перабіраецца з вучнем у 
лясную хаціну, каб за імі не падслухоўвалі. За гэты перыяд вучань 
даведваецца ад настаўніка пра ўсе малітвы і дзеянні, якімі 
выклікаюцца і лечацца хваробы. У канцы гэтага перыяду настаўнік 
пасылае вучня на сустрэчу з боствам Кісін. Кісін прымае аблічча 
вялікай змяі, якая завецца Очкан. Яна вельмі вялікая, неатрутная і з 
вялікім  зіхоткім вокам. Калі  вучань сустракаецца з Очкан твар у 
твар, яна ўстае на хвост дыбкі, набліжаецца да яго ўшчыльную і  
ўкладае вучню ў рот свой язык. Такім чынам боства перадае вучню 
апошнія таямніцы чарадзейства" [Thompson, 1930, с.68-69]. Хоць 
гэткая працэдура можа выглядаць больш драматычна, чым заканчэнне 
заходняй медычнай школы, вынік такі ж самы: захавальнікі 
прафесійных сакрэтаў пацвярджаюць правамоцнасць лекара. 

Магчымасць працягваць працу залежыць найбольш ад рэпутацыі 
лекара. Звычайна ён мусіць мець добрую славу, хоць у любой 
сістэме прафесійныя памылкі могуць прыкрывацца добра пастаўленай 
рэкламай. Уменне знайсці падыход да хворага — таксама важная 
ўласцівасць лекара, і рэгламентуецца яна адпаведнымі нормамі. Аднак 
паспяховая лекарская дзейнасць мае і свае адмоўныя бакі.  

Інуіцкаму шаману гэтак жа, як і заходняму хірургу, пагражаюць 
варожыя захады, выкліканыя зайздрасцю або незадаволенасцю іх 
празмерным багаццем ці ўладай. 

Акрамя саміх лекараў, у сістэму аховы здароўя ўваходзяць іх 
памочнікі. На Захадзе гэта медыцынскія сёстры, санітаркі і розныя 
адміністратары, у бедных краінах лекар можа паклікаць на дапамогу 
вучня або любога, хто трапіцца пад руку. У азандэ ў лік памагатых 
уваходзяць музыкі і спевакі, якія акампануюць лекару пры лячэнні. 

Пацыент, без якога не абыходзіцца ніводная сістэма аховы 
здароўя, таксама павінен паводзіць сябе згодна з адпаведнымі 
нормамі. Любая сістэма аховы здароўя залежыць ад узаемадзеяння 
паміж пацыентам і тымі, хто адказвае за яго лячэнне. Гэта.е 
ўзаемадзеянне грунтуецца на веры ў лекара, у яго ўменне ставіць 
дыягназ і лячыць хваробу і на ўзаемнай згодзе наконт таго, як гэта 
мае адбыцца. Гэта асабліва важна, калі пацыент і лекар паходзяць з 
розных соцыякультурных сфераў і ім цяжка паразумецца. У племені 
бамвана-кхоса на поўдні Афрыкі знахар пачынае кансультацыю з 
інтуітыўных здагадак адносна хваробы: "Ад яго не чакаюць 
апытання пацыента ці яго сваякоў, каб высветліць "гісторыю 
хваробы". Наадварот, гэта ён павінен адказваць на ўсе пытанні пра 
пацыента і прычыны яго хваробы" [Jarisen, 1973, с.43]. Калі пацыент 
з гэтага племені чуе ад заходняга лекара пытанне "Што з вамі?", ён 
звычайна бянтэжыцца: на такія пытанні павінен адказваць сам 
лекар, а не пацыент. 

У сучасных грамадствах у сістэму аховы здароўя ўваходзіць 
папулярызацыя ведаў аб іх прыродзе і метадах лячэння. Для гэтага 
выкарыстоўваюцца дыспансеры, асветніцкія праграмы і рэкламныя 
кампаніі. Каб эфектыўна ўздзейнічаць на адрасатаў, павінны 
ўлічвацца асаблівасці іх культуры. Так, у кампаніі супраць 
пашырэння СНІДу працаўнікі грамадскай аховы здароўя павінны 
ўлічваць агульнае стаўленне публікі да сексу і правілы прыстойнасці, 
прынятыя ў гэтым грамадстве. Падчас адной шведскай кампаніі 
супраць СНІДу жанчына ў бікіні ездзіла ў "аўтобусе кахання", 
раздаючы брашуры, майкі з лозунгамі і прэзерватывы. Такі падыход, 
напэўна, шакіраваў бы людзей шмат якіх іншых культур. Ва Угандзе 
святары і нават сам прэзідэнт спрабавалі змагацца з эпідэміяй, 
заклікаючы людзей абмяжоўваць колькасць сваіх сексуальных 
партнёраў. А ў анты-СНІДаўскай рэкламе для аўстралійскіх 
абарыгенаў выкарыстоўваўся такі дыялог: "Што такое СНІД? Гэта 
такая хвароба белых людзей?" Адказ: " СНІД — такі ж забойца, як і 
сіфіліс: гэта венерычная хвароба. Як ты на яе захварэў, то памрэш". 

Кошт аховы здароўя 

Паколькі заходняя медыцына асноўную ўвагу надавала распрацоўцы 
цудадзейных лекаў, то ў апошнія 20-30 гадоў на першы план усё больш 
выступаў кошт медычнага абслугоўвання. У любым грамадстве 
медычны догляд нешта каштуе, але колькі ён каштуе, як гэты кошт 
вызначаецца, хто плоціць і як размяркоўваецца плата — гэта ўсюды 
вырашаецца па-рознаму. Лекары (ці гэта доктар з заходняй 
адукацыяй, ці афрыканскі знахар) чакаюць узнагароды за свае 
паслугі. Медычнае абслугоўванне дорага каштуе нават у адносна 
бедных грамадствах. Інуіт традыцыйна прапаноўваў шаману, калі той 
быў мужчынам, жонку або дачку як сексуальнага партнёра або аддаваў 
яму свой човен — гэта была вельмі дарагая плата [Spencer, 1959, с. 
308]. 

Але лекары не заўсёды бываюць багатымі. Непрафесійны лекар 
майя абшчыны Зінакантан у паўднёвай Мексіцы атрымлівае за сваю 
працу бутэльку-другую рому, некалькі маісавых праснакоў (tortilas) ці 
лусту хлеба, адно-другое кураня — і толькі. У Зінакантане лекары 
маюць амаль такія ж прыбыткі, як і іншыя вяскоўцы, пры тым 
адрозненні, што сваю плату яны атрымліваюць не ў такой форме, 
каб яе можна было выкарыстаць у камерцыйных мэтах [Fabrega and 
Silver, 1973, с. 54]. У выніку лекар часта апынаецца сярод 
найбяднейшых у вёсцы; у прафесійныя лекары звычайна ідуць толькі 
беднякі, бо гэтая праца матэрыяльна не апраўдвае сябе. 

У невялікіх супольнасцях і ў многіх незаходніх сістэмах аховы 
здароўя большую частку кошту лячэння складае ганарар лекару, але ў 
багатых краінах гэта толькі драбніца ад агульнай сумы. Большая 
спецыялізацыя азначае неабходнасць аплаты большага ліку 
дапаможнага персаналу. Гэта і кошт утрымання спецыяльна 
абсталяваных памяшканняў для лячэння — шпіталяў, лекарскіх 
кабінетаў, клінік і г.д. Затым аплочваюцца тэхніка, абследаванні і 
аналізы, на якіх заснавана ўся сучасная заходняя медыцына. Нарэшце, 
існуе кошт і саміх лекаў. У адрозненне ад знахара, які з мінімальным 
для грамадства і пацыента коштам ужывае мясцовыя травы і іншыя 
лекі згодна шматвяковым ведам і традыцыям, заходнія медыкі больш 
спадзяюцца на лекі, вырабленыя іншымі спецыялістамі. Заходняя 
медыцына з вялікімі намаганнямі і выдаткамі займаецца распрацоўкай 
новых лекаў (якія часам грунтуюцца на традыцыйных незаходніх) і 
пашырэннем іх продажу. Усе гэтыя фактары, разам узятыя, робяць 
заходнюю медыцыну надзвычай дарагой. Гатоўнасць і магчымасць 
выдаткоўваць на лячэнне столькі сродкаў — адзін з элементаў 
адаптацыйнай стратэгіі сучаснага грамадства. 

Дарагоўля заходняй медыцыны моцна закранае бедныя, 
слабаразвітыя краіны. Асабліва адбіваецца на іх высокі кошт 
медычнай  

адукацыі, бо, атрымаўшы яе з такімі выдаткамі, людзі часта шукаюць 
сабе працы ў развітых краінах, дзе спадзяюцца больш зарабіць. А існуе 
ж яшчэ кошт будоўлі і ўтрымання шпіталяў і клінік. Хоць і можна 
адшукаць донара, які прафінансаваў бы такое будаўніцтва, але далейшае 
ўтрыманне бальніцы звычайна падае на краіну-рэцыпіента, якой часам 
нялёгка знайсці неабходны для гэтага капітал. 
Яшчэ адно пытанне — кошт лекаў: большую іх частку вырабляюць і 
прадаюць некалькі вялікіх транснацыянальных фірмаў [Chetley, 1989; 
Melrose, 1892]. Шмат краін, якія сталі на шлях развіцця, абвінавачвалі 
фармацэўтычныя фірмы ў рэкламаванні занадта дарагіх, 
малакарысных, а часам нават шкодных лекаў. Гэта пацвярджаюць і 
навукоўцы. Мелі месца выпадкі, калі фармацэўтычныя кампаніі, 
зацікаўленыя ў прыбытках, няправільна распаўсюджвалі ў слабаразвітых 
краінах нават патэнцыяльна дабратворныя лекі. Наступствы бываюць 
сур'ёзныя. Сільверман, Лі і Лайдэкер, гаворачы пра такія кампаніі, 
згадваюць "хабарніцтва, няправільную маркіроўку і медычна 
неапраўданае распаўсюджванне" лекаў у бедных краінах. У якасці 
прыкладу яны прыводзяць гісторыю з антыбіётыкам хларамфеніколам 
[Silverman, Lee and Lydecker, 1982, c. XI]. Хларамфенікол вельмі 
дзейсны пры шмат якіх сур'ёзных захворваннях (накшталт тыфоіднай 
ліхаманкі), якія лютуюць у гэтых краінах. У ЗША, Канадзе і іншых 
развітых краінах лекараў папярэджваюць, што прэпарат можа мець 
шкодныя пабочныя дзеянні і таму яго не варта ўжываць пры лячэнні 
звычайных інфекцый. Але ў многіх краінах трэцяга свету кампаніі-
вытворцы ўзмоцнена прапагандуюць яго і мала або ўвогуле не 
перасцерагаюць наконт яго патэнцыяльнай небяспекі. Гэта павялічыла 
продаж лякарства, але і выклікала злоўжыванне ім пры лячэнні адносна 
лёгкіх захворванняў. 
Мюлер падкрэслівае неабходнасць ужываць у краінах, якія 

развіваюцца, больш эфектыўныя і "прадукцыйныя" лекі, г.зн. лекі, 
якія чалавек можа сабе дазволіць [Muller, 1982]. Уішвас Рэйн зазначае: 
"Штогод каля 5 млн дзяцей паміраюць ад дыярэі. Прынамсі палову 
гэтых смерцяў магла б прадухіліць простая і эфектыўная тэрапія — 
аральная рэгідрацыя (APE). Замест гэтага... мільёны выдаткоўваюцца на 
неэфектыўныя і часта небяспечныя антыдыярэйныя сродкі" [Rane, 
1990, С. 2649]. 

У такіх краінах, як Індыя, Мексіка і Філіпіны [Tasker, 1988], урад і 
іншыя арганізацыі спрабуюць паменшыць сваю залежнасць ад 
фармацэўтычнай прадукцыі замежных фірмаў, развіваць уласную 
прамысловасць, больш пільна кантраляваць гандаль лекамі і даследаваць 
існуючую традыцыйную фармакапею. Але гэтыя намаганні не заўсёды 
ўвенчваюцца поспехам. 
Праблемы, звязаныя з ужываннем заходніх медычных тэхналогій, 

абумоўлены іх коштам, неадпаведнасцю мясцовым умовам і 
залежнасцю ад іх. Слабаразвітым трапічным краінам часам цяжка 
захоўваць дарагое абсталяванне пры вялікай гарачыні, значнай 
вільготнасці і ненадзейным энергазабеспячэнні. Усё гэта магчыма 
выправіць, але адпаведныя захады патрабуюць вялікіх дадатковых 
сродкаў. 

Пытанне залежнасці мае не толькі эканамічнае, але і палітычнае 
вымярэнне. Так, калі адміністрацыя Рэйгана на пачатку 80-х гадоў 
абвясціла эканамічнае эмбарга Нікарагуа, краіна апынулася ў 
няпростым становішчы, бо практычна ўся яе медычная тэхніка 
паступала са Злучаных Штатаў [Williams, 1984, с. 72-73]. У краінах 
трэцяга свету эліта можа выязджаць на лячэнне ў багатыя краіны, але 
для большасці народа гэта нерэальна. Такія краіны, як, напрыклад, 
Індыя, спрабуюць Палепшыць сітуацыю, ствараючы ўласныя 
тэхналогіі і даследуючы альтэрнатыўныя спосабы лячэння. 

КАРОТКІ ЗМЕСТ 

Хваробай (illness) завецца пашыранае ў грамадстве ўяўленне аб 
выразных адхіленнях ад нармальнага здаровага стану. Захворванне (di-
sease) — гэта паталагічны стан пэўнай часткі цела, якая кепска 
дзейнічае або ўвогуле разладжана. I хваробу, і захворванне трэба 
разглядаць у агульным культурным кантэксце. Эпідэміялогія вызначае 
частату і распаўсюджанасць захворванняў у грамадствах і шляхі 
барацьбы з імі. Эпідэміёлагі, ужываючы антрапалагічныя метады, 
высветлілі паходжанне такіх таямнічых захворванняў, як куру. Яны 
паказалі, што ўзнікненне і эндэмічных захворванняў (не частых, але 
пастаянна прысутных у супольнасці), і эпідэмічных (якія ўзнікаюць 
даволі часта і хутка распаўсюджваюцца) абумоўлена асяроддзем. 
Гэты момант мае вырашальнае значэнне і для разумення 
"захворванняў развіцця". 

Недаяданне, не з'яўляючыся само па сабе захворваннем, можа 
аслабіць арганізм ці нават давесці чалавека да смерці. Яно залежыць ад 
мадэляў харчавання і часцей сустракаецца ў буйнамаштабных 
земляробчых і прамысловых грамадствах, чым у невялікіх 
супольнасцях. Збіральнікі і земляробы з малалікіх абшчын звычайна 
недаядаюць толькі ў выпадку сур'ёзнага парушэння іх традыцыйнай 
мадэлі харчавання. Нават у такіх грамадствах, як наша, дзе ежы 
вырабляецца шмат, яна размяркоўваецца неаднолькава (паводле 
грамадска-эканамічнай няроўнасці), і шмат людзей галадае. Голад 
абумоўлены і тым, што іменна людзі ўспрымаюць як ежу: 
патэнцыяльна спажыўныя рэчы могуць быць вызначаны як "не-ежа", 
і нават спецыялісты не заўсёды разумеюць усе тонкасці пытання. 

Акрамя фізіялагічных захворванняў і недаядання, ва ўсіх культурах 
свету сустракаюцца псіхічныя хваробы. Часта яны выклікаюцца стрэсам 
пры спробе адаптавацца да пэўнага асяроддзя. Некаторыя мадэлі 
псіхічных хвароб з'яўляюцца універсальнымі, іншыя ж спецыфічныя для 
пэўных культур і абумоўлены прыродным асяроддзем і традыцыямі 
грамадства. Падчас хуткія сацыяльныя змены выклікаюць такія стрэсы, 
што чалавек страчвае арыенціры ці нават прагу да жыцця. 

Існуюць самыя розныя ўяўленні аб прычынах хвароб. Заходнія 
медыкі традыцыйна разглядалі душу і цела як дзве паасобныя сістэмы, 
для кожнай з якіх характэрны свае хваробы. Іншыя культуры 
падыходзяць да гэтага пытання больш цэласна. Нават заходняя 
медыцына чым далей, тым болей схіляецца да халістычнага пункту 
гледжання. Ненавуковыя медычныя сістэмы можна падзяліць на  
персаналістычныя, паводле якіх хваробу наганяе нейкая злосная 
істота, і натуралістычныя, якія лічаць прычынай хваробы безасабовыя 
фактары. 

Спосабы лячэння хвароб самыя разнастайныя, і ў кожнай медычнай  
традыцыі ёсць свае поспехі, хоць падчас і цяжка давесці, як і чаму 
гэтыя спосабы "працуюць". Сацыяльныя складнікі сістэмы аховы 
здароўя — гэта месца лячэння, якое вызначаецца культурнай 
традыцыяй, лекары з іх памочнікамі і сам пацыент. За лячэнне заўсёды 
даводзіцца плаціць. Яго высокі кошт у заходніх медычных сістэмах 
абумоўлены цэлым шэрагам прычын. 

НАТАТКІ АНТРАПОЛАГА 

Мэдлін Эн Айрыс 
Старэнне Амерыкі і перспектывы антрапалогіі 
Мэдлін Эн Айрыс атрымала ступень доктара філасофіі ў галіне антрапалогіі 
ў Паўночна-заходнім універсітэце. Цяпер яна намеснік дырэктара па 
адукацыі ў Бюлераўскім цэнтры старэння пры Медычнай школе Паўночна-
заходняга універсітэта і асістэнт-прафесар клінічнай медыцыны ў 
Медычным дэпартаменце гэтай школы. Яна распрацоўвае для універсітэта 
навучальныя праграмы па герыятрыі і геранталогіі, даследуе этнаграфію 
старэння ў Чыкага і працу службаў старасці і догляду, асабліва апякунчых 
сістэм. У якасці навуковага кансультанта яна ўдзельнічае ў распрацоўцы 
палітыкі арганізацый і аб'яднанняў старых людзей. 

Калі антрапалагічныя метады пачалі прыкладацца да 
амерыканскай культуры і грамадства, антраполагі ЗША сталі звяртаць 
больш увагі на ўласныя культурныя погляды і звычаі. Узніклі новыя 
сферы даследавання — такая субспецыяльнасць, як "медычная 
антрапалогія ", якая вывучае паасобныя перыяды жыцця, у 
прыватнасці, старасць. Вывучэнне культурных і грамадскіх змен у 
нашым  жыцці можа быць надзвычай плённым. Тэта датычыцца ўсіх 
антраполагаў, якія даследуюць этнаграфію свайго народа, і асабліва 
тых, хто займаецца старымі, бо старыя, ідучы наперадзе нас, 
паказваюць, якімі мы самі некалі 
станем. 

Антраполаг Барбара Маергоф у сваёй працы аб старых яўрэях з 
Цэнтра састарэлых на поўдні Каліфорніі згадвае: "Калі-небудзь і я 
стану такой жа старой яўрэечкай, і мне важна ўжо зараз ведаць, што 
гэта такое"[Myerhoff, 1978, с. 19]. Працуючы з наведвальнікамі 
цэнтра, яна стварыла інтэлектуальную прастору, каб "прадбачыць, 
рэпеціраваць і назіраць " сваю будучыню. 

Мабыць, найбольш захапляе герантолага і прыносіць яму найбольшае 
задавальненне магчымасць радыкальна змяніць сваю самасвядомасць і 

ўласную будучыню. Старэнне — рэч павучальная ва ўсіх сэнсах. Калегі і 
родзічы старэюць, адыходзяць на пенсію і паміраюць, і мы ўсе састарэем, 
калі пражывём дастаткова доўга. Такім чынам, даследаванне старэння ў 
Амерыцы — гэта этнаграфічнае люстэрка, у якім мы можам убачыць 
сябе ў новым, нязвыклым ракурсе. 

Гэтае маё даследаванне разглядае біялагічны, сацыяльны і культурны 
аспекты чалавечага жыцця як адно цэлае. Антрапалогію ўвогуле 
характарызуе халістычны падыход да чалавека. Такі падыход неабходны  
для стварэння поўнай карціны старэння і любога яго аспекту. Ён 
забяспечвае антраполага дасканалым этнаграфічным і іншым 
інструментарыем. 

У гэтай маёй працы — "Старэннеў Чыкага " — даследуюцца 
спецыфічныя рысы старэння ў канкрэтнай геаграфічнай і этнічнай 
супольнасці. На першы план выступае важнасць цэласнага падыходу пры 
вывучэнні старэйшага пакалення. У гэтай праграме мы даследуем 
разнастайны досвед старэння, апісаны 50 старымі з Чыкага і яго ваколіц. 
Акрамя звычайных свабодных (open-ended) гутарак з кожным удзельнікам 
праекта, мы правяралі функцыянальны статус кожнага з іх — здольнасць 
уладкоўваць штодзённыя справы, гатаваць ежу, прыбіраць і мыцца. Гэтыя 
звесткі дазваляюць нам размеркаваць апытаных па шкале, якая ўжывалася 
ў больш грунтоўных даследаваннях, каб параўноўваць нашы дадзеныя з 
дадзенымі іншых даследчыкаў. Звесткі з біялогіі старэння дапамагаюць 
адрозніваць "нармальныя ", "звычайныя " змены, звязаныя са старэннем, ад 
паталагічных, і вызначаюць месца ўдзельнікаў праекта на шкале 
моцнага/слабога здароўя. 

У працэсе ажыццяўлення праекта глыбока вывучалася мінулае 
кожнага яго ўдзельніка ў сямейнай, працоўнай і хатняй сферах і  
высвятлялася, як узрост уплывае на  жыццёвыя сітуацыі. Так, сістэму 
ўзаемнай падтрымкі братоў і сясцёр  абсалютна немагчыма 
растлумачыць без высвятлення гісторыі сямейных адносін на працягу 
ўсяго жыцця. Гэтакі падыход, які ахоплівае ўсё жыццё чалавека, крыху 
нязвыклы для падобных доследаў. 

Такі шырокі погляд на чалавека ў спалучэнні з уважлівым дэталёвым 
разглядам штодзённых жыццёвых сітуацый  уласцівы выключна для 
антрапалогіі. Міждысцыплінарны характар геранталогіі (навукі аб 
старэнні) садзейнічае таму, што яна набывае адносна малавывучанае 
поле дзейнасці для прымянення антрапалагічных метадаў і канцэпцый, 
асабліва ў рэчышчы пэўных сацыяльных ці палітычных задач. Напрыклад, 
з 1982 г. і да цяперашняга дня я займалася вывучэннем апякунства над 
дарослымі, здольнымі прымаць рашэнні, у тым ліку — старымі. 
Этнаграфічны падыход да гэтай сферы, якая звычайна належыць да 
кампетэнцыі правазнаўцаў і юрыстаў, даў шмат новых высноў і звестак, 
якія 

ўжо выкарыстоўваюцца пры стварэнні адпаведных праграм, у рэформе 
заканадаўства і пры аналізе юрыдычнай і судовай  практыкі. Маё 
этнаграфічнае даследаванне аб прыняцці судовых рашэнняў па  
апякунстве (1986) паказала, што гэты працэс надзвычай залежыць ад 
сістэмы каштоўнасцяў, а нормы паводзін і вызначэнне таго, што лічыць 
няздольнасцю, а што не, абумоўлены культурай. 

Шмат даследчыкаў разглядаюць старэнне найперш як біялагічны 
працэс. Так, пашырэнне хваробы Альцгеймера прымусіла неўрапатолагаў, 
генетыкаў і малекулярных біёлагаў, перш чым вывучаць парушэнні, 
выкліканыя гэтай хваробай, распачаць велізарную  працу па дэшыфроўцы 
нармальных працэсаў старэння мозгу і звязаных з  імі кагнітыўных змен. 
Але сацыяльныя і псіхалагічныя змены, як вынік гэтага захворвання, 
належаць да сферы грамадскіх навук. Даследуючы розныя культурныя 
дэфініцыі непаўнавартасці (dementia) старых людзей, культурныя 
аспекты ўзятых імі на сябе роляў (ascribed roles), звязаных з псіхічнымі і 
фізічнымі парушэннямі, і рэакцыю іх сем 'яў і грамадскіх структур на  
неабходнасць апекі, антраполагі спрыяюць разуменню таго, як гэтая і 
іншыя хваробы старэння ўздзейнічаюць на грамадства і на асобу. 

Напрыклад, большасць людзей, якім пад 70, пакутуе на такія 
хранічныя захворванні, як артрыты, сардэчная хвароба ці гіпертанія. 
Уплывы гэтых захворванняў вельмі разнастайныя, і ў пэўным сэнсе яны 
ўвогуле могуць разглядацца не як хваробы, а хутчэй як нармальны працэс 
старэння. Чалавек будзе па-рознаму прасіць аб дапамозе і па-рознаму 
прымаць яе ад сям 'і, сяброў ці грамадскіх службаў у залежнасці ад таго, 
як ён усведамляе, вызначае і "разыгрывае " сваю хваробу і яе наступствы  
ў штодзённым жыцці. Папярэднія дадзеныя праекта "Старэнне ў 
Чыкага " паказалі, што этнічныя адрозненні — значны фактар у працэсе 
адаптацыі, праз якую старэйшыя людзі пачынаюць усведамляць змены 
свайго статуса. 

Важнасць вывучэння старасці і старэння нельга недаацэньваць. 
Павелічэнне колькасці старых (не толькі ў Злучаных Штатах, але і ва  
ўсіх краінах свету) патрабуе ведаў аб усі х аспектах старэння. Да 2020 г. 
17%  насельніцтва ЗША мецьме за 65 гадоў. Такое ж значнае павелічэнне 
гэтай катэгорыі людзей прагназуецца і ў сусветным маштабе [Tout, 
1989]. Заўважым, што прыкметна павялічваецца колькасць "старэйшых 
старых" — г.зн. тых, каму больш за 80 гадоў. 

Рэзкі зрух у дэмаграфічнай структуры насельніцтва ЗША ў апошнім 
стагоддзі абумоўлены некалькімі фактарамі. Перш за ўсё значна  
знізілася смяротнасць ад вострых інфекцыйных захворванняў —
туберкулёзу, дыфтэрыі і поліяміэліту. Палепшылася таксама грамадская 
гігіена — санітарныя і жыллёвыя ўмовы, пашырыліся веды аб  здаровым 
ладзе жыцця [Olshansky et al., 1991]. У выніку працэнт дзіцячай 
смяротнасці ў 

цэлым  панізіўся, а сярэдняя працягласць жыцця павялічылася: у 1930 г. 
яна складала блізу 60, а к сярэдзіне 80-х гадоў — 77 гадоў [Siegel and 
Taeuber, 1986, с. 91]. Нарэшце, імклівы poсm насельніцтва ЗША пасля 
другой сусветнай вайны ("дзіцячы бум") азначае, што цяпер большай 
колькасці дарослых выпадае жыць даўжэй. 

Адна з самых цікавых рысаў цяперашніх старых — надзвычайная 
разнастайнасць і шырыня іх жыццёвага досведу. Усе яны пражылі сваё 
жыццё ў канкрэтным  асяроддзі і пэўных культурных, этнічных і 
сямейных абставінах. Як адрозніваецца іх існаванне, добра відаць пры 
супастаўленні мужчын і жанчын, белых і чорных, багатых і бедных. 

Маё даследаванне 50 чыкагскіх старых сведчыць пра вялікую 
разнастайнасць жыццёвага вопыту людзей рознай расава-этнічнай 
прыналежнасці. Даследчыкі спрабуюць вывучаць гэтыя групы 
(звычайна аднаго якогась полу) знутры. Сцвярджаецца, напрыклад, што 
эканамічная стабільнасць — умова бяспечнага жыцця для ўсіх, і 
асабліва для старых, бо ім цяжэй, чым маладзейшым, зарабляць на жыццё. 
Прыбыткі размяркоўваюцца сярод старых таксама неаднолькава, як і 
сярод насельніцтва наогул. У старасці захоўваецца і традыцыйная 
няроўнасць паводле полу і расы. Паколькі беднасць суадносіцца са слабым 
здароўем, кепскімі жыллёвымі ўмовамі і нізкім  агульным  узроўнем  жыцця, 
то свае высновы пра "старых " нам трэба рабіць вельмі асцярожна. 
Яшчэ адна надзённая праблема іх жыцця — эфектыўная сістэма 

падтрымкі. Гэта асабліва датычыць самых старых людзей, якія, 
верагодна, будуць і самымі нядужымі фізічна і псіхічна. Падтрымка мужа 
ці жонкі — важны фактар для кожнага старога, але к 74 гадам каля 50% 
жанчын ужо ўдовы (у мужчын гэты паказчык іншы — 80%). Пасля 75 
гадоў гэты перапад робіцца яшчэ большым . Найменшыя шанцы быць у 
старасці замужам  у афра-амерыканак: к 75 гадам  звыш 80% з іх — 
удовы ці незамужнія [Crambs, 1989, с. 210]. Калі няма мужа, сацыяльную 
і эканамічную падтрымку павінны забяспечваць ці найбліжэйшыя сваякі, 
ці ўся сямейная суполка, ці грамадскі або прыватны сектар — 
напрыклад, агенцтвы сацыяльнага абслугоўвання і дабрачынныя 
таварыствы. 

Усё, што звязана са старэйшым пакаленнем, мае для нашага грамадства 
вялікае значэнне. Па-першае, у сувязі з узнікненнем  Medicare — 
нацыянальнай праграмы страхавання здароўя старых — кошт  аховы 
здароўя паступова павялічыўся, і цяпер на яе выдаткоўваецца большы 
працэнт  валавога нацыянальнага прадукту ЗША, чым  раней. Гэта 
выклікала цэлы шэраг палітычных захадаў — была створана спецыяльная 
праграма аховы здароўя, узмацніліся рэгуляванне і маніторынг сістэмы 
аховы здароўя і нават узнікла такое паняцце, як нарматыўная ахова 

здароўя ў адпаведнасці з узростам і прыблізнымі выдаткамі, якія 
вызначаюцца паводле мадэлі "кошт /карысць". 

Акрамя таго, усё больш і больш старых людзей вымагаюць працяглага 
догляду або апекавання, якое павінны забяспечваць або сям'я, або 
грамадскія інстытуты. Усё больш і больш амерыканскіх сем 'яў 
складаецца з двух, трох і нават  чатырох пакаленняў 
("інтэргенерацыйныя сем 'і"). Гэта абумоўлівае пераразмеркаванне 
сямейных роляў, прымушае перагледзець значэнне догляду старых і 
вызначыць ступень яго эканамічнага ўплыву на сям'ю. Нарэшце, рост 
колькасці старэйшага насельніцтва прымушае нас перагледзець наша 
звыклае ўспрыманне жыццёвага цыкла і задумацца пра змест такіх 
паняццяў, як самастойнасць, узаемнасць і абавязак. 

Патрэба ўсебаковага падыходу да вывучэння ўсіх гэтых пытанняў і 
ўсё большая дасведчанасць старых людзей надае працы антраполага 
асаблівы сэнс. Геранталогія вымагае ад даследчыка разглядаць старэнне 
як комплекс біялагічных імператываў, сацыяльных і культурных патрэб і 
тых аспектаў старасці ў пэўным грамадстве, якія звязаны з дзяржаўнай 
палітыкай. У святле такіх патрабаванняў антраполагі імкнуцца 
практычна прымяніць свае даследаванні і тым  спрычыніцца да 
вырашэння рэальных праблем  свету. 


